
              Аьбдуссалам  МАГЬДИЕВ

     

Ттул дус Аьбдуссалам Магьдиев увну ур I930 шинал Ккурккуллал шяра-
ву. Школа къуртал бувну бур буттал шяраву I946 шинал, яла дуклан увххун 
ур Гъази-Гъумучиял Педучилищелувун.  

I950 шинал, Педучилищегу отличныйну къуртал бувну, зун ивну ур учи-
тельну Кьубав, ЧукIнав, Ккурклив, Кумав. I967  шинал къуртал бувну бур 
аспирантура. Дасру дихьлай ивкIун ур ДГУ-луву ва ДГПУ-луву. I973 шинал 
лавхъун  ур  философиялул элмурдал кандидатнал даражалийн. Муния  махъ 
2007 шинайн ияннийн, ДНЦ РАН-налуву элмийсса хъунама зузалану  ив-
кIун ур. 20I0 шинал ита бавкьуну бур «Ккурккул Буттал кIанттул цIанийсса 
дяъвилуву» тIисса лу («Курклинцы в ВОВ»), 20I8  шинал «Алжаннул ккур-
ккай Ккурккул» («Куркли на краю Рая») тIисса лу ита бавкьун  бур. Ванал 
бивщуну бур тамансса макьалартту ва шеърирду «Илчилий», «ЦIубарз» ва 
«Чавалачин» журналлай. ЧIа тIий буру ванан цIуллушиву ва творчестволуву 
хьхьичIуннайшивуртту.

ДУСНАН  ЧIЯЙННАЛ  ТIАЛХIАТЛУН

Дуниял цIусса хьунни,
Пикрирду цайми хьунни,
Ттул чурхгу хъунбав хьунни,
ЧIумул махъун бувтунни.
Жагьилний канил баймур
Тти мазрал буллан ччай бур.
ОьрчIал бажар   ххи  хьунни,
Гайнная ттун  пахру   бур.
Ина тIийкун банну чай,
Цалва чIумул тIийкун бай,
Ттул маз вайннан къабувчIлай,
Вайннал маз ттун къалахьхьай.

95 шин

Поэзия

ОьрчIан ттул захIмат кIулли,
ИчIува хIурмат хъунмар,
На хъунав хьусса чIалай,
Пикрирду щявн бичи чай.
Вайнная рязийссара,
Тили-хъили къавхьунни,
Ца кулпат кунма бури,
Буттал мина ядан най.
Аькьлугу хьюму хьунни,
Чурхгу кIюла бувккунни,
Мазгу къухъна хьуну бур,
БивкIу щукрулийссар ттул.
                                 

2026 шин.

КIУРА  БАЮ

Ина на кьаивтунна.
Ххал къашайнийн бувцунна.
Эшкьи кьакъадиртунни
Ххют чIалан баргъ бавщунни.

Вил эшкьи ттул дакIнивур
СсихIирал кIантту бугьлай,
Букку талихIрал ххуллийн
Бази эшкьилул ламу.

          * * *

Хъярч оьнийн буклай бури,
ЧIила ттупанча хьунни,
Дусная душман хьунни,
Халкь кIулшилуцIа хьунни.

          * * *

Сурду экьи бувтунни,
Буттукьри бачIва хьунни,
Багьу-бизу цIу хьунни,
Буттахъалмур лирчIунни.

          * * *

Дуниял щарай дури,
ДакIру гьалак дурккунни,
Куннал кув къуч буллай бур,
Гьавагу цанма ччай бур.

         * * *

Дунияллул кьанумру
ХIала бувхсса чIун дури,
БакIдугьулт къаних хьуну,
Уртакь хьун битлай бакъар.

        * * *

Малещан бав ттун баргъ,

Инава кIучI хьун.
Малещан бав цIуртти,
ЦIан чанна дайсса.

Малещан дав эшкьи,
Няси бан дурсса,
Ччуччин мабав жула
ТалихIрал ламу.

      Хадижат  ЦIАХХАЕВА

ТIАЛХIАТ   ЖАБРАИЛОВИЧЛУХА
      

ЧIивисса бакIуяту 
хъунмасса зунтту шайссар, 
Аьрщи лаллай щин диллай 
шинну чIарах дурккун най! 

Хъунмасса зунттуйн лахъан
бигьану къабикIайссар, 
ЗахIматрал кьадру, кьимат 

бищун къабюхъайнаща!

 Ятиншиврул бувгьусса 
ялгъузсса оьрчIал оьрму, 

Дяъвилул ккаши-мякьлий 
дайдирхьусса оьрчIшиву!

 Оьрмулул манзил битлай 
бувсса захIматрал бакIу, 
Хъунзунттуйн кIура бавну 
ЧIяйнна-зунтту хьуну бур! 

Мув зунттул мицIлил бакIрай
 бусравирай чивчун бур 
ЧIяйннал ТIалхIатлул яхIлий 
хIасул бувсса зунттуну! 

       Даниял  МАГЬДИЕВ

ДУСНАЛ  КЬИМАТ 

ТIАЛХIАТ АЬБДУРАХIМАНОВЛУН

Вана-танал кусса ттуршва пишлияр,
Ца дуснал ккиш ччива дакIнихтунусса,
Вана-танал дурсса ттуршра цIанияр,
Дуснал кьимат ччива ттунма бивщусса.

Дусная лаикIлай ларгсса кьинигу,
Оьнма лавгсса гьантлун ккалли дувара,
Дусвагу къаувну дуртсса шиннугу,
БачIвасса оьрмуну чIалан икIара.

Дустал цаппарасса ттуя арх хьунни,
Цаппарассаннава ттул дакI дурккунни,
Щукру тIий икIара бусса уттигу,
Ттуя  тачIав чучIав личIий къашайсса.

ЧIа  тIий  цIуллушиву ттулва дустувран,
Гьаз буллай ура на цал ттигу кьуру,
ЦIунилгу дустуврайн оьвтIийгу ура,
Хъамалу бачи тIий ттучIанма циняв.

 

             Мустангир РАМАЗАНОВ

ТIАЛХIАТЛУХАССА БАЛАЙ

Барчаман, ЧIяйннал жамят
Укунсса вирттал бусса,
Ччимур оь-хъин багьнийгу
Багьайкун чIарав бусса.

Уссар укунсса чумарт
Аьбдухъал тухумраву,
Ччимур дувангу кIулсса,
Ччинан кумаг-гу байсса.

Даража лавай хьуннав,
Дустал пахру булланнав,

Ина кунасса чумарт
Цала дусну уну тIий.

Да, ТIалхIат, жул аькьлукар,
Жул тухумрал хъуначув,
Вилгу, вил тухумралгу
ЦIа цIурттайну пар тIуннав.

Ина дуллайсса даву,
Ина лавсъсса гьарца ша,
Вил хъиривсса наслулун
Мудан бусраврай буссар.

      Супиян ОЬМАРОВ,

      Дагъусттаннал магьирлугърал 
      лайкь хьусса зузала

АЬБДУХЪАЛ  ТIАЛХIАТЛУХА
ХIурмат лавайсса хъуначувнан, дуснан  ТIалхIатлун, хас буллай ура

Чансса бакъар  лакрал миллатрал дянив,
Бусраврай цIанихну оьрму бутлайсса,
Мийннавасса цану хIисав авияв,
Ххаллилсса ЧIяйричув, Аьбдухъал  ТIалхIат.

Ккаши-мякь ккавккусса оьрчIнийсса шинну,
БачIва ччаннах бивтсса къума кучарду,
Цимийлгу гьаз хьусса бюхттул барзунттив,
Вин дакIний ливчIунни, Аьбдухъал ТIалхIат!

ЦIарай ятIул дурсса лурзи мах куна,
Лавг оьрмулул ина сасан увунна,
Хъунисса къуллугъру канихь бунийгу,
Инсаншиву ядан вища бювхъунни.

Цикссагу бахшишру даврий ларсунни,
Жамятран бусраврай гьантта гьан бувнни,
Ххаллилсса лякьлул оьрчI тарбия бувнни,
Буллунавхьур Заннал захIматран рахIмат.

Ххари хъанахъу тти оьрчIал оьрчIая,
Буслай мийннахь вилва бувт оьрмулия,
Мийнналгу цIувххунахь, ттатта цур, куну?
Пахрулий бусича - Аьбдухъал  ТалхIат!

 

Кьисмат бух лавгувкун, оьрмугу лагай,
ЧIявучиннал цIарду хъамагу ритай,
Вилмур цIа личIанссар абадлий дакIний, 
ЯхIлувсса  ЧIяйричув -  Аьбдухъал  ТIалхIат!

БУСРАВССА ОЬРМУЛУЛ ХХУЛЛУ

      Лахъисса ххуллу цалчинмур  
      шаттираятури байбишайсса.
      Китайннал учала

АьбдурахIманов ТIалхIат, Жабраиллул арс, увну ур 25-нний декабрь зурул 
I936-кусса шинал ЧIяйннал шяраву АьбдурахIманхъал тухумраясса Жабра-
иллул ва Амирхъал тухумраясса Зайнаблул кулпатраву. Вайннал бувну бур 4  
оьрчI; хъунма арс Гъазихан, хъиривмур ссу ПатIимат, ТIалхIат ва чIивимур 
ссу Уммукулсун.I943 шинал ТIалхIат дукклан лавгун ур    ЧIяйннал дянив-
мур даражалул школалийн I-мур классрал учительну зисса Маммакьурбанов 
Сулейманнул классравун, цала гъанчувнащал ХIанапиев ХIабибуллагьлущал, 
гайннал ужагърая цакуцсса аццул сумкардугу бувну,ца-ца букварь лугу, ца-ца 
тетрадьгу, кIурщуя дурсса ккуппивгу ларсуну. ТIалхIатлул оьрмулул I0-ра шин 
хьуннийн, нину-ппу ялату лавгун, ятинну ливчIун, цалва чIивимур ссийщал 
Уммукулсуннущал ЧIявсса детдомрайн кьамул бувну бур.I953-кусса шинал, 
детдомгу Гъумукун бизан бувну, Уммукулсун гихун гьан бувну, ТIалхIат ЧIявс-
са интернатрай  ялапар хъанан ивтун ур.I956 шинал, ноябрь зуруй, къуртал 
бувну I0-ва класс школалийгу,  цалва маэша хьуннийн, Ваччавсса Госбанкрайн 

Публицистика

ученикну увххун ур,  20 - ра къуруш харжирал ласлай. Ца шинал мутталий 
ТIалхIатлуща бювхъуну бур ххуйсса банкрал коллективращал зий, лахьхьин 
операционный бухгалтернал даву. Ноябрь зуруй I957 шинал увцун ур арми-
ялуву къуллугъ бан  3-нна шинайсса. Армиялуву къуллугъ буллай уна, ТIалхIат 
дукклан тIайла увккун ур ца шинайсса Метеролог радист-кодировщик шайс-
са курсирдайн Брянск тIисса шагьрулийн. Примерныйну дукклай тIий 10 –ва 
гьантлийсса отпускрайн ита авкьуну ур шавай. 

ТIалхIат  кулпат Саиматлущал

Комсомолланул культурн Обком Комсомолланул дуллуну дур ХIурматрал 
грамота. Воинский частьрайсса политотделланул 2-ра шинайсса хьхьувайсса 
партийный школалул отделениегу къуртал бувну бур.I960 кусса шинал кьамул 
увну ур кандидатну Коммунистический партиялул. Июль зуруй I960 -кусса 
шинал, армиялуву къуллугъгу бувну учIайхтува, махъунай кьамул увну ур Гос-
банкрайн операционный бухгалтерну. Вава шинал кьамул увну ур Компарти-
ялул членнугу. Январь зуруй I962 -кусса шинал ТIалхIатлул щарну бувцун бур 
цалвагу ссурахъу Саимат, хъинну ас-намус бусса, инсаншиврул, хъиншиврул, 
тIабиаьтрал щаллусса душ. Вайннал хьуну бур 5-ва  оьрчI: 3-ма арс 2-ва душ. 
Цинявннал ларсун дур лараймур кIулшивуртту. Хъунмур душнил Аслил къур-
тал бувну бур Дагуниверситет,   арснал Гьаруннул- политехнический институт, 
арснал Джамбулатлул – народнохозяйственный институт, арснал ХIажикьур-
баннул- университет, душнил- Рукьижатлул- народнохозяйственный институт. 
Циняппа къатрал хьуну личIи-личIийсса давурттай зий бур. ТIалхIатлул бур I2  
оьрчIал оьрчIру ва 3 оьрчIал оьрчIал оьрчIру.  Авгъуст зуруй I963 -кусса шинал  
ивтун ур кредитный инспекторну.

Госбанкрай зий уна, июнь зуруй, 1963 кусса шинал, къуртал бувну бур 
Астраханский учетно-кредитный техникум - бухгалтернал пишалийсса.1964 
кусса шинал дукклан увххун ур Самаркандский торгово- экономический ин-
ститутравун. Март зуруй I967-кусса шинал зун увххун ур Главный бухгал-
тернал заместительну шяраваллил хозяйствордал управлениялийн. Зий уна, 
къуртал бувну бур 30 майрал I969 -кусса шинал Самаркандский торгово-эконо-
мический институт, бухгалтер-экономистнал пишалий.1969- 197I -кусса шин-
нардий  гьуртту шайсса  ивкIун ур Ккулал районналул нарсудрал заседательну.  
ТIалхIат 1970 -кусса шиная мартрал 1976 -кусса шинайнийн  Кулинский рай-
онналул народный контроланул внештатный отделланул заведующийну зий 
ивкIун ур - шала финансиртталсса байсса.  Активныйсса даврихлуну народ-
ный контроллануву СССР - данул народный контролланул чулухату 19-нний 
мартрал 1970-кусса шинал  ХIурматрал грамота дуллуну дур. Июнь 197I - кус-
са шиная май зурул 1976 -кусса шинайнин  Главный бухгалтерну зий ивкIун 
ур Цахай Маккаевлул цIанисса ЧIяйннал колхозрай. Июнь I976 -кусса шинал 
зун увххун ур Республикалул ДАГГАЗ –рал Главный бухгалтерну. Июнь зу-
руйI979 шинал къуртал бувну бур кIира шинайсса  Дагестанский Обком КПСС 
- рачIасса университет  Марксизма-Ленинизмалул вечерное отделение, лавсун 
бур ятIюл диплом- политика лахьхьаврил. Белгород шагьрулий къуртал бувну 
бур зуруйсса курсру главный бухгалтертуврал МЖКХ- лул даврий кIулшиву 
гьаз дуллайсса- лавсун бур ятIюл диплом 1992 -кусса шинал къуртал бувну 
бур институтраву управленческих кадров Академии народного хозяйства при 
Правительстве Российской федерации, программалийну – «управления эконо-
микой» лавсун бур диплом. Болгарнаву София, Варна- профессор Багдановлул 
высшая школа управления къуртал бувну бур  «Экономика газового хозяйства- 
деятельность акционерных обществ в современных условиях»  тIисса  лавсун 
бур диплом.

Авгъуст зуруй 2000-кусса шинал  ДАГГАЗ-рая тIайла увккун ур  ООО «КА-
СПИЙГАЗПРОМРАЙН»- НАЛОГОВЫЙ ОТДЕЛЛАНУЛ НАЧАЛЬНИКНУ, 
ЯЛА ДЕБИТОР- КРЕДИТОР ОТДЕЛЛАНУЛ НАЧАЛЬНИКНУ. ИЮНЬ ЗУ-
РУЙ 2003-кусса шинал, цалва аьрза буллуну, Газпромрая пенсиялий игьалаган 
увккун ур.

Февраль зуруй 2016 - кусса шинал ТIахIат увчIунни Кировский администра-
циялучIасса оьрмулул бугьаримийннал (Совет старейшин) советрал председа-
тельнал заместительну. Пенсиялий унагу, цащава бюхъайсса хIарачат буллай 
ур агьалийнал тIалавшиннарду щаллу дансса кумаг буллай.

ЛичIи-личIийсса хIукуматрал идарардай марцIну къуллугъ буллай, ТIалхIат-
лул хьуну дур 47-ра шин. Цумур даврий зий ивкIун ухьурчагу, ТIалхIатлул 
бусраврай къуллугъ буллай, ларсун дур чIярусса бахшишру; хIурматрал гра-
мотартту, 5-ра памятныйсса юбилейный медаллу ва лайкь хьуну ур «Ветеран 
труда»-тIисса цIанийн, 23-нний майрал 2003-кусса шинал Государственный 
советрал Указрайн бувну ванан  дуллуну дур  «Заслуженный работник Респу-
блики Дагестан в сфере обслуживания» тIисса ларайсса цIа. 

ш.ЧIяйми
                                                                                                          Жул  корр…
                                                                                   

       Валида  ИСАКЬОВА

ЦАЛЛА  ЦIА  БУСРАВ  ДУРССА  ИНСАН

ЧIяйннал шяраву ТIалхIат    жул  гъансса, чIира лях бакъасса чIаххувчув ус-
сия. Жул нахIуну, бавкьунуя  бусса. Ттул ниттин нину учайссия  ганалгу, ганал 
кулпатралгу. ТачIав жул рагьсса чIун къархьуссар, ца кулпат кунма, бавкьуну  
ялапар хъанай бивкIссару даиман. ТIалхIат  хъинну инсаншиву дусса уссар, 
иш багьний, кьини дуркнал чIаравгу ацIайссар. Хъунмасса тухумравасса уну-
ва, нину-ппугу бакъа, ятинну ливчIун ивкIссар,  оьрчIавугу  чIана чIивима ив-
кIссар. Цанма хъунма тухумрая къабивсса хайр, цала  чявучин биян бувссар: 
оьрчIан, душваран, уссур-ссуннан, ссурахъаврал оьрчIалссагу бувссар, циняв 
мачча-гъанналссагу, хIатта шяравумийнналгума  чIарав  авцIуссар. Цащава 

бюхъаймур щяв къабивхьуссар цавагу чулийнмай. ТIалхIат  хъанахъиссар цала 
цува увсса инсан, чIарав ацIанма акъанугу. Ганал буссия хъинну хьхьичIун 
бурувгсса кулпатгу. Ласнал даву дачайссар, чIарав буний  иминсса, рахIатс-
са, аькьлу бусса кулпат.Мукунсса буссия аьпабиву Саимат, ТIалхIатлул кулпат. 
Дуккаврил чулухагу ТIалхIат лап гьунар бусса, итххявхсса ивкIссар. Га Самар-
кьандрай дуклай икIайссия. Дугу дурккуну, гьарца чулуха хьхьичIунну  уссия. 
Жул ниттил,  цийнна оьрмулул шинну хьуну, бугьарасса хьусса чIумал,  ганахь 
куссар, хъуна хъунама арсгу инара, душгу Саиматри, ттул оьрчIгу зуйн тапшур 
увссар, куну. Мукунсса вихшалагу дикIайссия, тIул-тIабиаьтгу дикIайссия жул. 
Ттизаманнай мукунсса ишру чанну бакъа бакъари. Шяраваллийн, халкьуннан, 
мачча-ляхъинналун  ка   къаччуччай къяцIа уссия жул ТIалхIат. БивкIулучIа-
гу хьхьичIа-хьхьичI уссия, буккулучIагу хьхьичIа-хьхьичI  уссия. Жяматрал 
дуллалимуничIагу гьарца ххуллух чIарав ацIайссия. Мукунмасса бур  ганал 
оьрчIругу. ЦIуллушиву дулуннав цахьхьун. Лайкьсса, хIакьсса зунтталчуври, 
лаккучуври, ватанчийри  ТIалхIат.  Ур кусса инсанни лакрал дянивугу. Ганан 
цIа дирзмагу, махъа нанисса наслугу,  цалва тарг  бусса,  цахава  лавхьхьусса 
хьуннавча, аминь, я, Аллагь!..

*  *  *
ХӀурматращал Жабраиллул арс АьбдурахӀманов ТӀалхӀат, 

Дагъусттаннал сфера обслуживаниелул лайкь хьусса зузала, 
ЗахIматрал ветеран, пенсионер.

Ххирасса   «ИЛЧИ»  газетрал  редакцияй!       
Май зуруя шийнмай «Илчи» газетрай бищлайсса Лакрал жяматрайнсса 

ОЬВЧАВУ газетрал 25-шин хъанай дурча,  зущава бювхъуссаксса ва каши хъ-
ирив ларссаксса  ва юбилейрал чIарав бацIияра,  зущава ци журалий бюхълай 

бурив,  мукун  ка-кумаг бара тIисса на ттулва чулуха хъинну чIумуйсса  лехха-
вуну  ва аьркинсса оьвчавуну ккалли дуллай ура.

Агарда лакрал агьалийнан жунма чарабакъа аьркинсса «Илчи»  газетгу, 
жулва ниттил мазгу, буттахъал аьрщигу, махъа жува кьабитлай тарбия бан аьр-
кинсса никгу, кIунттил къабугьарча, жулва буттахъал тарих бухлаглан тIий бур, 
мукун хъанангу  най бур,  чантI къаучирча, чIарав къабацIарча. 

Ттун бувчIаву: газета  ита бакьин  хъинну захIматгу  бихьлай,  чансса  хар-
жирацIух   лакрал  тарих гьаз  банну тIисса газетрал зузалтрал  цанма  ЦА-
ДАКЬА ба тIий бакъар.

25-ра шинни ттулгу гьарица шинах ва газета «ИЛЧИ»  чичлай. Газета чи-
чаврил хIасил чан хъанай дунугу, шиная шинайн ххуй хьунни ванил жинс, 
оформление, ххуй-ххуйсса рубрикартту, лакрал агьалийнал дакIний-мазрайсса 
чичавуртту ва цайми- цаймийгу муслихIатру.

На, ххуйну лакку мазгу лавхьхьусса, буттахъал аьдатругу зия хьун  къарит-
лайсса, 40-лла шинай МахIачкъалалий яхъанайсса  ттулва хъунмасса кулпатрал 
ва тухумрал цIания хъунмасса барчаллагь тIий ура циняппагу газетраха зузис-
са зузалтрахь ва хъунмур редактор  Качар Абачараевнахь хьхьу- кьини дакъа, 
даркъу-гъили къакуну, лакрал агьалийнал тарихрая ва оьрмулия материаллу 
датIлай, захIмат бихьлайсса .

Дагъусттаннайсса цинявппагу миллатирттал цалва мазгу, культурагу, тIаби-
аьтгу, буттахъал тарихругу  хьхьичIуннай дуллайсса чIумал, жува лакрал агьа-
лий муниха  диялсса къулагъасшинна дуллай бакъару.

Циванникьай ваксса гьунар бусса,  дурккусса, цаймий милларирттаяр хIа-
рачат бувсса, ччарча дяъвилуву,ччарча къинттуллух дяъвилун аьркинмур щал-
лу давриву, ччарча хIакинтуврал пишалий, ччарча чичултраву,ччарча космос  
махь бавриву ва цайми- цаймий иширттаву лакрал миллитран лайкьсса кьимат 
бищаву къадуллайсса?

Цан бакъарча, на акъа цури, тIий буну тIий. Ттун бувчIаву жулва лакрал 
дяниву дакъар кувннал куннахсса ччаву, ххирашиву, цаннал цаннан кумаг баву 
дуллайсса давриву, бакъар лакрал  шаннагу районналул рукодстворттал ца-
лийсса маслихIатшинна, лакку мазрал тарих ябаврил цIанийсса, агьалийнал 
ниттил мазрахсса ччаву гьаз дансса. Хъун къуллугърал гьаз шайхту, так цалла 
хъус-кьинилул  ва кулпатру щаллу шаврил пикриртту  хьхьичIунну чIалай бур 
гьирицаннан. Ссан аьркинни лакку мазгу, бюхълай буна, оьрус мазрай гьарица 
зат щаллу дан, тIий пикри бакъа буру.

Яруссаннал дунияллих цIа дурксса, Дагъусттан  машгьур бувсса Расул 
ХIамзатов  чичлай  УР:

Бат  хьунтIий бухьурча ва ттул маз гьунттий,
ХIадурну ура на хIахьину ивчIан.
Ссаннивкьай аьркинсса ттун ва Дагъусттан,
Ттул мюрщи оьрчIаща ттул маз зеххирча?!

Ссаннивкьай аьркинсса зунттал агьлугу,
Цалваний чил мазрай гъалгъа тIутIисса?

Циваннивав  жулва лакку мазралгу,  ххаллилсса чичултрал цивппа сагъун 
буна ита бавкьусса, цIанагу жагьилмийннал  цалва бюхъулий чивчусса лут-
тирдалгу  кьадру  кьимат гьаз къабуллайсса, жулла махъа нанисса лакрал ник 
ниттил мазрая махъаллил буллайсса? Ттун  хъунмасса асар шай жулва лакрал 
школардай дуклайсса оьрчIру, цащалла цивппа оьрус мазрай бакъа гъалгъа тIи-
ний, буллайсса мажлисирттай, юбилейрттай ва цаймийгу жамятрал дуллайсса 
ххаришивурттай хъунисса тамядатал, мажлис бачин бувулт  оьрус мазрай бакъа 
гъалгъа къабуллайний,  2-3 цаймий миллатрал гьалмахтал буну тIий, (неудоб-
но тIий) кьюкьала бизлай жулва маз. Лакрал ххаллилсса чичу-шаэр, тарбиячи 
(аьпа баннав цал) - Абачара ХIусайнаев   чичлай ур;

Мазру циняппа ххуйссар,
Ххуйссар ттул лакку мазгу,
Мазру циняв пасихIссар,
ПасихIссар лакку мазгу.

Лахьхьияра пасихIну
Гъалгъа тIун лакку мазрай
Душманнащал  -  кьянкьану,
Дустувращал -  кIукIлуну.

Бургирала мукъурттил  ххаллилшиву, цуксса ччаву дуну, мяърипатрай бу-
слай ур шаэр лакку мазрал ххуйшиврия ва бакъа чарабакъа аьркиншиву лакрал 
агьалийнан. ЧIявусса жулва шаэртуралгу, чичултралгу, ниттил мазрах  аякьа 
дуллайсса газета чичлайсса, букклайсса агьалийналгу  гьаз буллай бур жулва 
лакку мазрал кьимат…

      
                                                      * * *

ХIАРАЧАТ  БУЛЛАЛИЯРА  ЦАМУР  МИЛЛАТРАЯР МАХЪУН  КЪАБАГЬАН

                                      Ххирасса редакцияй!

Ноябрь зуруй шанна шин там хьунни, жуятува личӀий хьуну, дугърисса, 
уздансса кулпатрава ивзсса лаккучув, 7 оьрчӀ-бакӀуннал ппу, Финнащалсса ва 
Буттал КӀанттул цӀанийсса дяъвирдал участник, орденоносец, шяраву ва рай-
онналий бусравсса элмийсса давурттаха зий ивкӀсса, оьрму оьрчӀру тарбия бав-
рил цӀаний харж бувсса учитель МахӀаммадов ХӀусайн, МахӀаммадал арснал.

ХӀусайн ия, ниттил увния шихунайсса тарбиячи, ххалилсса дакӀнил заллу.
Къавхьунни ХӀусайннуща, цалва дакӀнийсса мурад щаллу бан. Язисса арс 

МахӀаммада цаяра хьхьичӀ оьрмулуцӀа шаврил къюву духӀан къархьуну, жуя-
тува лавгунни.  

Ванал хъунмасса захӀмат бивхьуну, сакин бувссар ЧӀяйннал тарих жамятрал 
багьу-бизулия, оьрмулия, пишардая чивчумур, оьрмулуву цукун къуццу буллан 
аьркинссарив лахьхьин буллалисса маслихӀатру.

Мурхьирая ахъулсса архну къадагьайссар

                Агь, оьттун лиевуй ттул чIава оьрмуй,
                ЧIаракIуннил кунма кьавкьун нанисса�
                 ХIавинахъал  Саэд

На увну ура 25-нний декабрь зурул, I936 -кусса шинал, ЧIяйннал шяраву, 
Ккуллал районналий, АьбдурахIманхъал тухумраясса Жабраиллул ва Амирхъ-
ал тухумраясса Зайнаблул кулпатраву. Ттул ия ца уссу-Гъази-Хан I92I -кусса 
шинал увсса, ссурвал ПатIимат – I927 шинал бувсса, Уммукулсунгу-I938- кус-
са шинал бувсса.

Ттун так дакIний ливчIунни ниттия ва буттая ттунма ккавккмур, бавмур,        
укунсса: ттул дия оьрмулул 4 -ра шин,  чIивимур  ссуйл  Уммукулсуннул 2 -ра 
шин, ссуйл ПатIиматлул 9 -ра шин,  уссил Гъази-Ханнул I2 шин. Жунсса ду-
ланмагъшиву дуллай, бутта колхозрал давурттивгу дуллай, кулпат хъуни бан, 
оьнасса чIумал, дарзишиву дуллай, кьяпри- зару буллан икIайва, баба къатлул  
ичIувусса давуртталсса, гъаттаралсса, хъунилсса,  уссийл ва ссийл дуккаврилсса  
буллан дикIайва. Бусаврийн бувну, Жабраил ва Зайнаб  хъинну куннан кув ххи-
расса, эшкьи- ччаврий цачIун хьусса кулпат бивкIун бур.

Вайннал сипатру ттигу ххуйну хьхьичI дацIлай дакъари,  рирщусса суратрагу 
чувчIав къаляркъунни, жува хъуни хьуну махъ луглай… Буттал чагъанагу би-
щайсса бивкIун бур, бабалгу балай чайсса бивкIун бур, жяматрал гьарица хъ-
атIайн ххаришивурттайн буцайсса бивкIун бур. Хъинну захIматсса, кьянатсса 
шинну  дия I94I-I945-кусса шинну.

Колхозрал правлениялул бутта, Буйнакскалийсса колхозрал хIаятрал домком-
нал  Маллаллавхъал МахIаммадал кумагчийну тIайла увккуну, зий ивкIун ия.

ДакIнийн багьмур

1943 -кусса шинал, июнь зуруй, ттул ниттил (аьпа баннав цийл) школалийн 
гьаннийн, бутта ххал ан тIий, на гьан увна аьпа биву Камилхъал Кьасиннущал  
районналул дяъвилул фронтран бавтIсса ккунуккирдал дурцIсса пургъунна-
лий Буйнакскалийн.Жул ххуллийх хьуна 2 -ва гьантта, хIаллийх най, ккунук-
кру къагъагъан тIий, дучригу илтIасса, хIал чансса бия.БакIлавай наниний, на 
пургъунналия учIан увну махъ, ачин айва цува хьхьичI най, ттухь кьюча биша 
тIий. Ахиргу, бивру щурагьун.Гикку дия ЧIяйннал колхозрал двор хъунмагу 
Маллалав ия.Ликкан барду ккунуккру, гъавгъсса ккунуккирдал ца бувцIусса 
бадра хьуна. ХIаятраву бия Маммарайхъал МахIаммада фронтрайн продукция 
тIайла дуккайсса складрал хъунаману зийсса, жул бутта Жабраил, Маллалав, 
цува Кьасин ва кIива цаймийгу арамтал ттун ххуйну гай къакIула.КутIану 
чичин -куннуккирдал праздник хьуна  гайннан. Махъ, нагу дакIнийн агьну, 
Маммарайхъал МахIаммадал нагу увцуна цалва складравун, гиву дия чIярусса 
продукция.Ца хъунмасса тIаннул кьаллучIан увцуну,  гьухъул кахри дартIуну, 
повидло дусса кьаллувун ка дучIан увну, канаки увна: каний духьунссия 4-5 
кило повидлалул.Щихьхьун дирияйссия га  чIумал  повидло?

УвкIра шавай гава Кьасиннул пургъунналий.
I944 -кусса шинал, Буйнакскалияту шавай зана къавхьуну, бутта гьан увну 

ур Бабаюртлийсса чIяйннал колхозран дуллусса хъуру дугьан кумаг бан. Бри-
гадирну мув чIумал ивкIун ур Бугърахъал МахIмуди. МахIмудил аьркинмуних 
харж дансса арцу дакъа, колхозрая къадуркIуну, пикри бувну бур бугьансса 
къамлуя баххан, Бабаюртлийн лавгун. Ттул буттагу увцуну, пургъунналий кол-
хозрал правлениялул ихтияр дакъанма, бахлай буру тIий, органнал ацIан увну 
ур ттул бутта. МахIмудилгу, чIяту ихтияр дуллайсса  чагъар ласун гьанна куну, 
цалва бакIххассал бувну бур.ЧIяту чагъар лавсун бучIаннийн, суд бувну, ши-

найсса дуснакь  увну ур бутта.Аьркинну бивкIун бур правлениелияту решение 
лавсун, судрайн булун. Ва иширал бакI цIуцIаву дансса инсан къавхьуну ур 
ттул буттал ляхъиннарай. Ттул бавал, буттал бишайсса ссуникIурттул кьяпагу 
баххан буллуну, буттал ссурахъу Расулхъал АьбдурахIман гьан увну ивкIун ур, 
чIарав ацIан, цивхьуну бурив ххал бан.Вагу, усса кIану къалявкъюнни тIий, 
зана хьуну ур.

КутIану чичин,  ниттин  баян бувссар I945 -кусса шинал бутта дуснакьрай 
ивкIушиву 50 - лла шинал оьрмулуву.Сси-къащинттарал мурчIигу хьуну, ца 
шинава I946 - кусса шинал, 46-ра шинал оьрмулуву, лахъи къалавгун, къашай 
хьуну, 2-3 гьантлува –«Бадрижат»тIисса махъгу куну, -ци учин ччай диркIсси-
яв аьпа биву, - аьпалухьхьун хьуна.Бадрижатлулгу I4-нний ноябрь зурул I945 
-кусса шинал МахIаммад увна, лас Китабгу ивкIуна. МахIаммад, ца чIивима 
уссу куна, ттула мукьав аьвхIуна икIайссия. Жул цIияту вайннал цIивн 3-нна 
метра дия, тахта дирхьуну, занай бикIайссия.Нава оьрмулул хъунав хьуну уну-
гу, хъама битан бюхълай акъара ттула мурчIисса бавал жухра дурсса аякьа.
Аьпа баннав цал ттул бава алжаннул хIуруин духьунссия, жагьилсса оьрму-
луву мурчIи хьуну дуна, жул дуки-хIачIиялулсса буллан дикIайва. Хъинну 
ккаши багьсса шинну дия, ца къалмул ссахIлих ашрапи буллайсса чIун дия.
ИникIма дакъа, дукра дансса неххалчIапуя (мать-и-мачеха) - лия каша бувну, 
ккаши ххиян бан, канан бикIайссия.Качар цукунсса бикIайссарив ххал къ-
ашайва.Шоколадри тIий, колхозрал гъаттаран бичин лавсун бувкIсса макоха 
канан бикIайссия. ЯтIювахъая макоха-жмых лавсун нанисса машина наннийн, 
къарал буллан бикIайссия, бацин.Дугъул бакIуя кIяла ттукку дурккунис лар-
сун наннийн, ялугьлай бикIайссия.Колхозрал хъуру ттирхIуну, къав ххилайсса 
чIумал, циняв школалийсса оьрчIру, сумкардугу буллуну, аьравалттал хъирив 
чIаллу батIлан бикIайссия.Ччарду дурну махъ, ттарацIув  аьрщаравун кьутIсса 
хъюру дукклай, канан бикIайссия.Къурату къав буххуну махъ, ччантIула занну 
дусса кIанай, кIуллал четIри ххал дуллай, диххлан бикIайссия.Инт дучIайхту, 
къурнил нущи бихлан лагайссия арийн.

Ца чIумал баба лавгуна Шапихъал Мариянхъаннийн, Бадрижатлущал нагь 
дарцIан нану, куну.ДуркIуна цийлла карщул ланттулий хIархIарая бувсса кIи-
ва инил къяс лавсун душнингу, ттунгу.Бияхха, кIиссурттал къалипругу дагь-



21

ну, нисгу хIала дурну, бувсса къясру, ттулва оьрмулуву мудан хьхьич бацIлан 
бикIай гай мурчIисса бабал ларсун дуркIсса инил къясру, гаксса нахIусса кьа-
друлий дукра дуркун акъара.

Школалий дуклай ивкIсса шинну

I-нний сентябрь зурул I944 -кусса шинал на лавгссара школалийн.Ттул 
бавагу, МахIахъал Асбатгу, ссурахъал бия. Ччяв-ччяний цачIу бикIайва дакI-
ний-мазрайсса буслай. Нагу, ХIабибгу (аьпалухьхьун хьунни), уссурвал кунма, 
цачIу бикIайссия.Вайннул жун кIиннанмагу, цакуцсса оьрчIи аццая сумкарду-
гу бувну, ца-ца буквардугу тетрадьругу бивхьуну, кIурщуя дурсса щекьирал 
дурцIусса ккупивгу, ручкардугу дуллуну, школалийн гьан бувна учитель Мам-
макьурбанов Сулайманнул I-мур классравун.

ЗахIматсса чIун дия, дяъвигу ярглий най, дукиялул щаллушинна дан къа-
шайсса.Хъама битан бюхълай акъара, нину ялату ларгун махъ, гай ккаши- мякь 
бувкусса гьантри. НеххалчIапIуя (мать-и- мачеха) подорожникрая, мечIая ва 
цаймийгу урттуя бувсса каша, иникьаллул грамм дакъа, бувтсса гьантри, чIи-
вимур ссийщал, ца баркьут лахлай, бявкъусса къатлуву дуртсса хьхьурду.

Ттул хъунма уссу Гъази-Хан дурккусса акъая, бувагу 4 классрал кIулшиву 
ларсун дия. ЧIивиния шинай ятту-гъаттарачIа,  хIухчушиву дуллай, оьрму гьан 
бувсса ия.

Хъунмур ссу ПатIимат, къатлулссагу, мюрщисса жулссагу буллай, колхоз-
рал давурттай хIарачат буллай бия.

1949 - кусса шинал  щар хьуна чIаххувсса цила ссурахъуйн,  маз къакIулс-
са Ссамадов Апаннийнан.Цаннал ца лавсуну, чил дакI мяш хьунну, захIматсса 
оьрму бувтссари ххаллилсса, 5 оьрчIгу хъуни бувну, вайннал аякьалийну жугу 
яхъанай бикIайссия.

1951 - кусса шинал Гъази-Ханнал щарну бувцуна Бугърахъал Рамазаннул 
душ Рабият.Ва шинал ттул дия I4 шин, ссийл Уммукулсуннул I2 шин.Цалва 

лякьлул кулпат хьуннийн,  жухгу шайсса къулагъас дайва. Мадарасса хьхьурду 
дирчссари, дуссухун занай, Бугърахъал Рамазанхъанний уссийл щарнищал, ду-
киялул  иш  кIюласса буну тIий.I952- кусса шинал вайннангу бувна душ Ами-
нат.I950-кусса шинал ссийл ПатIиматлулгу увна хъунма арс Жабраил. Уссин 
ва ссийн захIмат хъанай бия мюрщисса жулссагу буллай, цаласса булланму-
нияту жул ниттилссийл Мусттапахъал ПатIиматлул хIарачатрайну жу ЧIявсса 
детдомрай бавкьуна.I953- кусса шинал, детдомгу Гъумукун бизан бувну, Ум-
мукулсун Гъумукун бувцуну, на интернатрайн кьамул увна оьрмулул хъунасса 
ури тIий.

Интернатрай уссаксса хIаллай, на акъа цаймийгу чIятусса ттул гьалмахтал 
Аьлиханов Рамазан, АхIмадов Ибрагьим-Халил, АхIмадов Загьиди ва цаймий-
гу ккашил хьунгу, мякь хьунгу къабитайва  школалул директор Абачара ХIу-
сайнаевлул.

Мудангу барчаллагьрай икIара жу, ятинтал буну тIий, тIайласса ххуллу ккак-
кан бувсса, жулва цIаний захIмат бивхьусса учительтуврахь;I-мур классрал 
учительну ивкIсса Маммакьурбанов Сулайманнухь,4 -чинмур классраву лакку 
мазрал дарс дирхьусса Кьадиева ПатIиматлухь,7 -чинмур классраву Конститу-
ция СССР-данул дарс дирхьусса учитель Бадави Рамазановлухь, биологиялул 
дарс дирхьусса ХIажиев Рамазаннухь, химиялул дарс дихьлай ивкIсса Ами-
ров Апаннинахь, оьрус мазрал дарс дихьлай ивкIсса Керимов МахIаммадлухь, 
ттун математикалул дарсирал гъира бувтсса бухгалтер хьун СултIанахIмадов 
Аьбидлухь ва цаймийгу  дакIния бувксса захIмат бивхьусса учительтуврахь. 

(Яраппий, я, Аллагь ливтIуци-
ривннал аьпа баннав, сагъну 
бумийннахьхьун цIуллушиву 
дулуннав, оьрмулул буччин-
нийн битаннав!)

ЛяличIийну хъама итан къ-
ахьунссар ттун ца яла гъанчу-
вну мяърипат лахьхьин дурсса, 
яла ттуйва дакI- лякья цIий ив-
кIсса, на тIайласса ххуллу ласун 
увсса махъсса 9-I0 классраву 
дукклайсса чIумалсса школалул 
директор Абачара ХIусайнае-
вич (аьпа баннав ваналгу).ЧIяв 
кIива интернат бикIайссия, 
кIантту биял къахъанай, шяраву 
къатри школалул лая бувгьуну, 
яхъанан бикIайссия районна-
лийсса щархъая бакъа Ахъу-
шинский, Лакский районналия 
букIсса оьрчIру  ва  душру.

ОьрчIру каникуллай буссаксса чIумал, жуйн интернатрал зданияртту ядул-
лан тапшур байссия, сухой паекругу буллай (ччатI,качар, консервартту ва цай-
мийгу дукия).

Хъама къабитанссар интернатрай жу дукралул щаллу буллай бивкIсса, по-
варну зий бивкIсса Оьсманова Бича (аьпа баннав цийл), ниттил кунма, цийлва 
кулпатрах кунна, аякьа дайва.Дукралул щаллу къашайсса чIумал «Бичай – И- 
булла» - тIий, раздачкалучIан лечайссия.

 Хъунмасса пахру бикIай ттун кIай захIматсса, ккашилсса шиннардий, тту-
щала интернатрай ччатIгу бувкуну, мусил медаллугу ларсуну, школагу къуртал 
бувсса гьалмахтуврацIун: АьбдурахIимов Мусаниб, 2-мур ЦIувкIратусса про-
фессор (аьпа баннав цал), Якьубов Загьир, 2-мур  ЦIувкIратусса профессор 
(аьпа баннав цал),СултIанов Киров, Ккулатусса профессор, АхIмадов Сулай-
ман, Хъусращатусса профессор, Айдаев МахIаммад чIятусса ва мукунма цай-
мийгу.

ДакIнийн  бутаву

     Дирекциялул чIарав буссия жул 10 -чинмур класс. Переменалул чIумал 
жу классравусса оьрчIру, кьатIув къабувккуну, цаннаяр ца махънийн къабагьан 
магъулусса электролампочкалийн ка щун дуллай, щалва класс луххал бувцIу-
ну бия. Нагу, гайннаяр махънийн къаагьан, тIанкI учав махъва-махъ лампоч-
калучIангу къаивну, дахьа щявн ияйхту, урувгра хьулух авцIуну, аьпа биву 
директор Абачара уруглай ия.На ура, дяъви банссари тIий, амма ганал ссихI 
къадурккунни.Щалла дарсирай на ура пикрилий, ттухьва оьккира къаувкуну, 
ивтуннахха тIий.Звонок бивщуну, переменалин бувккун най буна, урувгра, 
цалва кабинетрал хьулух авцIуну ия Абачара.На ххалщайхту, кабинетрал нузгу 

тIиртIуну, шивун ухху,  кунни.На уххайхту, ттул вичIилухух  ца  хъатгу рир-
щуну, дяъви бувнни: «Ттул щалла вихшала дусса вийнахха, ххуйсса адамина 
хьунссара, тIий,ина нитти-буттахъул бусса оьрчIащал тIулдакъашиву дуллай 
циван ура, на вицIун мудан пахрулий икIайссия, хIарачат бусса,  хьхьичIун 
урувгсса, ххуйсса жагьил хьунссари, тIий».

На, ваца шанава чантI кусса куна, хьуна.Рирщсса хъат чIалай дакъаяча, га-
нал увкусса макъру хъинну дакIнивун бувххуна.Пикри бав ,мяйжаннугу, нава 
ци ххуллийх найссара, тIий.

Ттун ва хьусса иш ттулва оьрмулуву ца импульсну хьуна,чантIанну рутIаву 
тIун бикIай- мукун хьухьунссия. Махачкалалийн ивзсса чIумал хьуна авкьний, 
аьпа бивухь бусайссия ца буттал къадайсса мяърипатрал дарсну хьуна тIий.

Шяраваллил клуб чIивисса буну, хIукму хьуна чIарав кино дишайсса будка 
бан.Ва даву бакIрайн ларсуна ттула бутта уссил Аьбдухъал Рамазаннул дар-
сирая увкIун махъ, ттухь кумаг бува увкуна, пагьлашину дан, чару булун, пяп 
дулун.Жу 4 -ра метра лахъисса, 3 метра уттасса будка бувссия, клубрал чIирайн 
лавну, залланувун чIавахьулугу бувккуну. Киномеханикну ивтуна ХIажикери-
мов ХIажикарин, ттула одноклассник. Нагу, мунал кумагчи хьуну, гьарица хь-
хьуну личIи-личIийсса кинорду дишайссия. Райотделкультуралул права дакъа, 
кино дихьлан ихтияр дакъассари тIий буну, нагу тIайла увккуна Махачкала-
лийсса Госкомитет киномотографилийн, право ласун, нагу экзаменгу дуллуну 
4 февраль зурул I954 -кусса шинал ласав удостоверение № 3.Школа къуртал 
баннийн, киногу дишайссия хьхьурай.

Ттулва оьрмулул II -ра шин хьуния махъ, гьарица  ятту ария бучIайхту, май 
зуруя сентябрь барз бучIаннийн, хIухчалт бигьа лаган тIий, яттичIан гьан айва, 
ттущала оьрмулул гьалмахчувнащал - Сутаев Сулайманнущал.ЧIяннал бусса 
зунттайн: Хъаргу, Хъяшхъяр бярта, Гьанал лявхъя  тIисса шиная шинайн бах-
хана буллай, уссу Гъази-Хан хIухчуну  уну  тIий. Цикссагу бакIрачIан бувкIуна 
ачIа ччаннах, кIюласса янналуву хIухчалтрал даймур дуллай, яттил щаллусса 
гьухъалланичIа, ца зума дугьлай.Ятту ттизайний, бай лаглай,сант дагьний, накI 
ттизин, кьачIа дахIлай, хIухчалтраяр махънийн къаагьаннну,  нис  дансса, накI 
ттизайссия, ттуннагу бюкь  дахIиншиврул,  лияву дайхту, дар баннийн, ттурзан 
я буллай икIайссия ва м.ц. давурттив  дайссия.

Ца чIуммал укунсса иш хьуна.
Гьанал лявхъя тIисса  зунттуй 2 –ва къуш буссия ттардал ва чIируннал, 

750 тта, 650 чIи. Хъунама хIухчу Ибрагьимов Апанни ия (заххухъал). Яттугу 
ттивзуну, лияву дурну, кIа щалла лухччи марххала бувсса кунма, яттил кIяла 
дурну, чIалай дия. Цалва ххира махъ ( дачира нацIлил ттархьру куну) чIукIа 
бувну, нагу, Сулаймангу бизан бувнну, къушлия  ттурзанналучIан. Ссавний 
чувчIав ттурлу дакъая, бивтун гъилисса баргъгу бия, жугу ца-ца гьухъуву, 
бачIва ччаннах лавгру ца-ца зума дургьуну, я буллан.

Къархьуна ца ссят, ча дурккрив къакIулну дурккунни ца лухIисса ттурул-
лул къуркъ, бивчунни ца-ца ккунуккуксса микI, ятту байгьин, бацIан бан къ-
ахъанай, ла бикIансса кIанттух луглай, ппив хьунни щалла лухччинийх. Нагу, 
микIирал увтуну, щала щавари хьуну, хIухчалтрал, къушлийн увцуну, хъин ул-
лай, шанма гьантта хьуна. Гукунсса бала ккавккун акъара.

I956 -кусса шинал къуртал бав I0-ва классгу, айивхьура ттулва хIарачат бул-
лай, тущалвасса оьрмулул гьалмахтувраяр махънийн къаагьан.

Школа къуртал байхту, ноябь зуруй 1956 -кусса шинал на увхра Ваччавсса 
Госбанкрайн ученикну бухгалтернал, 20 къуруш харжирал ласлай.Ттун вай хъ-
инну чIярусса арцуну чIалан дикIайва, ттулва хIарачатрай ляркъусса дуну тIий.

Коллективравун уххан шаву хъунмасса талихI бивкIун бур. На хъинну ххи-
ра хьуссия, ттущалва зий бивкIсса зузалтран; управляющийну зузисса Анна 
Поддубнайлун, Ахъушатусса хъунмур бухгалтерну зузисса Алдамов МхIам-
мадлун, хъиривчувну  зузисса Гъуниясса Ибаева ПатIиматлун,операционный 
бухгалтер Къаврухъал Зайнаблун,Ваччатусса Унху  МахIаммадов МахIамма-
дан ва махъсса зузалтран ( ливтIунал аьпа баннав).

Банкрай зий унува, председательну Райисполкомрал зий ивкIсса Амутти-
нов Михаиллул тапшур  бувна ттуйн районналул архив низамрайн буцин, ка-
ялушиву дува, куну. Архив ябансса къаттагу бакъая, куннивун кув дирчуну, 
хьхьичIсса зузалтрал.На республиканский совещаниялийнгу 3-нма гьантлийс-
са тIайла увккуна, къакIулмур лахьхьин.Мув чIумал республикалул архивный 
отделланул хъунаману ия профессор Исрапилов Аьбид - ЧIятусса (аьпа баннав 
цал). Ца шинал мутталий ттун  операционный бухгалтернал давугу лархьхьуна 
банкрай.  

10-нний июлланул 1957-кусса шинная, 12 ноябрьданул хьуннийн, зий, тту-
щава шайсса куццуй зий, архивгу бакьин бувну, ттуятува рязий бав Испол-
комрал хъунимий. Армиялийн повестка дуркIуну, ноябрь зуруй I957 -кусса 
шинал на армиялийн увцуна.

 
Армиялуву къуллугъ баву

Ккуллал район Лакский районналущал хIала дурну дуну, военкомат Гъу-
мук бия, гиха бувцуна жу Ккуллал районналиясса Ккулатусса Оьмариев Гъ-

а з и - Х а н , Лу к ь ма н о в 
Лукьман ва на. Жу тIай-
ла бувккуна Ржев тIисса 
шагьрулийн,  авиаци-
ялуву къуллугъ  буллан. 
Шикку, хъарду байхту, 
личIи-личIийсса частир-
дайн бивчуна.Жущал 
бувцуна Лакрал рай-
онналиясса 6 оьрчI.На 
дуклан тIайла увккуна 
Брянск тIисса шагьру-
лийн ца шинайсса мете-
ролог-радист-кодиров-
щикнал санят  лахьхьин, 
авиациялуву хъинну 
чара бакъа аьркинсса.Ххуйну дуклай тIий, ттун командованиялул 10-ва гьант-
лийсса отпускгу буллуна, шавай гьан.

На гьуртту шайссия Брянск шагьрулул комсо-
молланул дуллайсса культурно-массовый давурт-
таву. Шикку вайннал ттун  ХIурматрал грамотагу 
дуллуна.

Отличныйну къуртал дурну дуккавугу, ди-
пломращал на махъунай Ржеврайн увкIра зун, 
самолетру леххан дайсса командный пунктрайн 
офицертувращал къуллугъ буллан, сержантнал 
званиягу ларсуну.ХIакьинугу хъунмасса пахру 
бикIай, ттущала армиялий лайкьну къуллугъ-
ругу бувну, лахъсса кIулшивурттугу ларсун, 
личIи-личIийсса пишардай зузисса дустуврая; Оь-
мариев Гъази-Ханная -Ккуллал колхозрал хъунама 
экономистну зузисса,Читтуратусса отставкалийс-

са полковник медицинской службы  Бадруттиннуя ва м.ц.Шавай зана икIан 
махъсса I960 -кусса шинаву на кьамул увна кандидатну коммунистический 
партиялул.Ттухлу рекомендацияртту дуллуна генерал-майор, Советскоий Со-
юзрал виричув  Лисовскийл ва полковник Вендровлул.

На кандидатшиврия партиялул  членшиврийн кьамул увна га чIумал Рай-
комрал I-ма секретарьну зузисса Загълиев ХIасаннул.

ЗахIматрал ххуллу
27-нний июль зурул I960 -кусса шинал, на армиялияту учIайхтува, махъунай 

кьамул увна Госбанкрайн операционный бухгалтерну. 7 –нний сентябрь зурул 
I96I -кусса шинал на тIайла увккуна Дагконторы ГосбанкрачIасса курсирдайн, 
оператор шайсса удостоверение ласав №8. 

Авгъуст зуруй I963 -кусса шинал увтуна кредитный инспекторну.Ва чIумал 
банкрал управляющийну зий ия ккулатусса Мирзоев ХIажикьурбан, главный 
бухгалтерну Кьурбанов Аьбид, заместительну  бия Гъуниннал шяравасса  Иба-
ева ПатIимат – 2-чинмур ЦIукIратусса Ибаев Насруттиннул кулпат, кассирну- 
Ваччатусса МагхIаммадов МахIаммада (УНХУ).

Ттуща бувхъюна, зиссаксса хIаллай, лахьхьин банкрал залтрал дувайсса ци-
нярдагу давурттив, цума акъарив, ганахлугу даву  дувайссия (управляющий, 
главный бухгалтер,кредитный инспектор, кассир м.ц.).Банкрайн зун увхсса 
шиналва на дуклан увхссия заочныйну Астраханский учетно-кредитный бан-
ковский  техникумравун. Техникум къуртал байхту, Дагконторы Госбанкрал 
начальник отдела кадров Абакаров ХIасанбуттал  (аьпа баннав цал) ттухь Хив-
ский районналул банкрал управляющийну насу куна. Кулпатрал рязийшин 
дакъа, гьан къавхьуна,ялагу Гъумукун насу тIийгу, къалавгссара.

Техникум къуртал бувсса шиналва, ттун пикри хьуна институтравун уххан, 
ттулва оьрмулул гьалмахтувраяр махънийн къаагьан. Ва чIумал, Ашхабадрая 
увкIун ия ттула чIаххучув, ниттил къаувсса чIивима уссу Кьубатахъал ХIамза, 
ганал рекомендовать бувна Самаркандский торгово-кооперативный институ-
травун уххан (укунсса институтру Советский Союзрал справочникраву шанма 
бия).Ттущал документру булун буххан пикри хьуна Багов Аьбдуллун ва I-мур 
ЦIувкIратусса ХIасаннун (вагу ттущал ца первичный парторганизациялий ус-
сия-финотделланий зий). Вайннал документру кьамул къабувну, ттуйн вызов 
дуркIуна, экзаменну дулун ухьхьу, тIий.Ххуйну экзаменнугу дуллуну, на кьа-
мул увна институтравун.

Январь зурул 27-нний I962-кусса шинал на щарну бувцуссия  ттулва ссу-
рахъу, ХIайдархъал МахIаммалул ва Рукьижатлул душ-Саимат. Ва бия, 7–ва 
классгу хъуртал бувну, колхолзрал фермалий дояркану зий.Хъинну ччай бия 
ниттилссурварангу, жу щаллу хьуну.

Махъсса буттал ляхъиннаран ва тащу бувну ччай бакъая.ЧIявусса бувна, 
цалва-цалва душру буца тIий, на шикку вайнная гъалгъа къабанна, Аллагьнал 
цала бувссари диван укун чивчуну бивкIссари.

Жалинну бувкIуну, гьунттимур кьини жалинналул яннагу дарцуна, къатлу-
ва(мусийл чарма-гьухъа ва  харал карши.), дарцмагу къалявкъуна, органнайн 
баян мабару тIий, авара хьун къабивтуна маччамийннал, кIулну бухьунссия 
дарцума цу уссарив, занагу къадуруна.Ттунгу, ттулла адамлугъшиву щявн къа-
рутан, ссавур дан багьлай бия.

4-ра шинал мутталий жун бахIу бувну бухьунссия (тIун бикIайва) оьр-
чIру  хъанай, литIлай, больницалий сагъсса кулпат къавхьуна. Специальность 
дикIан аьркинссари тIий,  Райпорал даврин кьамул баннийн тIий, бансса оьр-
чIгу лякьлуву буна, Саимат гьан бувссия Буйнакский торгово-кулинарный 
техникумравун 3-нма зуруйсса Райпорал направление дуллуну.Къуртал бувну 
бувкIуна, свидетельствогу лавсуну.

Ахиргу, 27 сентябрь зурул I965-кусса шинал бувна душ Асли.Вагу бувсса 
шаппа къатлувуя, больницалийн гьан къабивтуна ттулла ниттирссийл Рукьи-
жатлул (аьпа баннав цийл) хъинну аькьлу бусса хъапитайпа бия, ласгу акъа, 
шанма оьрчI  ччаннай бацIан бан хIарачат буллайсса, чуртталил бакIрай щя-
диркIуну, дирчIарчагу, къатлувури оьрчI бантIисса тIий, цучIав уххан къаит-
лай, так ца ттулва ссурахъу Маржанатгу, медсестра Мяммахъал Хъатуми бакъа, 
къабивтуна, больницалия врачтал бувкIун бунагу, къаитабавкьуна - вайннал 
кулпат лаласуннийн.

Вания махъ жулгу чансса оьрмулул тIайлабацIу хъанан бивкIуна.8-нний ок-
тябрьданул I967 -кусса шинал увна арс Гьарун больницалий.Увну махъ, ванал 
бакI хъунмасса бури, ванал РАХИТ дури тIий, врачтуврал, дакъа дуна, буцири 
багьантту лявкъуна.Саиматунгу Райпорал чIумуйсса давурттив буфетрайва ма-
газинналий зунсса дуллуна.Яла колхозрал кассирну зунсса даву дуллуна.

На, 3-мур курсирал экзаменну дулун, Самаркандрай сессиялий унува, ЧIяту 
телеграмма дуркIун дия участковый милицаначIан, на допросить увара, циксса 
арцу ларсъссарив колхозрал кассрава тIисса. Нава ачиннийн сессиялийн, кул-
патрачIа доверенность кьариртссия, ттулла премия ва харжи ласияра куну, ца 
къуруш  кулпатраща ларсун акъара.

Муксса ццахханну нигьачIаву хьунахха кулпатрал бакIрачIан ци кьини дур-
ккривав тIисса.

Участники республиканского совещания работников 
жилищно-коммунального хозяйства. 5-6 июля 1984 г., г. Чебоксары.

КIул хьуна, Саимат шаппа бакъа, ссийчIан ПатIиматлучIан дуссухун лавгун 
буна, къатлувун бувххуну, гьаризад ххилтIу дурну, арцух луглай, кассраву ду-
рагу дусса 240 къуруш арцул дарцуну дия.

Кассовый отчет дуллай унува, главный бухгалтерну зисса Халилбеков Гъ-
ази-Маликлул къатIайлану сияхIрайн ларсуну, сумма хъун бувну бивкIун бия, 
чан хъанаймур сумма хъун бувну. 

ГъалатI  лявкъуну бия экономистну зузисса Мусаев МагхIаммадлул хатIа-
лий кассовая книга ххал буллайний. Цуркинтгу мукIру хьуну, кассрава лавсъс-
са суммалий,  судгу бувну, чан хьумур вайннал дуллуссари. Саиматлул марцIун 
даву дуршиву кIул бувссари.Ттуйн телеграмма рирщусса органнал зузалтрал-
гу, начальник Ванатиев Кьурбаннулгу ттухь багъишла бити куна, анавар бувк-
кунну  телеграмма  дулунча, куну.

30-нний майрал I969 -кусса шинал къуртал бав Самаркандский торгово-ко-
оперативный институт Центросоюза им.Куйбышева.

Январьданул II-нний увнни арс  Жамбулат. Нава Дянивмур  Азиянаву ин-
ститут къуртал баврил хIурматран ххаллилсса тайннал шаэр  Жамбул Жабаев-
лул цIагу дизав арснан.

Хаварданун кIанай

Институт  къултал байхту, ттухь ттулла щарнил бавал Рукьижатлул кIицI бу-
вна, дакIнийн бувтуна ттула щарнибутта ХIайдархъал МахIамма  Байрам-Аьли  
шагьрулий I5 –ра шинай цала ссурахъаврачIа, дуланмагъ дуллай, шавай уцин 
къавхьуссарча, кулпатрайн лахъуни къабуллан, тийва ивкIуссари тIий, уцин-
мур бувакьай куну. Оьрмулул хъуна хьуну ия. Ивра Байрам-Али шагьрулийн, 
ванал ссурахъу Аьбидов Мяммал къатри бусса кIанай ттул бахттиран хьуна 
авкьунни Мяммал арс Аьбид «Куяв ина ливчуннахха»- кунни. БучIин бав на 
ттула щарнибутта МахIамма уцин увкIра-кумаг ба учав, мув лякъин, ттущала 
уцин.Шикках акъари мув, бюхъай Иолотаннай икIан, кунни, тикку акъахьурча,  
«Убардайх» лавгун икIан бюхъайссари кунни.На учав, чув ухьурчагу, лявкъу-
ну, ттуйн тапшур ан аьркинни, куну.Лавгру Иолотаннайн, МахIалул къатлувун- 
гивугу акъари, так ца Мяммагу, МахIагу, кулпатгу бакъа.Гайнналгу допрос 
бувнни, чун увкIрав, цирив тIий, жуща уцлай, уцин къавхьуннича, вищава 
шайрив ххал бува, куну. 

На учав, ахттакьуннийн, чув урив лявкъуну, ттуйн тапшур увара, куну.Ссят  
5 -ра хьусса чIумал лавгра, лявкъуну ия. Цинявппа ссурахъал щябивкIуну, чяй 
хIачIлай, дяний щяивкIуну МахIммагу ия.На ххал шайхту, уруглай 5 минут 
шайхту, аьтIун ивкIунни: «Ина куяввагу акъарав кунни?». БучIин бував, бу-
сав учIаврил савав-ина кулпатрайн, шавай уцин увкIра, куну.Я, ттул арс, на 
кулпатрайн ци лажинну учIавав, нава тайннал кьамул къаанссара тIий, аьтIун 
ивкIунни.Нава гьарица зад щаллу банна, нава бакIрайн ласлай ура цимурца 
куну, вихшала дишин увну, баян бував гьунттий кIюрххила жува наниссару, 
куну.Лавгру Байрамаьли шагьрулийн, Мяммал къатравун, къапулух ца чIивис-
са ца кроватьгу бусса, чIивисса стол, табуретка бусса, личIийну цичIар дусса 
къатта бакъая.Махъ-хьхьичI ласунсса задругу дакъая, цалла янна-кагу дартIу-
ну, кIюрххилва ххуллийн багьру.Увцуну, кулпатрайн тавпшур увссия…

ХIарачатран - барачат

Ттул бюхъу кIулну, сельхозуправлениялул хъунама Вихьлиясса КIурухов 
КIурухлун на цачIана гьан ува централизованный бухгалтериялул главный 
бухгалтерну тIий, занан ивкIуна управляющий ХIяжикьурбаннучIан. На ря-
зий къахъанай ури тIий, масала райкомрайнгу багьуна, на коммунист уну тIий.
Чаран къавхьуну, лавгра сельхозуправлениялийн, харж чансса хъунмасса бия 
Госбанкрайнияр. Мув бакъассагу, бачIи ставка харжирал ласлай, Ветбаклабо-
раториялул бухгалтершивугу дайссия, Минсельхозрайн отчетру дулайсса хъ-
унма ия Акаев Рамазан хъусращатусса.

Райкомрал секретарь Аьбдулжаллалул, ттуйн оькуну, цачIанма цинярда 
колхозирттай профсоюзный комитетру сакин бан багьлай бури, куна.Тапшур 
бувна ттуйнгу инструктор Аьлиев Гьаруннуйнгу  къяниятусса.I3-гу колхозирт-
тай профсозный комитетругу сакин бувну, нава председательну райкомсоюз-
рал ивтуна. 3-нма зурува  председательнал ва бухгалтернал штатругу тIалав 
бувссия. Ттул просьба щаллу бувна Обком профсоюз сельского хозяйстволий 
зисса председатель Шапиев Паридуллагьлул ва главный бухгалтер Аьлиев Зу-
баирдул.

Районналийсса I3 -гу колхозирттай специалитуврал ва механизатортуврал, 
профсоюзный комитетру сакин баврийну,  мадарасса кумаг хьуна мийннал  
цIуллу- сагъшиву дуруччаврил цIаний ва ахIвал ххуйшаву мурадрай.

Зуруя зуруйн 5-6 санаторно-курортный путевкартту дулайва, Обком про-
фсоюз сельского хозяйстволул.Нагу мий аьркинсса колхозирттайх  дачIайссия, 
специалистал  бигьа  лаган  гьан бан.

Дустал бакъасса инсан мув щалва цалва оьрму лайкьну бутлайсса инсан-
ну къаизай ттун.Ттулгу бия  ххуйсса гьалмахтал, марцIсса,щялмяхъ бакъасса, 
иш багьарча, чIарав бацIан хIадурсса.На укунагу чIяйннал жяматран хъинну 
ххирасса ия, яла-яла миски-гъаривнан. Нагу ттущава шайсса кумаг бан хIара-
чатрай икIайссия, хъинмала бан, инсан рязий ан.

Ца чIумал… 
Ттула гьалмахчувнай Билалхъал Ярагъинай (аьпа баннав цал) каруннай дия 

экзема тIисса азар хьуну. Ванал ттухь миннат  бувна  путевка дансса иш бакьай 
куну.Ванан аьркинсса путевка ттул райкомсоюрай дакъая.

Гьарица кьини дучIайва  2 - ра самолет ЧIявн, пассажир бунугу, бакъанугу.
КIюрххила даврин най уна, 8-ра ссятраву дуркIуна самолет.Ганий щяивкIун лав-
гра Махачкалалийн Обком профсоюз сельского хозяйстволул председательначIан, 
Паридуллав МахIаммадовичлучIан (яручув), миннат  бав, дулакьай укунсса пу-
тевка, куну. Путевка дакъая, Обком профсоюз сельского хозяйстволий.

Оьвкуну главный бухгалтерну зузисса ттулагу дуснайн, Аьлиев Зубаирдуйн 
цумур Обком профсоюзрай дурив ххал дурну, ляркъуну, дула путевка куна.
Ттул бахттилун Обком профсоюз просвещениялуву дия украсса 3-нма гьант-
та гьан аьркинну ливчIсса путевка.Гагу ларсуну, ххуллийх най уна, ца кружка 
пиволулгу хIарчIуну, лавгра аэропортрайн.Ссят I2-нний дия ЧIявнсса самолет. 
Ганий щяивкIун, ссят ца хьуннийн, ивра даврин, Управлениялийн.

Бияхха ххуйсса замана, чIун, инсантал!
Дулав путевка Ярагъинахьхьун (вих хъанай акъая, аьпа биву).Хъингу хьуну 

увкIуна.
Хъин шаврил хъунмасса мажлис бувна дувстувращал цалва ужагърай кул-

пат Зулмут зузи бувну, ца хъунмасса индюшкагу шавхьуну.

ЧIяйннал колхозрал председательну дахьа авцIусса Халилбегов Гъази-Ма-
лик управлениялийн занай, КIурухов КIурухлухь миннат  буллан ивкIуна, 
цачIана главный бухгалтерну на гьан увакьай, тIий.На рязий акъа уссия, рай-
комрайн оьвкуну, I-ма секретарь Оьсманов Аьбдулжалаллул гьан аьркинни 
куна, вилла колхозрал тагьар ххуй шаву мурадрай.

I7-нний июнь зурул I97I -кусса шинал лавгра ттула буттал шяравусса кол-
хозрал «ЯтIюл Партизаннал», махъ даххана дурну,  Маккаев ЦIахуйл цIа дирзс-
са кIанай, главный бухгалтершиву дан.УчIайхтува, партийный организациялул 
секретарьнал Кубатаев Рамазаннул  заместительнугу увчIунна, идеологиялулс-
са байсса (аьпа баннав цал).

Экономикалул  иш  ххуйну бакъая, банкрая чIярусса кредитру ларсуну, 
агьалийнан дурсса даврихсса хIакь булун къашайсса кIанттайн дагьну дия. Ят-
тичIасса хIухчалт  нлая бувгьусса ссурхIия, Вихьлия бувцусса, шяравамий къа-
най бия, чIумуй хIакь къабуллай тIий.Ттул Гъази-Маликлущал чIявуну ихтилат 
шайва, договорду дуллалаву кьариртуну, жулва шяравасса хIухчалт буца,шяра-
вусса агьалийнах къулагъас дува, мискинсса колхозраву зузисса хъаннин хIакь 
булла, тIий.Мунан тIааьн къабизлай бия на увкумур.Ттун бувчIаву- договор 
тIисса махъ руководительнан яла ххирамур махъ бушиву чIалан бивкIуна.Тту-
щава шайсса хIарачат буллай уссия жяматрал ахIвал ххуй бан, шайсса кьяйда 
лякълай.

Хьусса иш

Хъарас щаврил байранналий аьпа биву Пидурихъал МахIаммад-Кариннул 
кьуру куна ттуйн, хъиривмур шинал на хъарас щун. Март зуруй I975- кусса 
шинал на, хъарас щун, 2 яттил хIайвангу, ца чIаваоьлгу харж бан ккаккан бав 
партийный организациялул секретарну зузисса Кьубатаев Рамазаннун, ревизи-

онный комиссиялул прдседательну увчIусса ХIажиев Рамазаннун, зоотехникну 
зузисса Оьсманов Герей-Ханнун (цинявннал аьпа баннав).

Вайннал маслихIат бувну, увкуна, чIава оьл дикIул кIюласса бурича, кол-
хозрал цамур ххал бувну, баххана банну, куну.На тавакъюъ  бувссия, бувцуну 
цинцилттай бакъа, биххан къабучIиссар, куну. Нава тIимур бувну, акт дурну, 
I7 къуруш ва 50 копеекрал  арцуйну ххи-чан  хьуна.На приходный ордерданий 
арцу кассравун кьамул  дував. ХIучI бия, ци-дунугу луркIан данссари, нава 
къаччинал тIисса.

Хъарас щав, щалва жямят лагма лавгуну, хъинну ххарину, рязийну.
Хъарас щаврил чIумал Гъази-Малик Бабаюртлий уссия, ганан кIулссия хъа-

рас щалай ушиву.Гьунттиймур кьини Гъази-Малик увкIуну, ахттайнмай ттуйн 
оькунни, милицанайн оьвтIий бури, куну.На учIайхту, участковый милицану 
зисса Пидуриев Жабраиллул  увкунни, вияту аьрза бури, куну.Ххал бувнни  
ттучIава бухгалтерну зисса Аьлилов Аьбдуллул хатIлий чивчусса чагъар бия 
Гъази-Маликлул къулбас дурсса –  на хъарасщаврил байран дан, колхозрал 
чIаваоьл буцуну, бивххунни тIисса.На учинмур бакъа ливчIра, арамтувран оь-
ккимур бан дакIнийн багьарча, ччийкун байсса бурихха, тIий.Ва чагъар чи-
чиннийн, правлениялул члентуврахь цала хIаласу Кьубатаев Рамазаннухьвагу 
къацIувххуну, органнайн ттуйн оьвчин баннийнсса ссавур къадуллуну дия ада-
минан.Гьарзат бувчIувкун, багъишла ити куна.Амма оьсса чувнан диван АЛ-
ЛАГЬНАЛ баннавча.

Ва шинал хьуна такIуй дакъасса бакIлахъия лачIал ва хъюруврал. Бригадир-
ну зузисса Халилов Ризваннун  «Орден трудового красного знамени» дулуссия.

10-нний декабрь зурул I074 шинал оьрчI  бан захIмат хьунссари тIий, Саи-
мат бувцуну лавгра Махачкалалийн 2 мур роддомрайн. Шикку увссари ХIа-
жи-Кьурбан.Ва увсса гьантрай ивкIуна Аьбидхъал Мямма.Ванал ссурахъавран 

Идрислун, МахIан, Разиятлун ччай бия Мяммал цIа дизан.Махъмий рязий къ-
авхьуна. Шавай лавгун, ттулва банкрал хъунма Мирзоев ХIажикьурбан цала 
арснал щарнищал увкIуну, миннат  бувна ттула арснан цала цIа диза тIий.Ва 
ХIажикьурбан кIа ккуличув ХIжикьурбаннул цIари.

13 -нний майрал I976 -кусса шинал, аьрзагу буллуну, 5 шин колхозрайгу 
дурну, яхI бусса арамтуврахь барчаллагьгу куну, увкра хьхьирий гьузун Ма-
хачкалалийн, республикалул производственный объединение  ДАГГА З – рал 
главный бухгалтерну.

2-нний июнь зурул I976 -кусса шинал Кубалаев Кьурбаннул цалва чIаравс-
са Даггазран главный бухгалтер аьркин хъанай ури куну, ттуйн оьвкуна, нану 
куну.

Ттул гьантта икIансса къатта бакъа, иш бувчIуну, цачIана увцунна, ца чIи-
вима ниттил къаувсса уссил Мусаев МагхIаммадлул. 3-нма барз бував вайн-
нал, ца член кулпатрал хьуну. Ганал кулпатрал, Мамлакатлул, къулагъас дайва 
дуки- хIачIиялул, марцI-чапалшиврул.

На, главный бухгалтерну кьамул аннийн, аттестовать ан уна Министерство 
коммунального хозяйстволул главный бухгалтернал ва Даггазрай хьхьичIва 
зий ивкIсса опыт бусса главный бухгалтернал вайннал лайкь увкун, Респу-
бликалул коммунальный хозяйстволул министр Багандаьлиев МахIаммадлул 
ва Даггазрал Генеральный директор Нажмуттинов ХIажи Атаевичлул икьрал 
дурна ттущал, агарда на учет восстановить дарча, 3-нма зурува квартира бул-
лунна, куну. Учет восстановить дурну ххалшайхту, I -мур октябрь зуруй цIу-
ну бувсса одноподъездный пятиэтажный  домрава квартира бувчIа куна.Нагу 
кIилчинмур этажрай кьиблалул чулийнмайсса  Калинина 45 кв.6  2-х комнат-
ная квартира бувчIуссия.Ттун так аьркинну бия кулпатрал паспорт ва оьрчIал 
свидительстворду, ордер ласуншиврул.

ОьвтIий ивкIра Саиматлуйн - квартира буллунича, шилунмай нану тIий.
МютIий хъанан къабивкIунни, махъсса ляхъиннарал хъунимийннал-га цурив 
тIий, чуннав нанисса тIий? Хъунасса министр акъари, даврий уссаксса хIал-
лайсса ивтун, махъунмай ласайссари квартирагу, вилва кюру зия мабара тIий.
Яла бансса чаран бакъа-инава мийва бацIувча, мув паспорт гьан ба учайхту, 
яла цувппа бувкIуна- ордер ласав, кулпатгу прописать бував. ЧIаравсса 39-мур 
школалийн дарсирайн занази бав Гьарун ва Жамбулат, шин къуртал хьуннийн, 
I0- ва класс къуртал баннийн, ссурахъуйчIа Амирхъал АпанниначIа Аслигу 
буссия.Саиматгу обменный пунктрайн даврин бакьав, яла горгазрал газопро-
водирттал обходчицану бувххуна…

Ттунма циксса ккаккарчагу, циксса бухIлан багьарчагу, на тачIав яхI гъа-
гъан къаацIайссия, ялунгума, яхI кьацIул бувгьуну, хъиннува хIарачат буллан 
икIайссия. 

Жапасса чIумал ттул хьхьичI дацIайва ттулва лакку  миллатрал тарихрал 
дарсру. Чансса бухIан бувккуссарив ттул чIивисса миллатран?! Амма лакрал 
тачIав яхI къабавххуссар! Ялунгума жуватува хъиннува чIявусса вирттал 
бувкссар. Лакрал миллат даин пахрулий бивкIссар цилва вирттаврая. ХIII 
аьсрулий аьрчча  мангъулнащал,  тархъаншиврухлу талай, машгьур хьуссар 

ПартIу ПатIима. Ганийн лакрал Жанна д Арку чай халкьуннал. Надир-шагь-
нащалсса талатавурттаву чувшиву ккаккан дурсса Сурхай-ханнал ва ганал ар-
сварал МахIамммад-ханнал ва Муртазааьлил. Граждан дяъвилул къизгъинсса 
шиннардий цува цув уссарив ккаккан бувссар, шанна ЯтIул орденналул кава-
лер Ккацраннал  Апаннинал. !94I-I945 шиннардийсса Хъунмасса Буттал кIант-
тул цIанийсса дяъвилуву  ряха  лаккучувнал  Совет Союзрал виричув тIисса цIа 
ларсъссар: ХIажи Бугъанов, Якьуб Сулейманов, Ризван Сулейманов, ЦIаххай 
Маккаев, кIива виричувнал мусийл цIукун лайкь хьусса АхIмад-Хан СултIан 
ва ЧIятусса Рамазан Усттаров.

Жулва заманнай тIурча, космос тимар бувну, дуниявийсса рекорд дирхьус-
сар Муса Маннаровлул. Чувшиврул эстафета никирая никирайн наниссар. 
Аьрасатнал тархъаншиврийн хъапа тIун бивкIувкун Украиннайсса нацистал, 
Ватанналул тархъаншиврухлу оьрму харж  бувссар лакку  миллатрал арс Нур-
махIаммад  ХIажимахIаммадовлул. Ганал цIа хьуссар Ватан ххирашиврул ва 
патриотизмалул лишанну…

Мурхьирая ахъулсса архну къадагьайссар. Нагу  ца  мурхьирал  ахъулсса-
ра, тай цIа дурксса вирттаврал наслура. Муври ттул оьрмулуву яла хъуннамур  
шадшивугу. 

                                    

*  *  *
Ххуйсса  давурттал  минахур

Цума-цагу инсаннал оьрмулуву шайхьунссар, сайки, оьрмулухун дакӀний 
личӀансса дарсну хьунсса, бюххансса иш. Ва зурул кьуния ххюнний оьрмулун 
70 шин хъанахъисса, ЧӀяйннал шяраватусса захӀматрал ветеран, Дагъусттан 
Республикалул обслуживаниялул сфералул цӀанихсса зузала, Жабраиллул арс 
АьбдурахӀманов ТӀалхӀатлул оьрмулуву хъама къаритай дарсну хьунсса му-
кунсса иш хьуну бур, ТӀалхӀат школалий дуклай унийва.

Нину-ппугу ччянийва ливтӀуну, ятинну ливчӀсса ТӀалхӀат, ЧӀяв интерна-
траву дуклай ивкӀун ур. Та ппурттуву интернатрал директорну зий ивкӀун ур 
лакрал машгьурсса чичу, аьлимчув ва педагог Абачара ХӀусайнаев. Ца кьини 
чӀунархӀал оьрчӀащал вяйлиллалисса ТӀалхӀатлуйн ябияйхту, Абачара ХӀусай-
наевичлул ганахь, къаххуйра, оьккира куну, ссихӀ къадурккун дур. Ганал дарс 
наниссаксса хӀаллай, 45 минутӀрай ТӀалхӀатгу ивкӀун ур, мув ссигъа бувчӀлай, 
бувчӀин къахъанай, циваннивав учительнал цахьра ссихӀ къадуккайсса тӀий.

Дарс къуртал шайхту, А. ХӀусайнаевлул: «Шивун ачу!» – куну, гагу аглан 
увну, цӀун къахьунну ца хъат лаян дурну дур. «Нания ина адамина шавай усса 
ххай ивкӀссара, ина таймий оьрчӀавух циван хъанай ура, тайннал нитти-бут-
тахъул буссар, вихлу ацӀанма так ца инавара», – увкуну бур ганал.

«Мув хӀалатраву на чантӀ увкусса куна хьунав, – тӀий ур ТӀалхӀат. – Бу-
ниялттунгу циваннавав нава мютӀий бакъултравух хӀала шайсса, на уттиния 
тинай тӀулуй икӀанна». ХӀасил, мув цана хъинну ххирасса учительнал, яъни, 
чувнал чувнайн лаян дурсса хъат гьа  хьуну дур ТӀалхӀатлун, та иш хьуния 
махъ, щалва оьрму бахханава хьуна тӀий ур. ЧӀяв школа къуртал байхту, ит-
ххявхсса, хӀарачат бусса ТӀалхӀат зун айивхьуну ур Госбанкрал Ваччиялмур 
отделениялул ученикну, I960 шинал мувва банкрал бухгалтерну зун ивкӀун ур. 
Микку зий унува, заочнайну къуртал бувну бур Астраханнал Учетно-кредит-
ный техникум.

«Банкрай на, га яла лагьмур шачӀанттуя айивхьуну, циняв шачӀанттайн 
лавхъссара, – тӀий ур ТӀалхӀат. – КӀива-шанма мукъуйну учин, банкрал даву 
дагьайкун канилух дурксса инсанна. Таний ттул чӀарав авцӀуна Госбанкрал, 
Дагконторалул кадрардал отделланий каялувшиву дуллалисса, Къяниятусса 
Абакаров ХӀасан-Бутта ия. Зузима гьаз уллалисса, ххуйсса, тӀайлашиву ччисса 
инсан ия».

Цаппара шиннардий ТӀалхӀат зий ивкӀун ур Ккуллал районналул шяравал-
лил хозяйстволул управлениялий хъунама бухгалтернугу. 

МахӀачкъалалийн изайхту, зун ивкӀун ур «Даггазрал» хъунама бухгалтерну. 
Пенсиялийн укканнийн, зий ивкӀун ур мувва идаралий личӀи-личӀийсса къул-
лугъирттай: I998 шинал ОАО «Даггазрал» хъунама бухгалтернал заместитель-
ну, 2000 шинал – налогирттал отделланул хъунаману, мукуна каялувшиву дул-
лай ивкӀун ур дебитортувращалсса ва кредитортувращалсса даву дуллалисса 
отделланул хъунаманугу. Цалчинмур категориялул бухгалтер, цалла даву ххуй-
ну кӀулсса, дайсса давугу, дакӀ дирхьуну, дувайсса ТӀалхӀатлун ХӀукуматрал 
дуллусса ларайсса бахшишру чӀярур.

«Ххуйсса давурттив гьа хьунуксса къадикӀайссар, – тӀий ур ТӀалхӀат. – Пен-
сиялий ура куну, щяивкӀун, ацӀан шайсса инсан акъара. Щалва билаятрайх кӀа-
ма бивщусса ЧӀяйннал жяматрал справочник буллай ура ва кӀанай. Ттулагу, 
чӀявуссанналгу учитель МахӀаммадов ХӀусайн, МахӀаммадал арснал чичрур-
дахагу зий ура, бикъавщунма ливчӀунни, мунал хъунмасса захӀмат бувну, ЧӀяй-
ннал жяматрал оьрмурдая, багьу-бизулия чивчумур. Гьаннайсса, хӀакьинусса 
кьинигу, ацӀаву дакъа, ттущава шаймур буллай, жамятран ттуява хайр хьунмур 
буллай ура, жамятран хайрсса цаймийгу давурттив дуллан дакӀний ура. Ххуйс-
са давурттив дуллан ччарча лагу-лякъайссар, дуллаликун цагу, кӀирагу гьакъа-
шайссар, шайссаксса дан аьркинссар». 

 «Мяйжаннугу, цалла инсапрай ттангъа къахьунну, лажин кӀялану оьрму 
бувтсса инсанни АьбдурахӀманов ТӀалхӀат, – тӀий ур ТӀалхӀатлуя мунал чӀах-
хувчув, Ккуллал шяравасса МухӀуттин, – жул чӀярусса шиннур вай къатраву 
яхъанай, ца зданиялувусса, подъездравусса лакрал куннащал кув дус хьунсса 
хӀарачат бикӀайхха, ТӀалхӀатгу ва жула районналийцири лакрангу, къалакрангу 
хъинну кӀулсса инсанни. Цумур бухьурчагу жаваблувсса цалва къуллугъгу ла-
жин кӀялану бачин бувну, цала хъунмасса кулпатгу махъмийннансса эбратран-
ну ябуллалаврицӀун, ТӀалхӀатлул цаймийннаха аякьа дансса чӀунгу, чарангу ля-
къай, ка усттарсса, пикри камилсса инсан ур. Мунияту бусравнугу ур, ихтилат 
бан, маслихӀат бан, дакӀ наниссагу ур».

ТӀалхӀатлул цалва кулпат Саиматлущал тарбия бувну бур 2 душ, 3 арс.
Хъунмур душ Асият Ккуллал районналул Собесрал хъунмур бухгалтерну 

зий бур, Рукьижат тӀимур душ «Порт-Петровск» пивзаводрал хъун бухгал-
тернал заместительну. Арс Гьарун инженер-конструкторну Москавлий зий 
ур, Жамбулат тӀима арс, Халкьуннал хозяйстволул институтгу къуртал бувну, 
МахӀачкъалалий Ленинский РОВД-лий зий ур. Арс ХӀажи «Даггазрал» хъу-
нама инженерну зий ур. ХӀасил, ТӀалхӀатлул циняв оьрчӀал ларайсса кӀулши-
вуртту ларсун дур. Циняв цивппа зузисса кӀанттурдай хӀурмат-сий дуну бур. 
Ларайсса кӀулшивуртту ласавриву бакъар, гьай-гьай, иш бусса. Дурккусса 
бушаврицӀун, мий хьхьичӀун бурувгсса, ас-ламус бусса, нитти-буттал цаха-
ва бувсса захӀмат гьаз буллалисса бур. «ТӀалхӀатлул ва мунал кулпатрал хъу-
ни бувсса оьрчӀру хъинну инсаншиву дусса бувккунни, – тӀий бур ЧӀяйннал 
шяраватусса, ТӀалхӀатхъая арх бакъа яхъанахъисса ТӀагьирова Асват. – Циняв 
оьрчӀру дурккусса, цалла-цалла давурттай итххявхсса, хьхьичӀунсса бур, жя-

матращалгу хӀалимсса бур. ЧӀяйннал жямат бавтӀсса кӀанай, ТӀалхӀатхъалсса 
кунмасса хьуннав оьрчӀру тӀисса, дуаь баяй. Буниялттунгу, эбратранну тарбия 
хьусса душру ва арсру бур».

– ОьрчӀру тӀайлабавцӀусса шаву – мув оьрмулул хъунмур талихӀри, тӀий ур 
цува ТӀалхӀат. – Амма мув ттулвалусса гьунар бакъар, мув ттул кулпатрал гьу-
нарди хъунмурчӀин. Ттул Саимат хозяйство дачин дан кӀулсса, цийлва пишалун 
аьркинмур кӀулсса (вагу Горгазрай зий буссия), маэшат-ахӀвал, ка дирхьуну, 
бачин бан кӀулсса, инсан бур. ТачӀав, ябакӀ бувтун, хъамаличув кьамул къаувс-
сар ванил, ххюва оьрчӀалсса бан бигьа бакъархха, бувххунна, бавкӀунна тӀисса 
цӀуру-кӀуру къабувссар».

– Буси вила ласнал яла ххуймий хасиятирттая, – тӀий бура нагу, лас цӀар-
ду дуллали увсса Саиматлухь. –  Ласру цӀарду дуллали бан къабигьархха, ци 
ссихӀир буварав?

– СсихӀиргу цукунчӀавсса къабувара, ттул душ, – тӀий бур Саимат. – Мудан 
ласнайн дакӀ тӀайлану бивкӀра, мунахагу, оьрчӀахагу шайкун аякьалий бив-
кӀра. Мурихха хъаннил пиша. ТӀалхӀатлул хасиятирттал ххуйшиврия щаллусса 
кьюкьа дан бюхъанссар. Ци дулларчагу, ссаха зурчагу, цалла даву кӀанийн дур-
тун дайсса, гьарца затрай дакӀ цӀийсса ия. ОьрчӀащалсса арарду цукунсса дия 
учивив, гьакссагу хӀурмат-сий дуну уссар оьрчӀал дяниву, ТӀалхӀат кунмасса 
ппухълу чӀявусса бикӀан къабюхъайссар. Щардугу дурцуну, цалва кӀи-кӀива 
оьрчI хьуннийн, оьрчӀру столланух буттащал щякъабивкӀссар, муная ламус 
буллай. ОьрчӀру гьарзатраяр хьхьичӀунссия жун, хьхьичӀунну бикӀангу аьр-
кинссар. ХӀакьинусса заманнай, жагьилсса кулпатирттан оьрчӀру хъуни бан 
бигьа бакъар, оьрчӀал пособиялун дулайсса 70 къуруш, уссай никъа бищунна-
гу, диял къахьунссар».

«Замана баххана хьуну бур, – тӀий ур ТӀалхӀат. – ЧӀарахбацӀулт, кумагчитал 
аьркинни тӀий бур. Жул заманнай, адамина цува ухьурча, гьарзат цала дантӀис-



39

сар учайссия. ТӀайлар, та заманнул учительтал ляличӀийссава бия. Ттун ттул-
ва ганийсса учительтал тачӀав хъама  къабитай, цӀанасса учительтуврал оьр-
чӀан зат лахьхьин бансса дакӀ цӀуцӀаврийсса мурад бакъар. Лахьхьин ччинал 
лахьхьийча, тӀийсса кьяйдалий дихьлай бур дарсру. Мединститутраву дарс 
дихьлахьисса гьалмахчув буслай ур, 8 класс къуртал бувсса оьрчӀгу ушиву ме-
динститутравун дуклан авкьуну. Муная цукунсса хӀакин хьунтӀиссар? КӀулши-
вуртту ласлай бакъарча, дипломру ласлай бур. ОьрчӀангу учитель цурив хъама 
ивтун ур. Кьяпагу бувкьуну, икрамрай-я учительнахьхьун ссаламвагу булайсса. 
ОьрчӀру тарбия баврил цукунчӀавсса идеология лирчӀун дакъар, мяърипатрал 
кодекс тӀисса зат сийлий дакъар. ЧӀунну захӀматсса дур, яла-яла зузи кӀантту 
бакъар. ПаччахӀлугърал чиновниктуврал гьарзат канихьхьун ларсун дур.

Буруккинттарай ура цамур иширалгу – цалва оьрчӀащал, оьрчӀал оьрчӀащал 
лакку мазрай гъалгъа тӀий бакъар».

Вай гьантрай оьрмулун 70 шин хъанахъисса, ххаллилсса зунтталчув 
ТӀалхӀат АьбдурахӀманов цаятуванияр, цалва оьрмулиятунияр, хӀакьинусса 
цӀуцӀи кӀанттурдая буслан гъирану ур. Вагу дур мунал хасият. Баччи-бакъул-
шиву къадуллалаву. «Лакрал цӀа-кьини гьаз хьун аьркинссар, гьаз данмуниха 
жувагу зун аьркинссару, – тӀий ур. - Гьарца инсан цала оьрмулийну, давурттай-
ну миллатрал цӀа-кьини гьаз шавричӀанни кӀункӀу тӀун аьркинсса. Миккунсса 
хъитри жулла къириятгу, адавгу ядавричӀансса хъит».

Жу, ТӀалхӀатлущал хавардай буна, ялун уххай мунал ХӀажи тӀима арснал 
арс, мукьра шинавусса Шамил. Мусийл кӀизущалсса ва оьрчӀал, хӀакьсса чу-
внал кунма, булай лакку мазрай ссалам.

– Ттаттай, цукун урар?
   Улукьай яла лакку мазрай, жянгъа бивхьуну: кьатӀув баргъ бур, марч бу-

вагу бакъар, марххала бувавагу чувчӀав бакъар, ачу, ттаттай, гъили бургъилун, 
тӀий.

АрулцӀалла шинавусса хӀакьсса лаккучув ТӀалхӀатлул ва мукьра шинавус-
са хӀакьсса лаккучув Шамиллул лакку мазрайсса ихтилатрал ттул дакӀ ххари 
дуллай дур.

      Барча вил юбилей, буттауссу ТӀалхӀат! Вирттал тарбия буллан тарбиячи-
тал-вирттал цӀуллу баннав, вирттаврал кьюкьлул бакӀрай инагу цӀуллу аннав. 
Вил цӀа дирзсса чӀиви ТIалхӀатлуйнгу, щалва наслулийнгу дияннав ва щалва 
наслулун диял хьуннав вил ххуймий хасиятру: дакӀ хъиншиву, яхӀ бушиву, 
миллат ххирашиву.

ПатIимат  РАМАЗАНОВА,

Дагъусттаннал халкьуннал шаэр

           Андриана  АЬБДУЛЛАЕВА
                                                        

МЮХТАЖНАН  КУМАГ БАЙМУР

Инсантувран кумагру буллай бувтун бур ва-
нил щалва оьрму.

Къюллул ЦIувкIратусса (I-мур) Расуллул 
душ Фатима  Дибироваяту, кIулссанная чIявус-
са ххуйсса тIий баллай,  ччянийва буссия вани-
щал хьуна  бакьин, кIул хьун  ччай.

ЛичIи-личIийсса жаваблувсса къуллугъирт-
тай зий бивкIсса ххаллилсса пишакар, сакин-
шинначи, каялувчи хIисаврай бакъассагу, вания 
дакI хъинсса, мюхтажнан кумаг бан, чIарав ба-
цIан ччисса инсанная кунмагу буслай бия ттул 
дустал. Миски-гъаривнал кумагчи  учай хъяр-
чирай,  Фатимая ихтилат багьувкун.Мяйжанну-
гу, чIявусса лякъинтIиссар цилва чIумал пенсия 
бишин, мув лахъ бан ва цаймийгу иширттаву 

кумаг бувну, ванийн барчаллагьрайсса. Фатимал цилвагу учай, инсаннан чIи-
ви-хъунсса кумаг бан бюхъарча, ттул дакI дигьалагай, рахIат дуккай, на укун 
аьдат хьуну бура, куну.

Кабинетравун  лазилавкьусса, сахIибулхайр дусса хъамитайпа буххайхту, 
цалчин ккаклай бунугу, нукIува кIулсса кунма бивзуна, най буна дакIнил лав-
суна. ДакIнил хъиншиву ванил лажиннарайра чIалай дия. 

Цанма хайр бакъанма цаманан, кIулвагу бакъассаннангума, кумаг байсса 
инсанталгу чIявуну хьуна  къабакьайхха.

Бувну бур Фатима I955-ку шинал МахIачкъалалий, I-мур ЦIувкIратусса 
Расуллул ва Зулайхатлул ххюва оьрчI бусса  кулпатраву. Ванил ппу «Песни и 
танцы Дагестана» ансамбллануву къавтIий ивкIун ур чIярусса шиннардий. Ан-
самблланущал дазул кьатIаллил билаятирттайн ивну ур. Нину, оьрчIру ччан-
най бавцIуну махъ, янна дуруххай фабрикалий зий диркIун  дур.

МахIачкъалаллал №16 школагу къуртал бувну, Фатима бувххун бур Арма-
вирдай юридический техникумравун, мунияр махъ Дагъусттаннал университе-
трал юридический  факультетрайн. ЗахIматрал ххуллу ванил байбивхьуну бур 
Дагъусттаннал ЗахIматрал министерстволия. Зий бивкIун бур экономистну, 
инспекторну, хъунмур инспекторну. АцIния ряхра шин дурну дур ванил шикку 
зий. Танийсса министр Перзият  БахIандовал ванил даража, бюхъу-хъит чIалай,  
гьан бувну бур микка Ленинский администрациялийн, Собесрал хъунмурну.  
Шикку зий бивкIун бур I3 шинай, 2003-ку шинайн бияннийн. Яла бувкIун бур 
МахIачкъалаллал Советский районналул администрациялийн, экономикалул 
отделланул хъунмурну. Оьрмулул 67 шинавун бияннийн, шикку зий бивкIун 
бур.Фатимайн тапшур байсса бивкIун бур, даврил даража гьаз бан аьркинсса, 

жаваблувсса къуллугъру. Чув бухьурчангу, даву щирикIин дурну, гьармур ни-
замрайн  дурцуну, чIирисса чIумул дяний  ххуйсса ккаккияртту чIалачIи дайсса 
диркIун дур. Цумур бухьурчагу къуллугърай лавайсса даражалул пишакарнан, 
ххаллилсса сакиншинначинан ва каялувчинан ккаллину бивкIун бур. Мунияту 
цувппа зузисса идарарттал хъунимийннангу  бусравну, даврил уртакьтуврачIа-
гу хIурматрай бивкIун бур. Давриву ххуйсса ккаккияртту чIалачIи дуллай тIий, 
ва цимийлвагу лайкь хьуну бур ХIурматрал грамотарттан ва Барчаллагьрал ча-
гъардан.ХьхьичIунсса пишакар хIисаврай Фатимал сурат лархъун дур ХIурма-
трал улттуйн. Ванил опыт ишла буллай бур социал дузалшиннарал отделлай. 
Фатима бур Агьалий социал буруччаврил  Дагъусттаннал  лайкь хьусса зузала.

БакI гьаз дансса мажал бакъасса цилва къуллугърал къайгъурдацIун ва  
чялишсса гьурттушинна дуллай бур районналул ва шагьрулул жяматийсса 
иширттавугу. ЧIярусса шиннардий  бур участокрал бувчIавурттал комиссиялул 
председательну.

Цилла кIулшивуртту, бюхъу-бажар  мудангу ишла буллай бур агьалийнан 
мюнпатну. Ва гьуртту шай, ялун нанисса ник тIайлану тарбия даву мурадрайс-
са, личIи-личIийсса мероприятиярттай.    

НукIувагу кIицI лавгсса куццуй, жаваблувсса къуллугъирттай зий ванил 
чIявусса инсантувран кумагру бувну бур.

Кабинетирттавусса къуллугъчитуврал аьнцI-ккихь тIий, шикка тиккун, тик-
ка кIиккун гьан буллай, азурда буллалисса инсантал, Фатимая бавну, кумаг 
баншиву кIулну, ванил нузах бацIайсса бивкIун бур, хIатта ванийн къабагьай-
мий масъалартталшиврийгума.

Агьалий кьамул бан ккаккан дурсса чIун ссят ца хьуннийнсса духьурчагу, 
ванил аьдат бувну бур отделланул зузалт, перерыв къадурну, бувкIсса инсан-
тал, цинявппа кьамул буллай. Цаягу инсан ваничIату, цалва мурад щаллу къ-
авхьуну, къалавгун ур. Пенсиярттал делорду ххал дурну, цуманан ци бан, ци 
чаран лякъин шайрив,  ххал байсса бивкIун бур. ЦачIава щаллу къашайсса, 
цайнма къабагьайсса масъала бухьурчагума, Фатимал кIулссанначIан оьвкуну, 
аьркиннийн тIайла байсса бивкIун бур.

Ялун бурувгунма увчIайсса ивкIун ур ванин ахIвал-хIал кIюлама. Ккашил-
нал лякьагу, мякьнал кьакьаригу кIулсса, цIимий  ххисса инсан бур.

Ца ппурттуву отделланийн пенсиялулшиврий увкIун ур ятинну ливчIсса 
мукьва оьрчIава хъуна-хъунама, I4 шинавусса чIаважагьил. Марххала бувсса 
дяркъусса кIинтнил кьини диркIун дур. Фатиман хIисав хьуну бур оьрчI кIюла-
ну ларххун ушиву. Документругу кьамул бувну, гава ссят щаллу бан бюхълай 
бунува, цал ттигу учIансса кьини ккаккан дурну дур. 

Га учIаннийн, отделланул коллективрал хIадур дурну дур мукьвагу оьр-
чIансса гъилисса янна-ус.

  - Ца чIумал увкIунни, 30 шинай заводрай зий, ххуйсса харж ласлай  ивкIс-
са адамина. ЧIалай бия кулпатрал ахIвал кIюлану бушиву. Ттун мукунмий най 
буна бувчIайва. Документру ххилтIу бав, хъинну чIивисса пенсия бур. Аьркин-
мунил хъирив заводрайн гьан увну, пенсия лахъ бан, документру хIадур бав.
Ина вих къахьунссара,  хъун бувсса пенсия лавсъсса чIумал увкIун, каруннайн 
ппай тIий ия. ТачIав инсаннал канивун бурувгун бакъара, ссайнчIав танмахIну 
къабикIайссия. Инсаннан кумаг бан хьурча, ттул дакI рахIат дуккай,- тIий, бу-
слай бур Фатима.

Ва бакъарив чири. Аллагьнал ххуллийсса хъинбала-хъиншиву.
Махъсса шиннардий  Фатима зий бур А. Герценнул цIанийсса Санкт-Пе-

тербургуллал педагогический институтрал  МахIачкъалалийсса филиалланий 
юристну ва кадрардал отделланий.

Фатимал лас  Дибир чIярусса шиннардий зий ивкIун ур муххал ххуллий 
къаралланул хъунаману. 2002-ку шинал аьпалухьхьун лавгун ур. Вайннал бур 
ца душ. Дианагу, нину кунма, дуккавриву, давриву итххявхсса бур. МахIачкъа-
лаллал №I3 школагу къуртал бувну, бувххун бур Санкт-Петербургуллал граж-
дан авиациялул академиялул юридический факультетрайн, циняр экзаменну-
гу лавайсса кьиматирттай дуллуну.Та ппурттуву Дагъусттанная тивун буххан 
бувкIсса мяйва инсаннава, так кIиннаща бювхъуну бур буххан. Мийннавасса 
ца Диана бур.Къурталгу бувну бур ванил лавайсса кьиматирттай( ца 4, гаймий 
циняв – ххюварду)

      Мув къуртал бувну махъ, зун бивкIун бур Судрал департаментрай судрал 
заседаниялул секретарьну. Шикку зий 7 шин дурну дур. Мунияр махъ, дарс 
дихьлай бивкIун бур Правовой академиялуву. ЦIана  ва зий бур Дагъусттаннал 
ХIукуматрачIасса Магьирлугърал ирс буруччаврил агентстволий.Ванил лас  
Илисов Мурад  Ппалассуннал шяравасса ур.

Дианал кIива арс ур.Ттаттан цIа дирзсса 7-мур классраву дуклаккисса Ди-
бир ва чIивисса Амир.

Фатимая, ванил кулпатрая гъалгъа тIутIиний, дакIнийн бутан ччива 2022-ку 
шинал хасъсса ньралий операциялий жан дуллусса сержант Асхад ХIажиев, 
Къучагъшиврул орденналул заллу, ванил уссийл оьрчI ушиву.Ванала уссу Ис-
ламлулгу, виричувнал кунна, жан дуллуссар.  Бюкьлакьисса душ хассал бувну, 
цащава уккан къавхьуссар щинал ххурххуппалува.

- ОьрчIал ппу, ттул уссу МахIаммад , мукьилчинмур классраву дуклаккисса 
чIумала, Москавуллал циркрансса труппалувун увцуну ивкIссар тикку зузисса 
жула шяравучув МахIаммад Абакаровлул. АцIния ряхра шин хьуннийн, микку 
зий ивкIссар.Пагьламан лахъайссия. Ца-кIира шинал хьхьичI дунияллия лав-
гунни,- дакIнин утлай бур Фатима.

Фатимал бусласимуних вичIи дирхьувкун, чIалай бур кулпатравусса циняв 
итххявхсса, гьунар бусса, яхI, чувшиву ххисса инсантал бушиву. 

Фатима цувппагу, цинярдагу лайкьшивурттацIун, инсаншиврул бутIа ххи-
шалану буллусса хъамитайпа бур.

    Мирза ДАВЫДОВ,
    Дагъусттаннал халкьуннал шаэр

АСКАРНАЛ  СУРАТ

Поэма хас бувссар СССР-данул КГБ-лул майорнал чинналуву 1941-I945-
ку шиннардий най бивкIсса Буттал кIанттул цIанийсса хъунмасса дяъви-
лийн цала хушрай лавгун, та къизгъинсса дяъвилия махъунай зана хьун 
нясив къавхьусса, бахьттагьалтрал батальонналул командирнан, ттула нит-
тиуссин Сундараллиял Давудхъал Идрислун.

Тавханттул ца мурцIув
Тарив бивхьусса,
Кьалакьи тIиртIуну
Вив къабурувгсса
Муххал буттукьрал хьхьичI
Никру рирщуну,
ХIакьину циваннив
Хъювсулгу дурккун,
Заэвсса карунних
ХIаллих гьаз дурну,
ТIиртIунни кьалакьи,
Ттухгу дурургун.

Интту банавшалул
Марщая кунна
Янхь куну рирщунни
Караматсса кьанкь.
Га аьтрилул кьункьал
Щала тавхана
Бувунни цIулаган
Къур тIутIал кунма.

Поэзия

Циванъявав ниттил
Ва хIикматсса кьанкь
Мюхчан дурсса ттинин
Ва буттукьраву:
Вана хара лачак
Михакрал рангсса,
Ниттил бакIрай тачIав
Ттунна къаккарксса.
Вана камал мухIлу
Мусил цIай бусса,
КIяласса бузмалул
Лялух дахIайсса.
Хъахъисса махсивгу
Ччаннан куклусса,
Жалинну нанини
ХьхьичIва хьхьичI лавхсса.

Дукьлай дур ца-цаних
Яннардал къатру
Заэвсса карунних
Лап мугъаятну.

Пюрунналийх гъарал
Мюрш кIунтIру кунма,
Жиг дартIсса чIавурдайх
Куннил кув хъирив
Ккуруккисса мукьал
Хъунисса ккузри
Багьлай, атил шавай
Дур гьухъул махьгу.

ЧIярури дазгахIру
МахIаттал хьунсса,
ЧIяруминнул цIарду
Ттунна къакIулсса,
Цавагу тучаннай
Янин къарщусса
Лавгсса заманардал
Аьпану хьусса.

Къатру-къатру чIярур �
Яннардал къатру:
Ччарчан шатланккарду,
Зярбухарарду.
Ва аваданшиву
Дунура шиву,
Циванав ниттил
Бюхттулсса чурххай
Дягъул гьухъа бакъа
ТачIав къалавхсса,
Синттул усру дакъа
Ччаннай къалархсса?
Цакуну я щунни
Ца аьламатрайн �
Жагьилнал суратрайн
ТачIав къаккарксса.
Ганал оьхъавричIа
ЦачIу дишинсса
Дунияллий цичIар
Дакъахьунссия.

Хъазамрай дишавай,
Ппайрду учавай,
Сурат ниттил мукьал
Атил дуруна.

Нама ияв чIарав
Никру рирщуну,
Га паракьат дансса
Махъру къаляхълай.

ИлтIасса хъачIунттайх
Кару дирчуну,
ЦIуххав хIаллих ниттихь,
Ххирагу дурну:
� Ккаклай дур жуннийра
Му сурат цалчин.
Ттун ккавксса инсаннал
Дакъари лащин.
Миннатрича буси
Ва жагьил вил цур?
Муксса вин ххирасса
Му цIана чув ур?
Суратращал дура
Лагьну гъалгъа тIий,
Вил иттав урувгсса
Ттул дакIгу дур цIий.
Лажин мадургара
Муксса хъювсулну,
ХъувхъутIи мадара
Мукьал ттул дакIгу.
Циванни ладтан
Ххиранал сурат
Муххал буттукьраву,
Ххазина кунма?
Цана ччима ччимур
ТIийна икIувча,
Лахъи хъун дагьанттуй
БутталмуничIа
ЯтIайла бавцIума
ХIайран увуча.
Бакьаву цайвагу
ХьхьинякI суркьяпул,
ХьхьичIмур ккурккайн кьувтIу
ЯтIул ххюцIукул.
Ванал жинс-жандара
Виричувнал дур,
Укунсса арамтал
ЦIана чансса бур�

Нинумур ссихI дуккан
Хъанай дакъая,
Ттул хьхьичIун бувгьуна
ШанмурцIу чагъар.
ХIаллих тIитIав чагъар,
МахIаттал хьура,
Хханссия гьарца хIарп

Ттеркьукьал жангри,
Саргъунну ца сунттул
Ххалуйх ларххусса.
Къаккавкссия тачIав
Ттун хатI гукунсса,
Ккаккиялунгума
Бишин бучIисса.

ССАЛАМРАЛ  ЧАГЪАР

Ссалам хьуннав чIявусса,
Лаккуй уртту-тIутIивксса,
Дагъусттаннал ссавнийсса
Пперхя тIисса цIурттиксса.
Ссалам ттул ххирасса ссийн,
Ссалам аьзизсса ниттийн,
Ссалам чIирисса щарнийн,
ЯхI бусса агьулдануйн.
Дяъви цирив къакIулну,
Тяхъасса чIурду буллай
ТIабиаьт чIюлу дурну
Шяравух лечлачисса
Мюрщи малаиктурайн.
Дяъвилийминнал дардру
ЦачIу духIан бигьар тIий,
Гъазийтурал Гъумуча
Ххарисса хавар лавсун
Чапар та учIайвав тIий,
КунначIан кув лявкIуну
КкурчIа-чIирах щябивкIун,
Шяравунмай нанисса
Жегъир ххуллурдаяту
Яру къабукьлакьисса
Хъуни мубарактурайн.

Ххирасса ссу Къистаман,
Нинуй, ттул дакIнил алжан,
Зу ттул дард мадувари.
Ура цIуллуну, сагъну,
Душмангу ккуччу увну,
Шаппайн зана бикIанну,

Ххувшаврил ЯтIул ттугъгу
Мурчай тIуркIутIи бувну.

Дард дувача душманнал
Лавмартну ялун ххявхсса,
Аьрасатнал аьрщарай
Цанна хIатталу дурсса.
Бунагь бакъасса оьттух
Мякь багьсса оь жанавар
Цала оьттувун цува
Жугу буванну бюкьан.

Ссавур дувара, ссурвал,
Кьянкьа дара, нинухъру,
Мурича цIарал тIюпан
Ччуччин бансса жанавар.

ЖучIа уссар Аллагьгу,
АрхIал най идавсталгу,
Оьбалардал хьхьичI бару
Бувну тIий жаннаяту.

Зунттайн чявхъа бувукун,
РатIая аьтартту шай.
Ва душманнал аьтара
Буванну бурган цайнма,
Мунил гьагълил чIанулун
Бюкьан банну цинявппа.
Муни хьунабакьинну
ЯтIул ттугълилу жува,
Хъин дуванну щавурду
Ватандалухлу хьусса.

Ттул ххирамий, чичлай ура ва чагъар аьрщарал вивсса, хъатрулул кьанкь 
дусса къагьартасса пукьлуву. Укунмасса пукьраву бигьалаглай бур кьини-
бархан най бивкIсса кьянкьасса талатавриву багьтIатIал хьусса ттул къуча-
гъталгу. Цавайгу чичлай бур махъуннайсса адрес дакъасса чагъарду.

Жул дивизия мюхчан хьуну бур Куйбышев шагьрулул баргъбуккавал 
чулухсса майданнив. Амру бур кьянкьасса, шагьрулувун душман уххан къ-
аитан тIисса. Дивизиялул хьхьичIмур кьюкьлуву бур на командирсса, кIит-
туршуннин бивсса къучагътурая сакин хьусса батальон. Ттунма бувчIлай 
бур ва батальон хьхьичIмур кьюкьлуву бацIан циван амру бувссаривгу. Ба-
тальонналул сайки циняв талаталт бур жула Ккавкказуллал миллатирттал 
чиваркI – учинну увкусса аслантал. Вайннал пIякь учин дурсса душманнал 
ттанккардал щала авлахъ бувцIуну бур. Дуниял ххурххулул ласун дурну, 
хIат-хIисав дакъасса хъунисса ттанккарду щала дяъвилул авлахъгу ццах-
ханнарал ххурххулул ласун бувну, чIарах жиндрал хьусса фрицталгу бачин 
бувну дачай гьужумрай, махъуннайрив чIяруми зана къадикIай. 

Юх, Германия ва дяъвилийн цагу, кIирагу шинай хIадур хъанай бивкIун 
бакъарча, ацIра шинай дакьаврил икьрал дурну диркIнугу, лулттува чIярус-
са шиннардил мутталий кьюлтIну хIадур хъанай бивкIун бур жагьилсса 
Совет хIукуматрал гьанурду гъуригъартI бансса пикрилий.

Мукун ччишиву къагьархха, СССР-данул миллатирттал цашиврул цIакь 
гъагъан бансса дяъвилул ярагъру дунияллий уттигу бушиву къакIулли. 
Жула, вирттал Ватандалухлу, Сталиннухлу, ххувшаврухлу! – куну, талатаву 
къизгъиннийн ххяхлай, душманнал яхI гъагъан буллай бур. Укунсса вирт-
тал бусса хIукумат ччанналу дишин шайсса цIакьва ярагъру уттигу дуниял-
лийн буккан бувшиву къакIулли. Буккан бангур къахьунтIисса.

Буссаривкьай, ттул ххирамий, СССР-данул миллатирттал цашивручIан, 
миннал чаннасса пикрилучIан, ххувшавринсса кьасттирачIан бивсса цIакь 
аьрщарай ва ссавруннай? Зу жул пикри мабари, ухIалсса жанаваргу цила 
оьттувун цуппа бюкьан бувну, ххувшаврищал зучIан зана хьунну. Мунинс-
са умудгу кьукьин мабари, яхI гъагъан мабари. Ва дяъвилий ттунма мяй-
жан хьунни инсаннал яхIличIан ва ссавурданучIан дирсса цичIар дикIан 
къабюхъайшиву.

Ттул ххирамий: тачIав дакIния къабуккайсса ссувай, аьзизсса нинуй, 
багъишла увара зучIан ччя-ччяни чагъарду чичин чIал хьуну тIий. Му-
кунсса чIун лап чансса дур, бусанмурдив чансса бакъар. Душман мукунсса 
мугьлат буллай акъар. КъакIулли на ва чагъарданий чивчумунил зу ххари 
банссарув ягу пашман банссарув, букъавсунгу ацIан хъанай бакъар.

Ца хъинну кьянкьасса талатавриву ттуйн щаву дируна. Щаву муксса 
жанналун нигьачIийсса дакъанугу, оьлицIал шавай ливчIун ивкIун ияв 
шагьрулийн аьралуннал госпитальданийн иян аннин. Ттуйна нава увкIс-
са чIумал ттула чIаравгу щябивкIун, урчIамур кагу цила карав дирхьуну, 
ттул оьттул зузаврил хIал ххал буллалисса, кIяла хялатравусса, жула зунт-
тал душниха лавхьхьусса, цилагу ххуйшиврул дазу-зума дакъасса чIавасса 
душний ябавцIуна. Га хIикмат иттала къадукьан яру тIитIлай акъассияв, 
тIикъавтIуну ссавур дангу бюхълай бакъая. 

Му лахIзалуву ялун увххуна кIяласса хялатравусса, чурххалгу бюхт-
тулсса адамина. Га ххал шайхту душ анаварну лавай бивзуна, ххаришиврул 

бяличIлачIисса чIуний: «Гьалмахчу генерал-майор, аскар кIулшилийн 
увкIунни. Оьттул къюча бигьлагьаву ялувмур ттуршлий кьура, лувмур 
мяйцIалла дур», – увкуна. Ганил ххарисса чIунил гъав лавгсса чIивисса 
палата ляличIинува чанна лахъан бувсса хханссия. Душнил цIанну шархь-
ницIал рангсса кIизуйх ттюнгъану кахгу куну, пиш-пишгу тIий генерал 
ттучIан гъан хьуна. На кьаст дурссия ивзун, ялараймур чин дунал ларай-
мур чин дунал хIурмат бансса кунма, генералнал хьхьичI ацIан. Му хIи-
сав хьуну, изангу къаивтун, муххал тахлий ттул чIарав щяивкIуна. Ганал 
ттухьва цичIав цIуххиннин, нава цIуххав:

– Гьалмахчу генерал, на шиккун ча, цукун агьссара? БувчIлачIиссаксса 
ва аьралуннал азархана бунуккар. ДакIний бур нава командирсса батальон 
щала авлахъ лухIи лаган бувсса ттанккарду хьхьичIну, душманнал аьрал 
жула ялун ххявххун нанисса. ХьхьичIа букьлай бакъар гайннул хьхьичI 
цаятува цIарал бару бувну, хьхьичIунмай нанисса ттула къучагътал. Хь-
хьичIра хьхьичI нанимур танк граната палцI дурну, нара пIякь учин дурс-
сия. Яла ттунма хьумур къакIула, урчIамур ччаннал къаувхIуну, левкьун 
лавгунав, вичIивгу къюкI хьуна. Ттунма хьумуния яла цичIав къакIулли, 
аьжаивсса хIал бивну, щяв левкьун лагаву акъасса.

– На ва госпиталланул хъунамара, хIакин генерал-майор Иванов Иван 
Владимирович учайссар. Мяйжаннугу ина ва госпиталланийн лавсун 
бувкIсса чIумал ачIи ивкIусса куна ияв. Щаву муксса оьрмулун нигь дусса 
дакъая, амма щала нигь оьлицIал шавриясса дия. Оь бацIан бувну махъгу, 
кьумулуву щин чан хьусса чIумал гьарахъалттил ххурупIай хIурхIа гьанан 
бикIайсса кунма, къюкI муксса хIаллих ришлай дияхха, ца янил ляпI учин-
нин дацIансса кунна. Аьркинну бия анаварну кIитту-шанттуршва грамм 
дунугу туннулувун оьтту бутIин. Амма вил группалул оь госпиталданий 
бакъая, ми тIалав бансса чIунгу диял хьун най дакъая. Вил оьрмугу нувца 
багьну дянива дуцавайсса кIюласса чарххирал ххалуй бавцIуну бия. Га-
ниннин къашайшалан кумаг бан къахъанай, таксса ласука бувхIуну тачIав 
ливчIун акъаяв. Вин хъанахъимур цинма бувчIукун, чярхний хялатрал 
урчIамур каххагу ларай дартIун, ва Шура вил чIарах утту бивхьуна. Яла 
хъювсул буккаврил бяличIлачIисса чIуний увкуна: «Иван Иванович, ттул 
вихь хъунмасса миннатри, жул оьттул группарду цава ца бурча, амру бува 
тIайланмасса дахIаву дурну, ттул туннулувату ва жагьилнал туннулувун 
оьтту бутIин. Аьркинссаксса ласияра, так ва ххассал увара!»

Жу чярхний Шурал тIимур бувссия. Ванил оьтту вилминнувух хIала 
шайхту, вил кIяла ларгсса симан чансса ятIул парх тIун диркIуна, къюкI-
лил зузавугу саргъун хъанай дайдирхьуна. Утти оьттуйнусса маччахъуллу 
зу. На акъарача ина ажалдануцIа ххассал увма, вана ва Шурари. Ттухь ма-
учарача барчаллагь, мунихь уча. Цуппагу ва госпиталданул хIакинтураву 
яла цила даву кIулмур хIакинни куну учингу бюхъанссар. Вил талихI хьус-
сар Шура хьхьугу-кьинигу шиккува госпиталданий бушаву. Ва кунмасса 
цила пиша ххуйну кIулсса, къашайшалтрай дакI цIуцIисса хIакинтал хъ-
инну аьркинну бур жунма. Хаснува цIана жула виртталсса, цала жанная 
душмантурал хьхьичI цIакьсса бару бувсса аскартуран. ТIайламур бусан 
ванил оьттулла инагу лув дунияллия зана ивтсса. Муври вил барчалла-
гьран лайкьмургу.

Укунгу куну, Шурал бакIрайх кахгу куну, генерал увккун ачин сукку 
хьуна. Му хIисав хьуну, нукIува мазрайн бивмур цIуххав:

– Гьалмахчу генерал, на шикку лахъи лагантIиссарав? Аьрччана 
личIантIиссарав? Утти ттуща душмантуращал талан къахьунтIиссарив? 
Лажиннича, тIайламур буси, – учав.

Ца аьжаивсса пишгу куну, нузачIату кIура авну, ттул тахлил чIарах ав-
цIуна, яла кьянкьасса командирнал чIуний куна:

– Гьалмахчу майор, му ци умуд бакъасса щак-щукри? Ина щаллусса 
полкрал командир акъарав? Щил увкур вихь ина аьрчча тIийна личIантIис-
сара куну?

Яла, чIаравгу щяивкIун, паракьатсса чIуний куна:
– Мяйжанссар, щаву мукссара оьрмулун нигьачIийсса дакъая. Вил та-

лихIран жирттурайн щусса ккулла, ганз ттурчIал чIарах бувккун кьатIув 
ливчуну бия. Амма мадара ганзсса оьттул тунну буцан баву савав хьуну, та-
латаврил майданнив кумаг ялун бияннин вивату чIявусса оьтту экьи лавгун 
бивкIун бия. Гания махъ хьумур вин винма кIулссар. ДакI дарцIуну икIу 
инава аьрччагу къахьунтIишиврийн, вила къучагътуращал уттигу цикссагу 
душмантурайн лухIи кьинирду дуккан дантIишиврийн. Цалсса хъин хъа-
нахъу.

Генерал лавгун махъ ттуйнма лажинну щябивкIсса Шурал някIсса, ссав-
нийсса чаннацIуртти кунмасса, урувгма хIайран ансса яруннивунгу мугъа-
ятну урувгун, цIувххуссия:

– Шурай, ттун ми вил шаврийсса ярунниву цирив ца духIан къашайс-
са дард, хажалат хIисав хъанай дур. Ца-ца чIумал мийннува бирлиянтрал 
ккузри кунмасса мукьал кIунтIру му авурсса симандалийх ккурун бикIай. 
Ина вила хъунмур чIун, шанул анкIа тIий буна, ттул чIарав щябивкIун гьан 
дуллай бура. На вин ттуятува чIявусса задру бусав, инарив ттухь цичIав 
буслай бакъара. Ми вил мукьал аьнтшивруллив на хъин хьун къаитанссара. 
Ттунма чIалачIиссаксса ина вила шаппайн лаглайвагу бакъануккара. Шап-
пами вил дардирдай бикIайхьунссархха?

Хъювусулгу бувккун, бяличIлачIисса чIуний Шурал куна:
– Ттул цучIав акъассар, на ятинна. 
На ялагу цIухху-бусу буллан ивкIукун бувсуна аьрщи-чару аьтIунсса ва 

хавар:
– Жу ва панасса дяъви байбишиннин буссияв ялапар хъанай Куйбышев 

шагьрулия мадара архсса станицалий. Нину ва ппу зий бия муххал ххул-
лий. На бияв шанма оьрчIаву хъунма хъунмур. Уссил хьуну дия ацIра шин, 
ганил ялун бувсса ссил арулла шин. Станицалий ацIва классгу марцIсса 
ххювардай къуртал бувну дуклан бувхра Куйбышевуллал мединститутра-
вун. Му институт къуртал бан ца барз ливчIсса чIумал байбивхьуна фаши-
стал Германнащалсса дяъви. Хьхьувай душманнал самолетирттал бивчус-
са бомбардал жул станицалияту эяллу дурну дия, – га хъиннува хъювусул 
бувккуна. – Гай эяллурду хьуссар жул щала кулпатрал гьав, – ссинкь бахчу-
ну зума бахъан къахъанайгу бивкIун, ххи бувна. – Утти на ялгъузсса ятин-
на. Ва Иван Владимирович къаивкIссания, ттул ахир хъиннура оьнин дук-
канссия. ЦачIанма зунгу бувцуну, госпиталданул вив ца къашайшалансса 

палатагу личIи бувну, шиву ялапар хъанахъу куну, цачIава хIакьинну зун 
бувцунна. Зузи кIанугу, усса дунияллул чувгу тти Иван Владимировичри. 
Мунияту ттун ва ттула ппу куна чIалан икIай.

– Нааьна хьуннав та зулмукар Гитлердун мискьалукссавагу тахсир къ-
авхьусса жула халкьуннайх укун аскисса кьини дуккан дурсса. Ссавур 
дува, жула совет халкьуннай ва зулму бувсса душманнал ахир хъинмунийн 
къадуккантIиссар. Ина къабивкIссания, Шурай, нагу сагъну къаикIансси-
яв. Буси нач-ламус къабувну, на вихь ссайну барчаллагь учиви, – куссия на. 

Мадара хIаллай бакIгу хьхьичIун дуртун, бяличIлачIисса чIуний увкуна:
– На винма щарну буца. Дяъви къуртал хьувкун на вищал винма ччинин 

бучIанна. Вил ниттин душ хьунна, ссингу ссу хьунна. Ина ттун ччан хьун-
на. Вихлу ттула жан дулунгу хIадурну бура.

Ттунма та-бунугу гай махъру ганихь учинсса пикри бивкIнугу на къухъ-
на авкьунав. Яла ганил исвагьисса ка ттула канивун ларсун, цимилагу ппай 
учав…

Муниннин на палаталувух занази хьунав. Ца кьини Иван Владимиро-
вичлул ттул ччаннайсса щавугу ххал дурну, тяхъану увкуна:

– Вил щаву ларкьуну дур. Заназини ччан цIун бикIайрив?
– КъабикIай, – учав на ххаригу хьуну. – Аьрчча тIийгу акъара.
– Ттигу ца ххюва гьантлийсса кьянкьа дува. Яла вин хIакинтурал кумаг 

аьркинну бакъассар. Итаакьинну вила къучагътурачIан…
Ттула оьрмулуву на цалагу гаксса ххари къавхьухьунссара. Урувгра Шу-

рах. Итаакьинну кусса мукъурттил га ххари къабувшиву хIисав хьуна.
Хъиривмур кьини гьанттайнмай генералнал жуйн кIиннайнмагу цала 

кабинетравун оьвкуна. Оьвчаврил сававгу къабувсуна. Ганал увкусса чIу-
мал лавгру. Кабинетравунгу бувххун, нузахва бавцIусса жу махIаттал хьу-
нав. Иван Владимировичлул лагма лавгун бия госпиталданул зузалт. Хъин-
нува махIаттал хьунав. Лахъисса столданий цаппара лухIи ччатIул лисригу, 
нисирал мюрщисса касакругу бия. Гайннула чIарав бия мюрщисса дарув 
хIачIай стаканнугу, хьюмушиврул бачIи-бачIи бувсса.

Гиву буми жух тяхъану бурувгуна. Столданул бакIрайва бакIрай щяив-
кIсса Иван Владимировичлул лавай ивзун жун кIиннанмагу цала чIарав 
кIану бувна. Госпиталданул мугьру бивщусса ца чагъарданул кьютIгу ка-
нил бувгьуну, жухь тяхъану куна:

– Ттул оьрчIру, ттула оьрмулул арулцIалла шин хьуннин чIярусса оькьи-
нирдугу, хъинкьинирдугу ккарккунни. Ва цIанакулсса лахIзагу миннувасса 
хъиншиврун ккалли буллай ура. Нагу ивкIссара жагьилнугу, ттунгу хьуссар 
цIанакулсса ттула оьрмулул дуснах Зинах эшкьи. Та чIун дия цамур. Замана 
баххана хъанай бия ххуй чулийнмай. ЦIанакул тIурчан жула аьзизсса ватан 
дур дяъвилул цIараву. Амма му цIаравугу жагьилтурал эшкьи-ччавринсса 
кIану ссуссукьу хьуну бакъар. Зу кIул хьуну хъуннасса чIун къархьунугу, 
ттун бувчIунни зу цаннан ца ччан хьуну бушиву. Мяйжанссар, шикку бакъ-
ар я мизит, я церковь. Зул магьар цIакь бан бакъар тIивтIуну авадансса маж-
лис. Бакъанугу, ттухьрасса ихтияр ишла дурну, Шуращал зузисса хIакин-
талгу бардулт хьуну, хIакьинуния тинмай зу лас ва щар бушиву тасттикь 
буллалисса ва чагъар, ттул душ Шурай, на вихьхьун буллай ура. Мажлис 
мискинсса бур куну аьйгу мадари…

Гара кьини на изан увнав Шурал чIивисса цинмалусса палаталувун.
Ца нюжмардувату сагъ-саламатну на зана хьура нава командирсса пол-

кравун. Гания махъ жу чIун ляркъуну хьунабакьайссияв. Ца мукунсса хьу-
набакьаврий, цукунъяв, нач-начну Шурал бувсуна ттухь цуппа оьрчIан хьу-
ну бушиву. Му хаварданул на ххари увнав. Ттунма ца къахьунмур хьурчан, 
канихьсса оьрчIащал Шурал хIалкьазия цукун багьанссар тIисса илгьан 
багьну зул адрес дулав.

Ттул ххирасса ссу, аьзизсса нинуй, къаччай буна кутIа бан багьунни ва 
чагъар. Айивхьунни цIунилгу душман лахьхьунияр чIярусса ттанккардугу 
хьхьичIну жул дивизиялул ахир оьнил дуккан дансса кьасттирай. Ттунгу 
ттула полк гьаз бан аьркинни.

Цалсса барчаллагь!
Лувгу дия дарихну дурсса къулбас. Исвагьисса къулбасрал лувгу бия 

чивчуну вай ххару:
«Жущал уссар Аллагьгу,
АрхIал най идавсталгу,
Иншаллагь ххит уванну
Душман бази къагьанну�»

   2

Ниттил иттатусса кIирисса мукьал
Атил дурна ганил лухIи гьухъул махь.
Аьсивсса зумалул къатта бувцIуна:
� Агь, уссу, ттул бюрний, ина чув ура?

Лухччинувух оьвкьрав щаращи хьуну?
Ссавруннавун лавсрав чаннацIукуну?
Ягу урав лухIи хьхьирил чIанулу
Караматирттаву ца ттеркьюкьину?..

Ганил яру бия гьузуй мукьаву,
Гай мукьавун оьвкьун най ияв нагу.
Ттула хъазамраву ххирагу дурну,
ИлтIасса каруннайн учав ппайрдугу.

� Нину, махIаттала на вил кIулшилий,
Муксса уссил чагъар дакIний личIаврий.
Ттунмагу ччивахха му чагъар буккин,
БучIихьурчан буси му чув буссарив.

Агьи-агьи куну, аьтIунгу диркIун
Ниттил куна: � Уссу дакIнийн агьтари
Буккайссия чагъар гьантлун цимилгу.
Ганива бикIайва баллан уссил чIу.

Чув буссар учиви, ттул арс, га чагъар.
Буссар кIа хIатталлив ниттил гьаттаву.

Жагьилну дунура арснал дардирдал
Азнаварсса чурххал хIал ласун бувну,
ЦIуцIи шанияту бакIгу гьаз дурну,
ЧIаравгу щябивтун, бувна васият.

 «Ттул душ, най дура на ахиратравун.
ГаничIансса ххуллу къашайссар кьукьин.
ХIалал бити ттуха бувсса хIурматгу.
Ттул рухI дикIантIиссар мудан вил чIарав,
Лагма лаган бувну малаикталгу.
На ахиратравун хIадур дувайни,
КIяла сурураву къюкIличIан гъанну
Арснал махъва махъсса чагъаргу биша,
Лахъсса бакъанугу цаннин ца лавну
КIива неххал чару бакIрацIгу бища.
Нажагьлий Шурая чагъар бучIарча
Ттул рухI ххари дуван бухьхьу ттухь бусан.
Муни биянссар ттун рахIатну шану�»

Бюхъайссияв ттуща, арс, биттур къабан
БивкIулучIа бувсса ниттил аманат.

ХIатталлия къужри зана бикIаннин,
РухI дурксса къатлуву ссукIурай буна,
ПучбачIу увкIуна ца чагъар лавсун.
Махъуннайсса адрес дия кутIасса:
«Куйбышев, госпиталь, Шура Салмина»�

ЦикIула, цикIула га ххаришиву
ХIасратрал зумалийн кIура даенсса,
Ттул буттал къатлуву цIунилгу лавхъсса
Чирахъ тIюпан мурчал лещан бувансса,
Нузайсса кьункьула сситтул дукансса
Цамур оьсса бала ялун биянсса�

Нину паракьат дан бюхълай бакъая,
Яруннивату макь къявхъа тIий дия.

Гай мукьал гьарца кIунтI ттул дакIнивунгу
ЦIарал пиягьруну кьатIа тIий бия.
На цихьва цIуххинмур бувчIухьунссия,
Шураясса хавар буслан диркIуна.
� ЦIухху-бусу буллай чичав чагъарду
Дяъвилул штабрал хъуниминначIан.
Ахиргу дуркIуна жаваб балжисса,
КIувнияр лухIисса, къуннияр кIусса:

«Хьхьунил хьхьудяризал хавар бакъанма
Душманнал бомбарду ялун бивчуну

Эяллу хьун дурсса госпиталданий,
Сагъминнаву бакъар Шура Салмина.
Зущал дачIлай буру му кьурчIишиву!»

   3

Ларгунни нинугу ахиратравун,
Дунъяллул къювурду цищала ларсун.
Чунай ургарчангу, чIалай дур сагъна,
ЧIюхлай бур архния хIалимсса чIугу,
Ахир кьини бувсса та аманатгу.

� Арс, ва дунияллий бутав на оьрму
Ссавурданий духIлай дардирдал къюву.
Къаливкссар чурххая лухIисса гьухъа,
БакIрайн къадуртуссар лачак кIяласса.
На ахиратравун хIадур дувайни,
ЛухIисса бадисрал сурув бишара�

Багъишла ува на, аьзизсса нинуй,
Вила аманатрайн хаин хьуну тIий.
Идавс-алжаннувун вила ниттичIан
Къабювхъунни ттуща сунттул бунугу
Ина тIайла дуккан дягъул гьухъуву�

Паракьат хьунугу ахиратраву,
Урувгний чIалай дур ниттил къаралти.

     ЭПИЛОГ

Тания шихуннай ларгунни шинну,
ЛицIлай, оьлухълайсса аьтара хьуну.
Ссавруннал къапурду тIитIлай бунагу,
Дуниялмур дакъар цIунил цIулаглай.

ХIазран къабивкIун бур ппухъруннал чайсса,
Ккуччу къадуварчан аждагьалул бакI,
Чурх ххарараягу бан шайссар тIисса.
ЧантI кунни цIунилгу аьжу-мажужтал,
Вайннал банссар бизан ахирзамангу.

      
1985-2025 шш

.

                                   * * *

               БУТТАЛ  ЛЯХЪИН

    Хас бувссар ттула хъинирвун
   Хьурттал Шамиллун

   I
Чансса бакъассия ттул буттал ляхъин,
Лугларчан, бюхъайссар ми ттигу лякъин.
Оь-хъин кьинирдай ми батIайва цачIун
Жул хъунма тавхана бия ккурчIану.

Бартбисулийн тIитIин бувну ссупрагу,
ЩябикIайва лагма ширван дархIуну.
Оьрмулул хъунанал дуаьгу дурну,
ЧчатIуйн тIитIайва ка бисмиллагь куну.

ЧчатIул архмигума гъан байссар чайва,
Му гъаншиву ссалчIав арх къадувайва.
Кьянатсса бивкIнугу тайннал замана
БивкIун бур зана бан хьурдай учинсса.

ТтарацI ссутнил ччарду гьуяйсса куна,
ЦIумур заманалул гьанагьи мурчал,
Гьуруну гьан дунни кIаникIанттурдайх
Ттул зунттал халкьуннал гъан-маччашиву.

Тани на уссияв лапва чIивисса,
Манпаси дуллунал чIарав лякIайсса,
Тайннул нацIушиву дур мицIмазрайра,
Ппухълуннаяр хъуна хьунугу нава.

Ттул зунттал халкьуннал гъанмаччашиву
ДиркIун дур та чIумул цIакь ва хъиншиву,
Зунттал лахъшивуртту дяних диркIнугу,
ДакIруми диркIун дур ца къюкIлил таргну.

Утти ссалли ахир арх буцан бувсса
Ца магъулу хъуни хьумигумали?
Ссалли дакIурдивун дяркъу даркьусса
Буклай бунува баргъ тава зунттуха.

Сундараллал кIяла хIаллил бакIрая
Ятинсса оьрчI куна ялгъузну ливчIсса.
Лагмава уруглай, дакI хъювсул дуклай,
Оьттул туннурду бур хъяхъа учавай.

Чунай ургарчангу, гъювгърал бакIурду,
Микку-тикку лирчIсса къатрал хъархъаллу.
Лухччинувун бювкьсса аьрчча ххуллурду,
Укунссарив бивкIсса ттул Лакку кIану?

ДачIи дунияллул ялтту ка дурксса
Ираннал аьраллу гъуригъартI бувсса,
Вирттал хъуни бувсса зунттал билаят
Язимур базуцIа ссалъявав бусса?

Миллатрал иттату зирзусса мукьал
Ччуччин бувнававли лухччинул хханхха,
Аьршлул чIанулувун бювкьсса щаращив
Бувархха чантI учин цIунил цавагу.

Интнил хьхьуну ккарксса мурадрал макIну
Пар куну ларгун дур язими шинну,
Маччанал дянивсса ххуллурдал аьшру
Муччуччул урттувун ларгун дур дюркьун.

Уссурвал бунугу ца ниттил бувсса,
Ссал буривав чиваркI арх буцан бувсса?
Ттухва нава ура чIявуну цIухлай
Мув ччаву дякъин дан савав цир хьусса?

   2
НякIсса ссавнил дянив сукку къахъанай
ТIитIин дурну цила азгъунсса хъару,
Зунттал барзу хханссар ВацIилул зунтту �
Лакку билаятрал абадсса пахру.

Та зунттул ухнилух тIитIи даркьусса
ХхялтIа хьусса Хьурттал шяравалугу,
Заманарттан кIусса ка ялтту дурккун
Дахьларгун дур цIаннал гъапулшиврувун.

Бивтсса чарттаракIул чIучIа бияйсса
Гъазигъумучияйн лажи-лажинсса,

Хьурттал шяраваллил зумакъирагърай
Аьпалун кьабивтсса зиярат кунми,
ЧIалай бур архнийнма кIяласса къатта
Лагмасса щархъаву бусравну ивкIсса
Ттул буттал ссурахъул аслансса чувнал
МахIаммадлул цала карунних бувсса
Гьанурду заманнал хIуркьчин къабувсса.

Пахру-ххаралунсса бакъар дарваза,
Дакъари кьункьуллив къатрал нузкьунттай,
ЗиркIатIутIи къадан гьалаксса мурчал
Дахьвасса къича бур кьатIухмур нузай.

Так кIусса кIушиву дур тавханттуву,
Гъав лавгун бур чIиртту магъи кIу хьуну,
ЩябивкIун бакъари ссупралух ляхъин
Чугурданул синтту дакъар гъалгъа тIий.

Сундарату Хьурив нани ххуллугу
Лухччинувун бювкьун бур бакъа хьуну,
Мурчайн бувксса дучрал мярчIаннал чIурду
МакIра кунма чIюхлай бур архнияту.

   3

Кьюнурал кунцIуллул бюкьаннавча цув
Германнал билаят � хьхьунил ттаркьрал кьан,
Оьттун буцан бувну щала Аьрасат
Хаинсса хияллу дузрайн буккан бан,
ХьхьичIа яла цIакьмур къала букьан бан
ХIат-хIисав дакъасса аьралуннащал
ЦIарал пурха тIисса ттанккарду хьхьичIну
Аьрасатнайн ххявхсса цIан-чаннал дазуй.

Бивчукун зунттавун микIирал чявхъа
Муруллал хъархъаллу лекьайсса кунна,
Ватанналийн бувксса балай байщун бан
Гьаз хьуна цахьуну зунттал виртталгу.

ТIуркIу тIун бакъасса цичIав къакIулсса
Мукьа арснал буттал � МахIаммадлулгу
Цала хушрай аьрайн ссапар бавхIуна
Ханичайн оьрчIругу аманат бувну.

Кьуръандалул лугу хьхьичIун бувгьуну
Лас тIайла увккуна аьрайн Ханичал:
� Душманнал ккуллалул ххарсси къадурну,
Нясивну лякъиннав зана хьун, � куну.

Так чIутIул ккуллалул рахIму къабувна,
ОьрчIачIан зана хьун нясив къавхьуна,
Курска шагьрулул зума-къирагърай
Ганал оьттул аьрщи ятIул дуруна.

Гитлердул яхI гъагъан бувсса гьантрайва
Кьурваннул ссурахъу � ттул ппу Щамххалгу,
Ухлавгссар тIутIисса тIар бивкIхьурчангу
Зана хьуна Лаккуйн хар-хавар бакъа
Хъаралун щарчуну тIаннул каругу.

ЧIавану бунува щащар хьунугу
Ханичал яхI гъагъан къабувна ссалчIав,
Ласнал аманатрайн хаин къавхьуну
Хъуни бувна арсру къирият дуну,
КкурчIав буттал кIану бугьан лайкь хьунну
ВирдакI сагъсса хъува чун бутарчангу,
Кьавкьсса къунналуву кIучI буварчангу,
Личай ганивату махъ мурхь хьунсса ккиж.

Ханича кунмасса бакъая чансса,
Уттигур бакъасса зунттал щархъаву,
Цала ххуйшивугу хурда къадурну,
Хъунисса гьунардал заллухъру хьусса.

   4

Шамил, жула шинну ккуру ларгунни,
Жула ппухъруннаяр хъунигу хьунну,
Оьрмурдал ахттакьун бивзун бунугу,
Цалсса буру сагъну, Аллагьнайн щукру.

Ппухъруннал аманат дурсса ччавугу
Ядарду яруннал жавгьарду кунма.
Цуксса вингу, ттунгу ччай бухьурчангу,
Дакъари та ччаву насилдануву.

КутIасса бивкIнугу ппухълуннал оьрму,
Гайннал къучагъшиврун бакъари бивкIу,



58

Му тикрал дуллай бур язими арсру
Аьрасатнал дазу дуручлай ттигу.

Хьурдай цIулаган дан лирсса щархъурду,
Миннул дянивухсса жегъир ххуллурду.
Хьурдай чантI чин дуван насилдануву
Архмигу гъан байсса ппухълуннал ччаву.
Муни биянссияв жула мурадрайн
Махъва махъсса ссихIгу бигьин рахIатну!

Ягу чин къакIулсса дакIнил хияллу
Гьанавав жущала ахиратравун?
Кьинирдал ца кьини инттайдихьулий
Банавшану личин ялув дунъяллийн.
Мув мурадрайн жула рухIру диярчан
Оьрму аьдадалун къабувтссар жува!

     2026 ш.

   ХIасан-ХIусайн  СУЛТIАНОВ

         БАРЧАЛЛАГЬ, ЛАККУ КӀАНУЙ!

                                        

                                       
ТIалхIат   АьбдурахIмановлун

Барчаллагь, Лакку КӀануй: нину, ппу, гъанми, дустал!
Зу аьй дулларчагу ттуй, бавхӀуссар тти на ссапар.

Барзунттащал гъалгъа тӀун на жагьилгу акъара,
Эшкьилул гьалак увну, вайлул хьуну нанисса.

Щарнихь хӀалал ити тӀун, тахсикаргу акъара,
ТаммихӀрайн кӀункӀу увну, ссивирлив ачин багьсса.

Нава чув ухьурчагу, хъама битан шайссарив
Лакрал бюхттул барзунттив, барзунттай оьрчӀи тӀутӀив!

Чув диширчагу мина, улча аьмсса бакъарив?
Зунттал чувшиврул цӀа на лагь хьун ритантӀиссарив?

              1955

                 ХХАРИШИВУ

Ва ци аьламатри, ва ци хаварди,
ТакӀуй укунссагу ишру шайссарив?
Да, ва ци авазар, ци фантазияр!
ТӀайласса бунугу, вих хьун шайссарив?

Бакуй навт буккайсса кӀаланнавату
ГъилинакӀлил фонтан итххярххун дур тӀар,
Дагъусттаннал ссавний ттуруллавату
Цаннин кIанай кӀива баргъ бувккун бур тӀар!

Къапкъазуллал зунттал бурхӀардийх аврду
Хъаттирду дакъанма лехлай бури тIар,
Каспийллал хьхьириву тархъансса хӀаври,
Рирщуну, рурцуну, къавтӀий бури тӀар!

Дарбантлиятусса жугьутӀ щарссанил
Душ бувну бури тӀар ца тамашасса:

Балай увхунни тӀар, бувайхту, танил
«Ваппабай-гьай» тӀисса макьандалийсса!

Лакрал хъанниятту шяиртал хьуну,
Оьллу къаттивзунма личӀлай бусса бур!
Хъун-Нехгу дарцӀуну, зана дикӀан ччай,
Халкьру миннат буллай, тти най дусса дур!

ВацӀилуй цӀуницӀа ца вацӀа ххявххун,
ВацӀлувату цухьри вев тӀий бусса бур.
Бярнил лагма ххявхсса кӀялахӀи-мурхьру
СаллатӀнал низамрай занай бусса бур!

Хъун АбутӀалиблул аьпалул зунняв
Уф тӀисса акъана, тяхъану руцлай,
Музейравусса халкь ганихун циняв,
Ччаллий къиссу буллай, щарай бусса бур!

Ва ци байрамри тӀий, хъирив лаярча,
ВацӀлувату цухьри вев тӀий бусса бур.
Зунттал миллатрал арс � гъумучиричу
Муса аьламравун левххун усса ур!

  МАСЛИХӀАТ

� ЧӀаххучув, ци бави, балаллухь ура:
Ттуланий щарссанил итлай акъара.
Сситтул ттуп хьуну дур,
Щяв, магъуйн щилай,
Пулемётрах кунна, мукъурттил битлай.
Гьарахъ нигьру кунма, яру бур гьанай,
Зунттай занчру кунма, мукьалгу цӀалай.
На танийн иллавав, увккун, лихъавав,
Юхсса аьракьилий дардру шюшлавав?

� Анавар мауккав, ссавур да ина.
ЦӀухлайгу иявхьур, на вихь бусанна:
Щарссанийн ияву гьунар бакъари,
Ивну, гьунар байсса аьрай талайри.
Увккун, лихъавугу хъун иш бакъари,
Ливхъун ххассал шайсса цулкӀлуща бюрхри.
Агар аьракьилий шюшларча дардру,
Шюшрулущал экьилагайссар аькьлу.

... Хъаннил дакӀ цӀимиссар, ччаву хъуннассар.
Миннул къюкӀ, баргъ кунна, чанна лархъуссар.
Ца-цал бургъил хьхьичӀух ттурлу дакьайхха,
Буран бишлай, къув тӀий, чявхъа бичайхха.
Чявхъа кьабагьайссар, ттурлу бат шайссар,
ЦӀунил ссавруннай баргъ пар тӀун бикӀайссар.
Мукун вил щарссагу рахӀат хьунтӀиссар,
Зул къатлувун талихӀ зана хьунтӀиссар.

                              БАЛАЙ

КӀира тӀутӀи цачӀу дихьлай,
ТӀутӀая кацӀ шай.
КӀива читӀул, тӀунтту датӀлай,
Аьмсса кюру бай.

Наврузбаг ва жалин ца шайх,
ЦӀусса кулпат шай.
ХӀачӀлай, канай, кайпру буллай,
Жуя бардулт шай.

ХӀакьину ва зул оьрмулий
Дирзусса аргъри,
Зу ччинангу, зун ччинангу,
Зунгу байрамри.

Жу зун талихӀ, цӀуллушиву,
Дакьаву чӀа тӀий,

Мурччив пиш тӀий, ччанну къавтӀий,
Буру балай тӀий.

Зул къатлува гьич тӀутӀал кьанкь
Чан машарача.
Зул кьанчуллан читӀул кюру
Нясив бувача.

Къабуллунан мурад буллай,
Ххихьуннав хъатӀив,
Буллуминнан гьассар, хьийча
Цаннайн ца мютӀив.

Жула талихӀрал кӀуллигу
Жухьрари дусса,
Къулагъас ва ссавур дарча
Мув ядувансса.

                    Малик  КЬУРБАНОВ 

Кьурбанов Малик Аьппасович увссар 28 сентябрьданий 2000 шинал Бур-
шиял шяраву. Школагу къуртал бувну увххуссар 20I5 шинал Дагъусттаннал 
политехнический колледжравун. 

2018 шинал увххуссар Дагъусттаннал пяччахIлугърал университетравун.
2019 шиная шинай зий ур артистну Аппани Къапиевлул цIанийсса Ла-

крал театрдануву.
        Сурат

Буттал къатлул хьулувх увххун най уна,
Я тIайла бавцIунни ларзнил ца чулийн,
Хъазамрайх бувтусса гьайчали кунна,
ЧIирай хъаттирайсса някIсса рамкIалийн.

Цалчин ккарксса кунна уруглай ливчIра,
РамкIалуву дирхьу духсса суратрах
ЛичIлулну, мюрш ивкIун, ябитлай ивкIра
Алвагьну пар тIисса зунттал лажинтрах.

Орден лачIлай бия ХIажиоьмарий
ЯтIул ттугълилусса, захIматрал, цIасса
Орден лачIлай ия та ОьмархIажий
Щалва Лакку улклуй цIа машгьур хьусса

Буттал ппу зул дянив архIал авцIуну,
ХIайп тIий ура нава кIикку къаивкIсса,
Гьухъал ва яхIирал кIунтIру ялувсса,
Орденгу барча чин вин дуллалисса.

Жагьилсса чIурду



63

Къалавгссара ина ярагъ кIунттихьну,
Ватанналул цIаний цIараву талан,
Ххувшаву гъан дурссар ттархьгу канихьну,
ЧчатI ляхълай ялгъузнал ятиннал канан.

Хьхьурайрагу, шаний ус къалирккуну,
ИвкIссара зунттаву ятти-хIухчуну,
Ххариний, къуманий нуну рурцуну,
Щинахун ччатI канай, винма хIалалну.

Суратрай лагмава бавцIу къучитал,
ДакIнихтуну ттун бур ххарину чIалай,
Къутта кьяправусса захIматкашчитал,
Оьний, хъинний чIарав куннал кув бацIлай.

Буривав аьрщарал Лаккуй парчагу,
Вайннал ша къабавцIсса, жапа къабусса?
Буривав барзунттай чарил чIучIагу,
Вайннал ччан къабивзсса уссувн къабагьсса?

Буттал къатлул хьулувх увххун най уна,
Я тIайла бавцIуна духсса суратрайн,
Урувгний, лагрулул чIирисса дуна,
Хъуннашиву цилва тарихрал ххал да.

                               *  *  *

Шагьрулул кучалийн агьну ур ца дус,
Ва кIири бургъилу хьуну урхха тус,
Оьрмулул ххуллурдал багьунни тIар гуж,

ДакIнил ччиссаннул цан къатIиртIунтIий нуз.

           *  *  *

Шиколатрав дакъар шиколат лирчIун,
Ккурккимай ласурчан- дакъар дикI дирчун,
ДакIгу вас-ццахлий дур, ххалда дуркIсса чIун,
Инсаннаву инсан урвав тIий ливчIун ?

                              *  *  *

Увччунан къакIулли ккашилнал лякьа,
Мискинма агьансса чан къашай кьакьа,
СсиратIрайх лахъайний гьарнан бувчIинссар,
Таж бивхьун хъинссияв, юхсса дух тIакьа.

           *  *  *

Инсаншиврул ххуллу хIакьсса яхI-намус
Циривкьай ялагу цамур лахъсса хъус,
Ка тIитIа миннучIан мудангу, ттул дус,
Яламур мий тIуллу дан бити тIавус.

                              *  *  *

АьхIмакьсса инсаннан кьаивкIун хъинссар,
Мукунманан амма мув зат къакIулссар,
Агана нажагьлий кIулну бухьурчан,
Мув аьхIмакьсса инсан къахъанахъиссар.

                              *  *  *

Аькьилма къаитарчан аьхIмакьтуврал махъ учин,
Анавар мауккара аьхIмакьри цува учин,
Лаччул, хъункIултIутIул кьанкь къаритайссархха личин
ДачIурдал давдавлиха пандурданул чIу личин.

                               *  *  *

БитIикьукьулт батIирчан,
Ца хьуну цачIун хьурчан,
Аслан бутайссар ччарчан,
Ччарчагу ччимур балчан,

                               *  *  *

Ца къатлуву ура уссурвавращал,
Вайннащал унугу вай бакъар ттущал,
Бусангу, цIуххингу, махсара бангу,
Хъинни тIий бур цIана телефоннащал.

           

           ЦА АГЬИЛНАЛ ТIАР
     

 «Мои года мое богатство»

Хъунав шаврия на хIайп къаучара,
Хъуниврухха жува циняв хьунтIисса,
Хъуннар шай хъузалал канихь хъарасгу,
Хъунав шай кIул акъа лахьхьусса арсгу.

Хъунмав шай къаттагу, хъунмавшай мурхьгу,
Хъуннар шай мюрайсса цIусса къачугу,
Цуксса зиранкнугу, цуксса хIайпнугу,
Хъунмав шай га яла бидавсса чугу.

Дуньяллий гьарзатрал цилла чIун дуссар,
Мув чIун Заннал гьарнан чирчунгу дуссар,
Жунна жагьлшиву так ца ссятрайссар,
Хъунавшаврил ахир щинчIав къакIулссар,

Хъунавшаврия на хIайп къаучара,
ЧIумул хьхьичI бару бан къашайхха чара,
Аллагьнахь уттигу мутта чIа чара,
Бувтусса гьантлуйнгу щукру бувара.

                           
ХЪУННА

Агь, хъуннай , ттул хъуннай, хъункIул тIутIал ар,
Жун эбратсса оьрму бувтусса инар,
Инархха дурхIусса кIушиврул гьиву,
Жапасса оьрмулул шиннардил виву.

Вил алвагьсса бакIрай цIанну-някI карщи,
Чанна симанналий тарихрал ххару,
Так ца мийннух хьунссар, ургарча мюршну,
Щаэртуврал чичин хъуни луттирду.

Усттарсса каниву зунттал къирият,

Лакку душнин лайкьсса дакIниву ният,

ТIайлашиврул цIаний, цIаравун ххяххан,
Махъуннай къашайсса чувнал хасият.

КIулли вил захIматрал дазу дакъасса,
Дурмунил манзилгу лахъисса бусса,
КIулли мув вил къюкIгу ччаврил дурцIусса,
ЧIан кIул дан къашайсса някI хьхьири дусса.

УвкIра, хъуннай, увкIра уттигу вичIан,
Вил ттюнгъашивруву цIунилгу личIан,
Иминсса каруннил бакIрайх ках учин,
ОьрчIшиврул куртIнива цIунилгу оьвчин.

Ина жун рищайва кIарттуву гургри,
Хъун гъунттуй шахьайва нисирал буркив,
Гай марцIсса асардах мякьнува ура,
Тайннул тIин мазрая на гьан увара.

Зузи дайва ина каниву зукка,
КьавтIутIисса кунна бярав барзукка,

Хъарасру куннасса каруннил дянив,
ИчIура дардругу дирхьуну бянив.

Бюхъу чан хьунугу, ттигу ччай дура,
ЧIатIагу ларсуну къакъурув дуккан,
Аман, цал уттигу хьурдай тIий дура
Хъун марщай дарцIуну, мухI кIунттил бугьан.

Къуркъа хьуну дур тти дирисса ликри,
ХIадурну дунугу кумаграй дучIан,
Тава та бур ттигу аькьилсса пикри ,
Ххиранахь ххарину ххуйсса махъ бусан.

Къаххива ттун ина хъуннаргу хьунсса,
Хъуннаршаврил лишан вийгу кIул хьунсса,
ДакIмур тIурча ттигу жагьилну дуна,
ЧIумул заманалул рахIму къабансса.

Утти занай дура, лапра кьус диркIун,
Винма ххирамийгу дакIниву бивхьун,
Бургъилу щядиркIний, шанул лях лаглай,
Вивунна инара щугълурду балглай.

Агь, хъуннай , ттул хъуннай, хъункIул тIутIал ар,
Жун эбратсса оьрму бувтусса инар�

             МАХIАММАДОВ ХIусайн
             АЙДАЕВ Аьли
             МАХIАММАДОВ  Павел
             АЬБДУРАХIМАНОВ ТIалхIат

ЧӀЯЙННАЛ ШЯРАВАЛЛИЛ ТАРИХРАВА

ш.ЧIяйми

Уттинийн, мюрщисса миллатирттал тарихраха дурккусса аьлимтал зий 
къабикӀаврийн бувну, ЧӀяйннал тарихраясса бусала мяълумну чивчуну бакъар.

Мув тарихрая тӀайламур луглай, жу буккарду лакрал тарихраясса статьярду, 
Ухссавнил Кавказнал тарихраясса «Родной Дагестан» тӀисса кӀива том, 
«История лакцев» тӀисса лу ва м.ц. луттирду. 

ЧувчӀав хьуна къабавкьунни ЧӀяйннал тарихраясса бусаву, тӀий чичлай бур 
жула лакрал цӀанихсса чичу Аьли Айдаев ва учитель ХӀусайн МахӀаммадов 
(аьпа биву). Бюхъайссаксса тӀайлану чӀалачӀи бансса иш бувну, вай чичлай ва 
буслай бур кутӀану ЧӀяйннал шяраваллил тарихрал ххару.

Мяйжансса тарих чичин кумаг шайссар, гьаврду ппив дурну, гьарца лаг-
ма-ялттусса кӀанттурдал цӀарду кӀул дурну, чӀаххуврал тарих кӀул бувну.

Лакку маз ва тарих

Буттал буттахъая жуйнма бивну бур бусала – жулла шяравалу аьвзал заман-
най Хьараллай диркӀссар тӀисса. Бусалалийн бувну, оьсса бала ялун бивну, га 
шярава чӀявумий халкь бивзун бивкӀун бур ва цӀана ЧӀяйннал шяравалу дусса 
кӀанайн.

КӀа хьхьичӀарамур шяраваллин хьумуниятугу бур чӀявусса бусалартту, ле-
гендарду. Мийннува яла-яла бикӀан кунмасса хъанай бур кӀива бусала.

Цалчинмур. Та ЧӀяяратӀния, ВаччияламучӀату дайдирхьуну Кьубайххял-
лайн дияннийн, га шяравалу хъуннасса диркӀун дур. Яла тия, Щуну-зунттул 
чулуха, цӀанакул ЦӀуйшиял шяравалу дусса кӀанттайх ялавай зарзала зунтта-
вун дагьаврин бувну, леркьун  ларгун  дур аьрщи, кьунтту, чартту. Мийгу бав-
цӀуну бур цӀана, Хъюйннал шяравалу дусса кӀанттай, неххан баругу бувну.

ЦӀана Хъюйми бусса кӀанттух урувгун хӀисав дарча, гикку кьунтту-аьрши 
хӀала-ккала дурхсса ххалхьунтӀиссар. Га барулух, неххал щин дацӀлай, хъанай 
бавчуну бур хъунмасса бяр кӀихунмай, кӀа СумматӀуллал шяравалу дусса кӀа-
найн бияннийн.

Щин ялун наникун, гиккуссса Хьараллайсса шяравалугу, тийн-шийн диз-
лай, лихълай диркIун дур. Бусалалийн бувну, чӀявумий бивзун бур цӀанасса 
шяравалу дусса кӀанттайн. Муниятур ЧӀяймийгу учайсса (чIявумий тӀисса 
мукъуя хьуну). Бюхъай гикка дирзун дикӀан Ккуллал ва Хъусращиял щархъув-
гу, яла цачӀун хьусса мюрщи мащивгу.

КӀилчинмур. Мангъул-татар ххявхсса чӀумал, цӀанасса Ккуллал районналий 
диркӀун дур кӀира хъунисса шяраваллу: ца Вихьуллал ва ЦӀуйшиял дянивусса, 
цагу Хьараллайсса.

Мувгу диркӀссар XIII ттуршуку. Мийннун мяйжаннугусса цӀарду щинкӀуй 
къакӀулссар. Мийннуйн шагьрурдугума чайсса бивкӀссар.

Серир паччахIлугърал байтагъгума та Вихьуллал ва ЦӀуйшиял дянивусса 
шагьрури бивкӀсса тӀар, Гъумучигума тиккар тӀар бувксса.

ХӀасилгу, мангъулнал чӀявусса аьралуннал ппив бувну мий шагьрурду, мик-
кусса халкь цӀанасса Ккуллал ва чӀаравсса Ахъушиял районнайх ппив хьуссар 
тӀар. Миккугу чӀявумий цӀанасса ЧӀяйннал шяравалу дусса кӀанайн ливхъун 
бивкӀун, ххассал хьуну бур.

КӀивагу бусалалул чӀун мяълум дакъа дукӀлай дур ХIII-ХIV ттуршукурдайн. 
Цанчирча, тай леркьусса кӀанттай раскопкарду дуллай бивкӀссар Ленинградрая 
бувкӀсса археологтал, ва тайннан лявхъссар мангъулнал кунмасса бувччусса 
халкь бусса гьаврду ва тайннал бакӀрал ттаркӀру. Ялагу лявхъссар, балчаннуй 
буртти унува, ивкӀусса бурттигьул ттаркӀру.

Тай гьарзад, цал кӀанайн бичинну тӀий, хъиривлаявуртту дуллалисса архе-
ологтуврал, экспедиция давугу кьаритан бувну, махъунмай гьан бувссар Да-
гъусттаннал Обкомрал га чӀумалсса цалчинма секретарь Данияловлул, тикку 
хьусса хъиривлаявурттайн бувну, жулва лак яруссаннаяр хьхьичӀун къаличин.

ЦӀанакулгу  Серир паччахIлугърал хъун шагьру Хунзахъри тӀий буссар, 
мяълун къавхьуну буна.

Цукун духьурчагу, цӀанасса ЧӀяйннал щяравалу дирзун дур Хьараллаялу 
тӀисса Хъуннеххал чӀаравсса кӀанттая цӀана шяравалу дусса кӀанттайн.

Шяраваллил кьини дуваннийнсса зурдардий, цащалва цаппара жагьилтал-
гу бувцуну, га шяравалу диркӀсса кӀанайнсса эяллай раскопкарду дан лавгун 
бия ХӀажимахӀмухъал Павелгу, АбутӀалибхъал Мустангиргу. Вайннан ляркъун 
дия гикку чарил лаччибуту, бурчурду кӀукӀлу байсса чарил зат, накьишру дус-
са сина аьрщарал бушкъапирттал касакру, сина аьрщарал къукъулул касакру, 
гикку бивкӀсса къатрал гьанурду. Мий гикку лярхъсса зару цӀанагу ХӀажимахӀ-
мухъанний дуссар.

Гиккура ляркъун дия иникӀма, къалмуя чарих рутлай дайсса, оьнтӀа бусса, 
хъунмасса ккуркки  чару. Мув буссар цӀана ЧӀяйннал базар бусса майданнив 
бивхьун.

Яла цӀанасса Ваччиял шяравалу диркӀун дур неххацӀ цӀана Райамбулато-
рия ва Госбанкрал къатри дусса кӀанай, Ваччия ратӀнил ухссавнил зуманицӀух. 
Гана га кӀанай лявхъссар чарил ярагъ, кьютӀилу, чарил рикӀ ва м.ц.

Вайннуйн бувну учин бюхъанссар, Хьараллайсса шяравалу диркӀссар куну 
чарил ттуршукулийра. Амма мяълумну цумур ттуршукулул шиннайрив чин-
шиврул, хъиривлаявуртту дан багьлай бур уттигу.

Гана га Хьараллайсса шяравалу диркӀсса кӀанай дацӀан дурну дуссар гьай-
кал, гикку шяравалу диркӀссар тӀисса.

Гагу дацӀан дурссар Шяраваллил кьини хьуна дакьиннинсса гьантрай ХӀа-
жимахӀмухъал Павеллулгу, Абуталибхъал Мустангирдулгу, ХIанзахъал Ширва-
ниналгу ва мийннан кумаг бувссар цаймий шяравуссанналгу.

Гилу шяравалу дусса чӀумал, шяраваллил ливтӀусса агьлу буччайсса бив-
кӀун бур цӀана ЧӀяйннал шяравалу дусса кӀанайсса хӀатталлий. ЦӀана хъун ми-
зит бусса кӀанттул ялавайсса кӀану муна мув хӀатталлухь бивкӀссар. КӀикку 
цӀанагу лякъайссар, жува бусурман дин кьамул даннийнма, ливтӀусса халкьун-
нал гьаврду.

ЦӀанакулгу шяраву лякъай хьхьичӀазаманнал албаннал чичрурду дусса кӀя-
лазурдардил касакру ва чартту.

Хьараллая дирзуну махъ хьхьичӀра-хьхьичӀ къатри дуллай байбивхьуну 
бивкӀун бур Хъархъаллу тӀисса бакӀул кьиблалул чулух, муруллул зуманих ти-
хунмай, хъунмизитрая лавай.

Мукун къатри дуллай кӀа бакӀул кьиблалул чул яла ццунмур кӀану бивкӀун 
бур. Шяравалугу кӀиккар дайдирхьусса чин бучӀир. Яла махъ кӀиккалу буцӀлай 
байбивхьуну бур къатри ялавай муруллул зуманийх, яла ухссавнил чулухун-
майгу. 

Дянивмур ттуршукурдай, кӀай шяраваллийн ва чӀаххуврайсса шяраваллайн 
ххяхлай, дяъвирду буллай бивкӀссар цаймий миллатру: иран, турк, армани, 
гуржи, хазар. Вайнная мурахас хьуншиврул, шяравуссаннал хӀукму бувну бив-
кӀун бур, шяраваллил лагма бару бувну, ялув бакӀуй къала бан. Бусласаврийн 
бувну кьиблалул чулуха мурлу, цӀанасса МутӀалибхъал къатри бусса кӀанайх 
ухссавнил чулухунмай лахъсса чӀира, цӀанасса Мухцинхъал къатри бусса кӀа-
най хъунмасса къапу, яла чӀира цӀана медпункт бусса кӀанттайх кӀийнмай Къ-
ужи-бакӀуйн бияннийн, кӀикку чӀивисса хьулу, яла гъаттара бачай ххуллул чӀа-

рах лавай лахъсса чIира, Барщирибяргу вив лавсуну, тихун муруллул бакӀрайн 
бияннийнгу чӀира, кӀийнмай ятту-гъаттара гьан байсса къапугу. КӀа Хъархъал-
лу тӀисса бакӀуй бувну бивкӀссар тӀар къала. Яла кӀанийн Сурхайл къала цӀа 
ларчӀуссар.

Хъусрал чулуха душман наниний, кӀа къалалий къувтӀи бичайсса бивкӀун 
бур, кӀа ххалшайхту Гъумучиял чулухунмайсса шяраваллавугу гукунма, къав-
тӀив бивчуну, Гъумукун ханнайн баян байсса бивкӀссар душман ххявхсса. Гиха 
яла кумаг гьан байсса бивкӀссар кӀихун. 

КӀа къалалул хангу ивкӀун ур, баггу ивкӀун ур. Мийннал тухумирттаясса 
цӀанагу бур шяраву: ЯрахӀмадихъал ханхъул ва Къалабагхъул.

Га шяравун буххай кӀанай, цӀана Мухцинхъал къатри дусса кӀанай, бивкӀун 
бур хъун къапу. Га ябайсса, аьркинний тӀитӀайсса, къааьркинний аьнт байсса 
инсангу ивтун ивкӀун ур.

Махъ мув Гъумуча гьан увсса МахӀаммада тӀисса адамина ивкӀун ур, кӀикку 
ЧӀявн мунан хъугу дирхьуну, ялапар хъанансса къаттагу буллуну бивкӀун бур. 
Мунал кӀикку щаллусса тухум хьуну бур «Къапчихъул» тӀисса. Мийннал вари-
стал цӀанагу ялапар хъанай бур кӀиккува ЧӀявгу, личӀи-личӀийсса шагьрурдай-
гу. Ирсирай най, МахӀаммадал цӀагума дур. 

Бусалардайн бувну, Хьараллайра дусса чӀумал, шяравалу гиккусса агьалий-
нал  дин  диркӀун  дур цӀарайн икрам баву (огнепоклонники). Яла, цӀанасса кӀа-
найн бивзуну, махъ къамул дурссарив бусурман дин, ягу, гилува бунува, кьамул 
дурссарив кӀулну бакъар.

ХьхьичӀазаманнай цӀанакул хьхьиричӀахсса ххуллу бивкӀун бакъар Аьрасат 
ва гъанмур баргъбуккавал хӀукуматирттал дахӀаву дайсса. Мув ххуллу бивкӀун 
бур укун: Гъанмур баргъбуккавал хӀукуматру Дарбант-Кураллавухчин  Ппип-
пигъун-Хъусрахьхьун, Ваччи-ЧӀявхчин Гъумукун-Щурагьун. Шиккун ххях-
хайсса чапхунчиталгу ва ххуллийх бачайсса бивкӀун бур, дахху-ласу даймийгу 
ва ххуллийх бачайсса бивкӀун бур. ХӀатта тӀун бикӀай Хъунмасса Симийлул 
ххуллул Къапкъазнавухсса къяртта ва ххуллийхри най диркӀсса тӀий.

Вана ва ххуллийх дахху-ласу дуллалисса аьрабнава, туркнава нанисса ишба-
жаранчитуврал, ЧӀявн бивну, шикку дахху-ласу дайний, ва муруллуй дирхьус-
са шяравалу дуну тӀий, ванийн «КӀяаь» (Кая) чайссия тӀар цалва мазрай. Мувгу 
«мурлу» тӀиссар тӀар.

Мукун ларчӀссар чӀяйннан кӀилчинмур цӀа. ЧӀятусса урав учин «КӀяаь луду» 
куну цӀуххайссия тӀар. Яла махъ оьрус мазрай ЧӀяймийнияр Кая тӀисса цӀа би-
гьану дуну тӀий, картӀардайгу «Кая» тӀий чичлан бивкIссар ва оьрус мазрай 
ЧӀяйннал шяраваллийн Кая учайссар.

ЦӀанасса Мирзаев МахIаммадлухьсса Рункка Хизрил бувсса къатрал къа-
пулий личӀийну бур чару, цийгу чивчун бусса «Сулайман аль КӀяаь» тӀисса 
цӀа. Ва ухьунссия ва къапу буллай ивкӀсса усттар цала автограф цалва бувсса 
къапулий дихьлай.

Вава ххуллийх чапхунчиталгу ххяххайсса бивкӀун бур. Сайки, циняв чапхун-
читал ЧӀявхчил лагайсса бивкӀссар ва мийннащал чӀяймийгу талай бикӀайсса 

бивкӀссар. НукӀува кусса куццуй цаймийннал аьрал наниний, къалалий къувтӀи 
бивчуну, цаймий щархъавунгу баян байсса бивкӀссар кумаг бучӀаваншиврул.

Мукунсса талатавурттацӀун бавхӀусса кӀантту бур цӀанагу ЧӀяйннал лаг-
ма-ялтту. Масалларан, ЧӀяйннал шяраваллил ялув буссар Чарисун тӀисса кӀа-
ну. КӀа, Чарисуннил-бакӀ тӀий, буссар лахъсса зунтту. КIа зунттуйх кӀихунмай 
ЧӀюйккуртлухалу тӀисса кӀанайн бияннийн, буссар цӀанагу ливчӀун рахӀ дир-
кӀсса кӀану (окоп). Талатаву хьусса чӀумал, кӀиву лабивкӀун, яла кӀикка ххях-
хайхьунссия душманнайн. КӀиккува ЧӀюйккуртлухаллил кьиблалул чулух бус-
сар «ОьттукьатӀ» тӀисса кӀану. Бусласаврийн бувну, кӀикку хьуну диркӀун дур 
гуж бусса душманнащалсса талатаву, цумур шинал хьуну диркӀссарив къакӀул-
ли. КӀикку чӀявусса халкь литӀаврийну оьттул ратӀру ятӀул дурну диркӀссар 
тӀар. Мунияту ОьттукьатӀ чайссар тӀар кӀа кӀанттуйн.

КӀа ОьттукьатӀ тӀайлану, тия чулий Бярта-зунттуйх шихунмай буссар «Ча-
пур ххуллу» тӀисса ххуллу. Тана та ххуллийх бувкӀхьунссия кӀикку талай бив-
кӀсса душманнал аьрал. КӀикку, мий ххит бувну, тава ххуллийх гьан бувну 
бухьунссия. Чапур ххуллу тӀий бухьувкун, кӀиккун бувкӀсса душманталгу ягу 
гуржи, ягу армани бухьунссия.

ХьхьичӀазаманнай шяраваллаву къатри ягу хӀатталлу дайсса диркӀссар, хъу 
къашайсса кӀанттай, цӀана ччиччиний дулларчагу.

ЧӀяйннал шяравалу кӀана кӀа чӀирал вив дусса чӀумал, оьну аьрщарай эконо-
мия дурну дайсса диркӀссар къатри. Мукун экономия даншиврул, къатри оьну 
гъунзну, ццунну дайсса диркӀссар. Экономия даншиврул ЧӀяв чӀярусса ххулла-
вухсса чӀалант (арочный переходру) дуссар. Мийннул ххуллул ялувгума къатри 
дансса каши хъанай диркӀссар. ХьхьичӀаниясса хӀисав дурну 70-ннин дирсса 
арочный переходру диркӀун дур. ЦӀана мийннуя кьуниясса лирчӀун дур.

Маммарайхъал ламу бусса кӀанай арочный шамбачӀугума бур. Вайннуйн 
бувну, ЧӀяйннал шяравалу архитектурно ляличӀийсса хъанай дур ва мунийн 
бувну, шяраваллил лагма чӀира бувнувасса чӀумал, оьну ццунсса шяравалу 
диркӀун дур, чӀивисса кӀанайгу чӀявусса халкь ялапар хъанахъисса.

Яла махъ, ХӀХ ттуршукулул дайдихьулий, къатри чӀирал кьатӀувгу буллан 
бивкIун бур. КӀа ялув кӀицӀлавгсса чӀирал кьатӀув бувмий къатри махъ бувсса 
къатрир. 

1941 шинал Надир-шагьнал ппив бувну бур, махъ къалагу левкьун бур урга-
ла акъа. КӀа чӀирал ва къалалул къапурду цӀанагу ливчӀун бур.

ЧӀяйннал диркӀун дур Аштти-ккуллал махӀлалий яла чӀярусса ххуй-ххуймий 
хъу-лухччи (цӀанакулгу дуссар). КIа Къюллул ЦӀувкӀуллал кӀиха дайдирхьусса 
хъу-лухччив ЧӀяйннал диркӀун дур.

Бусласаврийн бувну, ца чӀяйричувнал кӀива ниц бакъа хьуну, кӀива-шанма 
гьантта шайхту, лявкъун бивкӀун бур кӀана кӀа цӀанакул Къюллул ЦӀувкӀуллал 
шяравалу дусса кӀанай щаращул чӀарав, кӀиккува гьанттагу бикӀлай яхъанай. 
Яла залуннал хӀисав ларсуну дур, ва щингу гьарзану дусса, дукиялулгу ава-
дансса кӀану бурхха куну, хӀукму бувну бур кӀа кӀанай цала мащи дан.

Мащигу дурну, цала мачча-гъангу бувцуну, кӀиккува ялапар хъанан ивкӀун 
ур. КӀана кӀайннаяр тӀар яла Къюллул ЦӀувкӀулал шяравалу хьусса.    Мув цан-
ма ЦӀувкӀуллал агьалийнангу кӀулссар, буттал буттахъал буслай.

Мукунна ЧӀяйннал мащив диркӀссар кӀийх урчӀра цаймийгу. Миннуйнгу 
цала-цала мащайн бизлай хьуссар мюрщи щархъу. Мийгу: Чакъал, Бярнихи, 
Къичирлухи, Арттабалу, Тукъат, Оьллауртти, Ххяллухи, Шаралу, ТӀиркьрай.

Мийннува яла хъунмур ЦӀувкӀул диркӀссар ва мув хьхьичӀра-хьхьичӀ сакин 
хьумур диркӀссар.

Хъунмасса Буттал кӀанттул цӀанийсса дяъвилул чӀумал ТӀиркьрай ва Шара-
лу ЧӀявн дизан дурссар, кӀаймий арулла шяравалу цӀанасса Новолакский рай-
онналийсса Чапаевка тӀисса шяраву дуссар. 

ХӀасил Къюллул ЦӀувкӀулгу, Чапаевккагу ЧӀяйннал шяраватусса агьалийри. 
ЦӀанакулгу чӀявусса бур ЧӀяв мачча-гъансса ЦӀувкIрату ва Чапаевккалий бусса 
ва мийннал дахӀавугу дур куннащал куннал.

КӀа Къюллул ЦIувкIратугу, Чакъалия, Бярниха, Къичирлуха, Арттабия, 
Тукъатату, Оьллаурттия, Ххяллуха, Шарату, ТӀиркьрая ливтӀусса инсантал буч-
чин буцайсса бивкӀун бур ЧӀявн буттал шяравун. Мийннал личӀийсса хӀатта-
лугума диркӀссар ЧӀяв. ЦӀана мунил ца бутӀа ливчӀун бур мюрщи школардал 
лултту тихунмай.

Яла махъ оьцӀаллул ва бабаърал цӀуцӀаву дирсса чӀумал, циняв ххилан хъ-
ирив кьалаллай, кӀийхва цалла-цалла шяраваллаву бучлан бивкIссар.    Мукун 
I875-ку шиная шийннай хьуссар шяраваллал цалла-цалла хӀатталурду.

ЦӀана ЧӀяйннал хӀисав дарча, циняв кунниву кув дур мяйра хӀатталу.
Мийгу: шяравалу Хьараллайра дусса чӀумалсса хъунмизитрал яларайсса 

хьхьичӀара хӀатталу; ЧӀясунух яларайсса щарнил хӀатталу; ЧӀарахӀатталу; Сун-
нил хӀатталу, школалул суннил чулухух гихуннайсса; Гьаннил хӀатталу, школа-
лул гьаннил чулухсса; Ццуццуй хӀатталу, школалул махъсса; Мащихи бучлай 
бивкӀсса чӀиви школа бусса ва ганил лувсса кӀанайсса хӀатталу; цӀанасса кьакъ-
урувсса хӀатталу.

Шиккува учин, кьакъурувсса хӀатталу дирхьусса кӀанай хьхьичӀара диркӀун 
дур Гъаранхъал тухумравасса ца адаминал хъу. Ва оьрчӀ бакъасса ивкӀун ур. 
Яла, цува ивчӀайний, аманат бувну бивкӀун бур, кӀа хъу щарнил халкь бучча-
ван, хӀатталлун дуллай ура куну, цувагу микку хьхьичӀа-хьхьичӀ уччара, куну. 
ЦӀанакул кӀа хӀатталийсса кӀива хъинну хьхьичӀавасса загълунсса гьаттал 
чартту, кӀана кӀа тухумралсса инсантуврал чартту сагънува бур.

ХӀатталлахьсса кӀантту аьмну хӀисав барча, ЧӀяйннал Гъумучиялмунияр 
хъис чӀивисса бакъар. Ванил чӀалачӀи буллайссар ЧӀяйми хъинну хьхьичӀарас-
са, чӀявусса агьалий ялапар хъанай бивкӀсса, шяравалу диркӀшиву.

Тарихрал элмурдал доктор, Дагъусттаннал пединститутрал ирофессор Хъ-
ювхъатусса МахӀач МахӀаммадовлущал шяравух бувкний, ваналгу тасттикь 
бувнни цаппара зару.

Ванал ххал бувну лявкъунни лавгзаманнул Албаннал кьяйдалийсса чичру 
дусса чартту. Мукунсса ца хъанай бур ХӀажимахӀмухъал къатрал хьхьичӀсса 
гьаттал чару. Мув цуппагу бур, ухссавнил чулухунмай бурувгун бивхьусса, 
аьжаивсса къалипрал чару. Мунийгу дур лавгзаманнул Албаннал чичрурду.                                                          
Пикри барча вагу  Хьараллай шяравалу дусса чӀумалвасса гьаттал чару бур, 
яъни, жура бусурман дин кьамул даннийнсса.

КӀулсса куццуй жулва эралул хьхьичIсса ӀV-V ттуршукулнийн жулва Дагъ-
усттан ва ухссавнил Азирбижан бухлай бивкӀссар хьхьичӀазаманнул Албаннал 
хӀукуматравун (древнекавказское государство), цалла чичругу диркӀсса, Каба-
ла тӀисса хъуншагьругу бивкӀсса. Яла, Сасанидуллал Иран ххяхлай, мув хӀуку-
мат лиян дурну диркӀссар.

Албания тӀисса мув «зунттал билаят» тӀиссар тӀар аьраб мазрай. ЦӀанасса 
Албаннащал ганил цикӀуй дахӀаву дакъассар.

ХьхьичӀанияцӀа шяраву бивкӀун бур ва уттигу бур ряхва кьулла: 

Аьммал-зуйлу
Хъалух-кьулла
Барщиял-кьулла
Дянив-зуйлу
Лув-зуйлу
Бярув-кьулла

Бусалардайн бувну, барщарнийсса Аьммал-зуйлу Аьмма тӀисса адаминал 
бувссия тӀар, Лув-зуйлу махъ ХӀажимахӀмулул, цӀувцӀучарил чӀалант бувну, 
бакьин бувну бивкӀссар (утти бачӀи левкьун бур), Бярув-кьулла, Манни тӀисса 
щарссанил, (Гъазималиклул ниттил), цилла арцу дуллуну, бакьин бувну бив-
кӀссар, мунияту ванийн Манил кьуллагу учайссар, гания махъ утти Гъуртилгу 
оьнува ххуйну бакьин бувнни.

Цамургу буссар ЧӀяв кьулла – Бугълул  кьулла тӀисса. Та буссар Щиннухалу 
тӀисса кӀанай, тикку, бугъри хӀачӀан байну тӀий, «бугълул кьулла» увкуссар.

Яла махъ, I930-ку шиннардий, шяраваллил советрал председатель ивкӀун 
ур Къимпи тӀисса, Ххюлусматусса адамина. Вана ванал, бакьин бан бувну та 
кьулла, жяматрал щин ласай бувну бивкӀун бур. Мунияту танийн, Къимпил 
кьуллагу, учайссар.

Яла махъ бувссагу бур ЧӀяв кьулларду: Рамзил кьулла ухшяралу, Рамзи (Ра-
мазан) тӀисса адаминал бувсса, дяшяраву дурцу щинал кьулла – кӀагу бувссар 
Пирбудагълулгу, СютӀахъал Ирбагьинхалиллулгу, Щайххухъал Гьадиналгу. 
КӀа бан кумагран арцу дуллуссар Керимова Марияннулгу. ЧIюлу бувссар Мям-
макьурбанов Русланнул.

I930-40-ку шиннардий, Къимпи советрал председательну усса чӀумал, бив-
кӀссар динналийн яла къарши бувксса чӀун. Махъун къаагьан, Къимпилгу 
чӀявусса кьуръанналул луттирду бавтӀун шярава, кьуръан ххай чӀявусса лак-
ку дарурду, хьхьичӀавасса тарихру бусса, аьраб мазрай чивчусса луттирдугу 
ччувччуссар. Мув бакъассагу, цала секретарьгу увцуну занай, ЧӀяйннал ялув 
кӀицӀ лавгсса хӀатталлайсса хъунисса, архитектувралул памятникруну хъ-
анахъисса чӀявусса гьаттал чартту, ришлай бург, кьатӀ бувссар ва мий цӀуну 
дуллайсса къатрал, хӀукуматрал идарардал къатрал чӀирттай бивхьуссар. ЦӀа-
накулгума бур гьаттал чартту, мунал бачӀи-кьачӀи гъавгъсса.

Буслан бикӀай: мув чӀумал МайкӀухъал МахӀаммадал, исвагьисса гьаттал 
чарийхгу рирщуну  диркӀун, яла мув ххалхьуну бур Къалабагинан, га МахӀам-

мадал ссийл оьрчӀан. Мунал яла куну бур: «Цал уттигу рищурча, ва ттархь  мув  
бянийх  рищунна», – куну. Яла, къарирщуну, лавгссия тӀар. КIа чариягу бург 
щусса ца цӀалцӀи дирзсса кӀану бур цӀанагу. Яла, Къимпи, халкьунная нигьа 
увсуну, цалла шяравунай ливхъуссия тӀар.

Муниятур хьхьичӀарасса чӀярусса хӀатталурду дунура, хъунисса гьаттал 
чартту бакъасса ЧӀяйннал хӀатталлай.

Шяраву хьхьичӀанияцӀакул диркӀун дур I2 ттарацӀалу: 7 ттарацӀалу Бар-
щиял махӀлалул, 3 ттарацӀалу ЛявссакӀиял махӀлалул, 2 ттарацӀалу Ухччиял 
махӀлалул.

Гьарца ттарацӀаллайгу цалла-цалла кьамузаннурду диркӀссар. Кьамузанну 
дакъассанал цалва маччассанал къувал ялув бишайсса бивкӀссар къав.

Вай циняв ттарацӀаллава ляличӀийну чичин бучӀир мукьра ттарацӀаллая.
Цалчин ЧӀюйлух-ттарацӀалу (Айдал Аьлил ттарацIалу). КӀанил ляличӀий-

шиву ссаву диркӀун дур чирча, кӀанил кьамазаннайн кӀюрххи-кьуннил щарнил 
жагьилтал батӀайсса бивкӀун бур. Цалчин, ЧӀюйлух-ттарацӀув жагьилтал ччал-
лий чартту личлан бикӀайсса бивкӀун бур, кӀиллуй буккайсса бивкӀун бур. Хъ-
унмур савав тӀурча, ттарацӀнил лултту ЛявссакӀиял-зуйлуйн (дянив  зуйлуйн) 
щинав нанисса щарнил душру чӀалай бивкӀун бар кӀиккун.

Манпаси ласун ттучан,
Къатта бугьан � арщлул ттарцӀ.
Гьалмахщар дуван ччарчан,
Жан-маржан ЧӀюйлух-ттарацӀ!
Ва балай уттигума шяравух занай бур.

Цалла дакӀнил лавсъсса душ, щинал варакъигу бувцӀуну, зуйлату нанийкун, 
оьрчӀ ттарацӀату увчӀуну, ганища щин хӀачӀайсса диркӀун дур. Душнилгу, цина 
къаччисса жагьилнан «бала» байсса бивкӀун бур.

ОьрчӀал, мякьну акъана,
Душварахь щин дула чай,
Душварал хъарай буна,
Варакъи кьус бикӀан бай.

«ХатӀалий» душвараща,
Ца-цал варакъи къявкъ чай,
Та варакъул барт щуну,
ОьрчӀал ккарччи хӀуркку шай.

КӀилчин шяраву диркӀун дур ХъунттарацӀалу, ЧӀарахӀатталлил чӀарав. Гик-
ку байсса бивкӀссар, щарнил жямат бавтӀсса ссувхӀатру, хъарас щаврил шадлу-
гъру, хъурдуккаврил мажлисру.

ХъунттарацӀув байсса бивкӀун бур кани-кӀунттихь думийннал хъуни хъ-
атӀивгу. ХъунттарацӀниха га заманнайва бувсса балайрду цӀанагу оьрмулул хъ-
унимийннан дакӀнийну бур.

ХъунттарацӀув къавтӀалай,
Къалалух балай тӀалай,
ЧӀу мусилсса мюталим
Сарижатлул Рамазан.

Ялагу, бусалардайн бувну, Надир-шагь  жуйна ххявхсса чӀумал, тана та Хъ-
унттарацӀун бивчуну мюрщи оьрчӀру, ялтту балчант бакьлай, «шагькъирман» 
дурну диркӀун дур. Мунияту танийн, Оьттул-ттарацӀалугу учай.

Махъ тикку, колхозрал складру бувну буссия, утти ХӀайдаров ХӀасан-хӀусай-
ннул къатри бур. 

Шамилчин: ХӀажимахӀмулул ттарацӀалу ЛявссакӀиял махӀлалийсса. Ва тта-
рацӀалу цалла хъув дурну диркӀун дур МайкӀухъал ХӀажимахӀмулул, жяматрал 
ччарду дуван, цалла харжлуцӀух кьагу дурну, тикку чӀивисса къаттагу бувну бур 
чӀатӀри, ччинну, чIатуллив ва ччарнин аьркинсса ярагъ бишаван. Мунияту та-
нийн, ХӀажимахӀмулул ттарацӀ учайсса бивкӀссар. Мув ттарацӀалу уттигу дур, 
амма микку къав къабихьай.

Мукьулчинмур: цӀанасса АбутIалибхъал къатта бусса кӀанай  диркӀссар Жав-
рал-ттарацӀалу, хъуннасса. Тагу Жабраил тӀисса ХӀажикаринхъаясса адаминал, 
цалла харжлух дурну тӀий, чайсса бивкӀссар, Жаврал-ттарацӀ куну.

Шяраву бивкӀссар шанма мизит: Барщиял мизит, Хъун мизит, Ухччиял мизит.
Барщиял мизит бивкӀссар цӀанасса Ажунхъал Марияннул къатрал ялув, 

Шуаьйхъал къатрал лув. КӀикку цӀана гьанурду ливчӀун бур ва хьхьичӀавасса 
чичру дусса чӀирал чару ливчӀун бур.

ЛичӀийну чичин бучӀир Хъунмизитрая.
Хъун мизит бивкӀссар дяшяраву, кару мусийлсса усттартуврал цӀувцӀу-

чария бувну, бюхттулсса, архну шяравун ургайх ляличӀийнува чӀалайсса-аь-
нтIикIасса. Лакрал щархъаву Гъумучиял Хъунмизитрал хъирив яла хъунмур 
кӀари бивкӀсса.

КӀанил вивалугу бивкӀссар чӀалантрай бувсса, чӀирттай накьичругу дусса, 
оьну исвагьисса. КӀиву арамтуврал чак баймур, хъаннил чак баймур кӀантту 
личӀи-личӀийну бивкӀссар. Чаклин биссайсса хъунисса чарил оьнтӀуллив-
гу бивкӀссар, кӀиха чӀираха гивун варакъах щин рутӀайсса. КӀиву хъунмасса 
михӀрабгу бивкӀссар. МихӀрабрал чӀираву, чӀу ххуйну занабитланшиврул дур-
ччусса, хъунисса къячӀивгу диркӀссар.

ХӀасил, ца жулла шяраву бакъагу, щалва Лаккуй архитектурный гьайкалну 
хъанахъисса мизит бивкӀссар кӀа. Нюжмар кьини кӀиву байсса хутӀмалух вичӀи 
дишин, чак буван, щалла шяравусса халкь бакъагу, Ваччату, Хъюяту, СумбатӀ-
лияту ва мукунма цаймий шяраваллавату халкь бучӀайсса бивкӀссар.

Яла махъ, диндакъултрал кӀа зевххуну, клуб банну тӀий, я мизит бакъар, я 
клуб бакъар. КӀанил гьанурду бур так ливчӀуну.

Шамилчинмур  Ухччиял мизит бивкӀссар цӀана Кузуров ХӀусман усса къа-
трал хьхьичӀ. Тагу лекьа-пIякьу хьуну, утти тикку хъю дур.

ЧӀяв бивкӀун бур мукьва бяр: Барщиял бяр, ЛявссакӀиял бяр, Ухччиял бяр, 
Ариппяр. Вай мукьвагу уттигу бур, ца цамур цӀуну бувнугу бур, цӀанасса ба-
заллул лув.

Вай бярду хьхьичӀанияцӀа марцӀ байсса бивкӀссар гьарца шинах. Шяраву-
мий бярдава гъаттара хӀачӀан байссар. Ариппярав щарнил оьрчӀру щинавун 
бучӀан лагайссар. Та буссар арив, лагма кавс буссар, тивун марцӀсса щингу 
дишайссар, шяравусса циняв оьрчӀан гьузунгу кӀулссар, тикку лавхьхьуну.

ЧӀяйннал шяраву гьарца махӀлалул бивкӀссар цала-цала ккурчӀа. КкурчӀав 
батӀайсса бивкӀссар махӀлалул халкь хавардайн, хъярчирдайн, дялахърулийн.

Мийннува шанма ккурчӀа хъунисса бивкӀссар: Барщиял ккурчӀа, 
ХъунккурчӀа, Ххючил ккурчӀа.
Барщиял ккурчӀа бивкӀссар щарнил бярнил ккурккай, ХъунккурчӀа ЧӀа-

рахӀатталлул ва ХъунттарацӀнил чIарав, Ххючил ккурчӀа - Ухччиял махӀлалий.
Мий бакъассагу, шяраву бивкӀссар, кьулгьу бай чартту, тӀисса кӀану, кӀикку-

ва кьулгьу бай къаттагу. Микку гъурватрай ивкӀусса шяравучувнан чаругу ба-
цӀан байсса бивкӀссар, кӀиккува зубилгу булайсса бивкӀссар, кьулгьугу бувну 
ливтӀунах. Яла кӀиккун, ккурчӀавн кунма, хавардайнгу буккайсса бивкӀссар 
шяраваллул хъунилсри. Мунияту яла кӀанийн ккурчӀа-къаттагу чайсса бивкӀс-
сар. ЦӀана кӀа бивкӀсса кӀанай Аьбдухъал МахӀаммадлул къатри дур.

КкурчӀа бангу цӀана, клубрал хьхьичӀун батӀай шяраваллил агьалий, шикку-
ра аьмсса собраниярттугу дай.

Шяраваллия чичлачиний, ца укунсса затгу кӀицӀ къалавгун къабучӀир. Ут-
тигъанну, жулла Шяраваллил кьини дан ца зурул хьхьичӀ, цалла кьини дурна 
Ккуллал. Мув чӀумал районналийн бувкӀун бия Швейцариянавасса жагьилсса 
лас ва щар. Районналийсса хъунимийннал мий Ккулув тӀайла бувккун бия бай-
ранналийн, мийннан ци аьркинссарив кӀул къабувну. Мийннащал переводчик-
гу ия МахIачкъалалия гьан увсса, Маркьатусса ца лаккучув.

Мий бия яла, кӀиха ливхъун бувкӀун ЧӀявн. Ххалбарча, мий бивкӀун бур 
тарихрал элмулуха зузисса лас ва щар. Мийннал диссертациялул темагу дир-
кӀун дур «Сравнительная характеристика древних поселений в Швейцарии и 
в Дагестане» тӀисса. Дагъусттанайгу мийннахьхьун тихара дуллусса маршрут 
диркӀун дур укунсса: Дарбант-Унцукуль-Гъуниб-Гъумучи-ЧIяйми.

Переводчик буслай ия, ЧӀяйннал шяравуксса суратру чувкӀуй къарирщунни 
вайннал, тӀий. Ялагу, хьхьичӀарасса къатри, чӀалант, кӀичӀиртту хъинну хӀаз 
бивзунни вайннан тӀива.

Яла мий, хъинну хъамалугу бувну, тӀайла бувкссар.
ЧӀяв ялагу дуссар ца машгьурсса хьхьичӀазаманнул гьайкал – аьгъубай чару. 

Мув буссар цанмалусса чӀивисса къатлуву, Кьадирхъал къатрачӀан нанисса кӀа-

най. Бусласаврийн бувну, кӀа цӀарайн, чарттайн икрам байсса чӀумалвасса ча-
рур тӀар.

Инсаннал нудру бувну, цалва дакӀниймур бартлагайхту, кӀа чару аьгъу байс-
са бивкӀун бур. Ва исламрал дин дишийнниннасса аьдат  диркIун дур.

Шяраву диркӀун дур неххацӀух 7 гьарахъалу, жяматрал иникьали гьаяйсса. 
Мийннуя цӀана царагу лирчӀун дакъар.

ЛичӀийну учин, неххал тия чулий диркӀссар Къапланул гьарахъалу, мукьра 
нигь гьанагьисса. Къапланхъал тухум, тиккунма бивзун, къатригу дурну, 
ялапар хъанай бивкӀссар. Утти гьарахъалугу дакъар, та тухумрал халкьгу 
личӀи-личӀийсса шагьрурдай ялапар хъанай бур.

Хьараллай неххацӀ I949-ку шинал бувну бивкӀссар электростанция, Сталин-
нул 70-шин шаврин хас бувсса. Мув станция бувну бивкӀссар цӀувцӀу чария, 
хъинну ххуйсса. Мув бан хъунмасса хӀарачат бувссар га чӀумалсса советрал 
председатель Рамазанов МахӀаммадлул (аьпа баннав цал). I959-ку шинайн би-
яннийн, Дагъусттаннай мунил кӀилчинмур кӀану бугьлай бивкӀссар. ЧӀяйннан-
гу,  чӀаххувсса шяраваллангу ток булайсса бивкӀссар ганил. Махъ, Гергебеллая 
ток буцайхту, га станция зия бувна нахӀакь. Га зийнма бивкӀссания, ссал къа-
багьаяв?

Утти чичинну шяраву ялапар хъанай бивкӀсса агьалийная.
ЧӀяйннайн учайссар, уздантуврал шяравалу, куну. Уздантал тӀисса цӀа, ци  

тӀиссарив кӀулну бикӀаншиврул, чичинна лакрал халкьуннал сословиярттая.
Лагъарт (рабы) – хьхьичӀанияцӀакул цаймий миллатирттащалсса дяъвирда-

ву ясирну бувгьумий. Мийннал цалла цичӀар къадиркӀссар, так ванаха-танаха 
зий, цанма букансса ччатӀ лякъайсса бивкӀссар.

Раэят – мискинсса халкь, мийннаву мива-тива бувкӀсса, лихъан бувсса, ца-
мур миллатрал  халкьгу бикӀайсса бивкӀссар. Мийннал цалла чӀири-кьирисса 
хозяйство дикӀайсса диркӀссар, амма цалва кулпат дуки-хӀачӀиялул баншиврул 
авадантувраха, хантувраха, багтувраха зий бикӀайсса бивкӀссар.

Уздантал – авадан бакъасса, дянивсса, цалла хъу-лухччи дусса, щинкӀуй 
хъар къашайсса халкьри.

ЧӀанкӀри – хантуврал, багтуврал, цаярва даражалул ялавайсса хъамитайпа-
луя  бувсса кулпатри. Мий авадансса бивкӀссар, хантуврал мийннан хъунисса 
хъуругу, хъусгу дулайсса диркӀссар.

Багтал – хантуврал мачча-гъан, уссу-ссурахъу, хъинирвухъулли.
Хантал – мий Гъумукри бивкӀсса, Гъазигъумучиял ханлугърал хъунимий, 

яла аваданмий.
ЧӀяйми, хьхьичӀанияцӀакул цалла хъу-лухччигу дусса, ятту-гъаттарагу бус-

са, мийннуха зузисса агьлу бивкӀун бур. Дянивмур ттуршукурдай мий дах-
ху-ласулухунгу багьну бур. Дахху-ласулухун багьайхту, ЧӀяйннал агьлу авадан 
хъанай бавчуну бур.

Дахху-ласулухун багьаннийн, ЧӀяв яла авадансса бивкӀун бур кӀива тухум: 
Гъаранхъул ва Кьуватахъул. Мийннал цалла чӀярусса хъу-лухччи, ятту-гъат-

тара, найрду бивкӀун бур. Мийннал тухумирттаясса агьлу уттигу бур ЧӀявгу, 
личӀи-личӀийсса шагьрурдайгу.

ЧӀяйннайн лакрал «ххалаххивбаххулт» учайссар. Мув кьюкьала ххай бикӀай 
кув, амма мув жулва пахру бикӀан аьркинссар. МуницӀун бавхӀусса бур укунс-
са бусала.

Ваниннийн кӀитту-шанттуршра шинал хьхьичӀ, Лаккуя хӀажлийн нанисса 
халкь цачIун бавтӀуну Гъумукун, гикка архӀал бачайсса бивкӀун бур хӀажлийн 
– Макка-Мадиналийн, кув бахьтта, кув ттуккуй, къатирданий, балчаннуй.

Мийннащал найсса ца чӀяйричувнал мийннахь куну бур: «Зу зищалла хъу-
ни гьивурду маласларду дукиялул, на банна зул хӀачӀиялулсса», – куну. Гайн-
налгу чан-кьансса дакъа дукия къаларсуну  дур цащалла.

Ва чӀяйричувнахьгу, ца чӀивисса сумка бакъа, цичӀар къадиркӀун дур. Яла, 
кутӀану бусан, га Макка-Мадиналийн бияннийнгу, тикка махъунмайгу, ванал 
харжирацӀух щаллу хьуну бур гай инсантал.

Ххалбарча, ванал сумкалуву бивкӀун бур личӀи-личӀийсса ххалаххив. Та 
чӀумал, цӀана кунма, ххалаххив къабикӀайсса бивкӀссар. Гьарица цивппа бав-
цӀсса кӀанайсса халкьуннан, ххалаххив бахлай, дуки-хӀачӀия ласайсса диркӀун 
дур ва чӀяйричувнал цинявннан. Махъунай наниний, чӀярусса хъусгу ларсуну, 
Гъумук базаллувугу, ЧӀявгу садакьалун дарчӀуну  диркӀун дур.

Яла, ганацӀа вайминнангу лавхьхьуну, цалва буллай, ххалаххив бахлай, 
авадан хьуну бур. Ххалаххив бакъассагу, ЧӀяйннал рангру, мамас, ссуникIурт-
ту баххайсса бивкӀссар. Гъумучиял хъирив дахху-ласулул, иш-бажаранналул 
кӀану ЧӀяйннахьгури бивкӀсса, мийннал чӀаравсса Ваччияхьгу. Мунил бара-
шиннаран хӀисав барча, Аьштти-ккуллал махӀлалий ЧӀяври хьхьичӀарасса ава-
дансса цӀувцӀучарил хъуни къатри-чӀалъаьрду бусса, яла Ваччав ва Къюллул 
ЦӀувкӀрав.

Гъумукгума дакъар, ЧӀяв куннасса, хьхьичӀарасса ххуй къатри. Мукунсса 
цӀанакулгу сагъну дусса къатрину ЧӀяв хъанай дур: Къисттилихъал Дамадан-
нул къатри (цӀана Кьурбанов Рамазаннухь дур); Бярув Кьадихъал къатри (цӀа-
на Шаравхъал Аьлихь дур); ХӀажимахӀмухъал МахӀаммадал къатри (цӀанакул 
ванал арснахъ дур); Оьмарил Аьлихъал Шапинал къатри (цӀана Аминнухь 
дур); Исакьхъал ПирмахӀаммалул къатри (цӀана Геройхъал Жяъпар-Ханнухь 
дур); ПатӀул Кьурбанхъал къатри (цӀана Мансурхъахь дур); Мятала Аьдухъ-
ал къатри (цӀана Ханхъал Рабиятлухь дур); Шагьимарданхъал къатри (цахьра 
дур). Шиккува учин, Лаккуй яла ххуймий къапурду вана ва Шагьимарданхъал-
ли бусса.

Яла, хьхьичӀара дурсса, оьну ххуйсса къатри дуссар школалул. Гайннуя 
личӀийсса статьялуву буссар чивчуну.

Вайнна вай авадансса къатрал заллухъру бивкӀун бур, дахху-ласу дуллай, 
махъ авадан хьусса халкь.

Вай бакъассагу чӀявусса бивкӀссар авадансса дахху-ласу дувулт, амма цалла 
аваданшивруцӀух хъунисса къатри дуван мажал къавхьусса.

ЧӀяв уссия Борец Рамазан тӀисса Ирбагьиннул арс (аьпа баннав цал, 96 шин 
хьуну ивкӀунни). Мунал бутта Ирбагьингу, I20 шин хьуну ивкӀуссар тӀар. Бут-
тал бувсмургу ххуйну кӀула Рамазаннун, цанмагу чӀявусса ккавккун бия.

Рамазан буслан икӀайва, хьхьичӀава ца тахсир хьуну, ягу тухумирттал рагь-
ну, лихъан бувну, ягу цивппа бивзуну ца шярава гамур шяравун, чӀявусса хал-
кь бизайсса бивкӀун бур. Жулла шяравугу бур мукунсса тухумру, жулвамийгу 
бухьунссар цаймий шяраваллаву.

Жулла шяравун хьхьичӀанияцӀа бивзун бивкӀун бур: Къапчихъул (Гъумуча, 
къапу ябуллан, гьан бувну), Мяталахъул (Хъанарияту бивзусса), Къисттилихъ-
ул (Къичурлуха бивзусса), Оьмарил Аьлихъул (Дюкълия бивзусса), Щаравхъул 
(Щарату бивзусса), ТӀиркьухъул (ТӀиркьрая бивзусса), Бугърахъул (мащилуха 
бивзусса), Къапланхъул (Гъумуча бивзусса), Багъатайхъул (Арманинаясса).

Вайннал хьхьичӀанияцӀа, хъунисса тухумругу хьуну, кӀанттул хьуну бур. 
Вайннал тухумирдаясса агьлу уттигу бур ЧӀявгу, цаймий шагьрурдайгу.

Хъанариясса Мяталахъулгу, Гъумучатусса Къапчихъул ва Къапланхъул-
гу личӀаннийн, кӀаймий тухумру ЧӀятусса хъанахъиссар, кӀай шяраваллавун-
гу ЧӀятува бивзун тӀий. Бусласаврийн бувну, Дюкълиясса Оьмарил хьуну бур 
укунсса иш.

ХьхьичӀава мюрщи щархъава, хаснува Ххургъия, ЧIурппия, Дюкълия, ЧӀат-
луха, цалва оьрчӀру чичин-буккин лахьхьин, аьраб, кьулгьу-кьуран, кӀулши 
лахьхьин гьан байсса бивкӀун бур я Гъумукун, ягу ЧӀявн. Мукун, кӀия ятинсса 
оьрчӀ бувкӀун  Дюкълия Гъумукун, буккин-чичингу лавхьхьуну, дахху-ласугу 
дан лавхьхьуну бур.

Яла мий, цалва къайгъу бан, Яруссаннал шяравун лавгун бивкӀун бур. Гикку 
хъус ляхълай бивкӀун бур. Яла, хъусгу ляркъуну, Лаккуйнмай зана бивкӀун бур.

Га цаннал, ЧӀятусса щарссагу дурцуну, ЧӀяв мина дирхьуну дур. Ганан бу-
вну бур кӀия оьрчӀ – Аьли ва Шяпи. Мийгу хъуни шайхту, дахху-ласу дуллай, 
авадан хьуну бур. Мийннал яла ЧӀяв, га яла ххуйний, бувну бур цачӀу кӀиягу 
уссил ххуйсса къатри.

Мийгу царай кӀа ХIажиев Рамазан усса къатри – Аьлил; гаймий Амин-
нухьсса, хьхьичIара милицанахьгу диркӀсса къатри – Шяпинал. Мий кӀирайра-
гу ккаккиялунсса оьну ххуйсса къатрия. Мийннал, дурцуну кӀиккара хъамигу, 
ялапар хъанай бивкӀссар ЧӀяв.

Аьлил Къисттилихъал Бича тӀисса Сулайманнул душ бувцуну бивкӀссар. 
Аьли  Дагъусттанная Аьрасатнал мукьийлчинмур Думалувун увчӀуну ивкӀс-
сар, цувагу хъунасса хъу-лухччинул залу ивкIссар.

Цал ялагу вайнная бусала (хьумур).
I9I4-ку шинал Шяпи тӀима уссил хъуна хъунама оьрчӀ ивкӀун ур Оьмари 

тӀисса, кӀанан буцлай бивкӀун бур ХӀажимахӀмухъал МахӀаммадал хъунма хъ-
унмур душ ПатIимат. Вайннал хъатӀи бивкӀун бур Ашттиккуллал махӀлалий  
бакъассагу, щалва Лаккуй яла авадансса хъатӀи.

КутӀану чичин, жалин дуцаву укун диркӀун дур: МахӀаммадал къатрачӀа-
ту Шяпихъал къатрачӀан дуссар ттуршра метра. Мув щала ххулллийх бив-
чуну  бивкӀун бур иран бартбисурду, гай бартбисурдайхгу, Щурагьа дучӀан 

дурну, кӀукӀлусса пайтӀун, барчаннуцӀун дархӀусса, ганий чӀаравдушнищал 
ва аьрхӀалщарнищал жалин щябивтуну бур. Жалинналий бузмарду ххирасса, 
бакӀрай мусийл  чалма гьарца чурттарахунгу мусийл пирпилу бавхIусса, ка-
нихьгу хъуннасса китай чӀюрнил кӀичӀу ашрапирттал бувцӀусса. Мукун, бут-
тал къатлува лас къатлувун бияннийн, лавгссия тӀар ппайтӀунналий МахӀамма-
дал душ ПатIимат, Оьмарин хъанай.

ЛичӀийну чичин бучӀир Къисттилихъал тухумраягу.
Къисттилихъал Сулайман ивкӀун ур Къичурлухасса Къисттили тӀисса ада-

минал арс. Сулайманнул диркӀун дур оьруснал аьралуннал капитаннал чин.
Сулайманнул бивкӀун бур ацӀва оьрчӀ-душ. Мийннува кӀулсса: Бича тӀимур 

душ, Оьмарихъал Аьлин ЧӀявн хьуну бур, МалихӀат тӀимур Ялув Аьхъаравн 
щар хьуну бивкӀун бур. АхӀмади тӀисса арс, ЧӀявн буттал шяравунгу ивзуну, 
щарссагу дурцуну, ивкӀун ур. Мунал диркӀун дур оьруснал аьралуннал пол-
ковникнал чин. Мув гьуртту хьуну ивкӀун ур Японащалсса ва Туркнащалсса 
оьруснал дяъвирдай.

Ва махъмур дяъвилий мув дивизиялул бакӀчину ивкӀун ур, ва мунал дурсса 
къучагъшивурттахлу мунан генерал-майорнал чин дулунсса хӀукму бувну бив-
кӀун бур. Мув цувагу 7-8 мазгу кӀулсса, ххуйну дин-чакгу дайсса битавсса ада-
мина ивкӀун ур. Амма, туркнащал чак буллай ивкӀссар тӀий, щил ламмамшиву 
дурссарив, генералнал чин дулунсса хӀукму букьан бувссия тӀар.

Мунала уссу Дамадан ивкӀссар оьруснал аьралуннал капитан. Ваналли 
бувсса ЧӀяв хьхьичӀва-хьхьичӀ цӀувцӀу чарил яла ххуйми къатри I897-ку ши-
нал. Ванал арс, Шяъбан тӀисса, I9I9-ку шинал туркнащал Турциянавун лавгун 
ивкӀссар тӀар.

Туристический поездкалий лавгсса МахӀач МахӀаммадовлун лявкъуну бур 
ванаясса документру. Ххалбарча Шяъбан, Турциянаву дугу дурккуну, лавгун, 
хьуну ур Сириянал аьралуннал генерал. Яла, мув цалва къуллугърай Парангна-
вун лавгсса кӀанай ивкӀуну, тикка увцуну, Сириянаву увччуну ур.

Ва тухумрал оьттувура духьунссия хӀаписаршиврул гьунар.
Утти та Шяъбаннул арснал арснал, бувкӀун шихун чагъар цалва мачча-гъ-

аннащал кӀул хьун ччива тIисса, мунийн жаваб дуллуссар ва луттирал автор-
налгу, мунал маччачув Ширванинал арс, Бунияминнулгу, Каспийскалий ялапар 
хъанахъисса.

Ялагу вава тухумравасса Къисттилихъал Гьарун ивкӀссар зувирахъул шин-
нардий, шяраваллил юзбашийшиву дуллай. Гьарун юзбашину ивкӀссаксса 
хӀаллай, ЧӀяту цуппа ца аьрза Гъумукун гьан бан къабивтун бивкӀун бур. ЧӀяв-
ва щаллу байсса бивкӀун бур аьрзачинал мурад. Мунихлуну ванан паччахӀнал 
арцул медальгу дуллуну диркӀун дур.

Гьарун юзбашину усса чӀумал, хьуну бивкӀун бур укунсса ишгу. 
Мащилулсса тӀий, кӀай кӀийхсса урчӀрагу шяраваллал гъаттарагу бувцуну, 

гъинттул бучӀайсса бивкӀун бур шихун, ЧӀяйннал гъаттараурттийн, кӀийх хъу-
ру дургьусса чӀумал, жул шийх бутӀа буссар, тӀий.

Яла, шяраваллил жямат аьзурда хъанан бивкӀун бур, жунмасса бакъа бакъ-
ар гъаттара-ятту канаки бансса кӀанттуча, кӀийхва битира зулва ризкьи, тӀий. 
Мийннахьхьун шихун ризкьи буцлансса ихтияргу Гьаруннул дуллуну диркӀун 
дурр, цалва тухумгу кӀихасса бухьувкун. ХӀажимахӀмухъал МахӀаммада ивкӀун 
ур Ашттиккуллал махӀлалия Гъумукунсса вакил. Яла жамятрал МахӀаммадахь 
куну бур, мув Гьаруннухь учакьай, кӀай ризкьи шихун мабуцларду уча мащи-
лулссаннахь, куну. МахӀаммадалгу, Гьарун цала шава хъамалугу увну, бувчӀин 
бувну бур агьалийнал тӀимур. Гьарунгу рязий хьуну ивкӀун ур, кӀай гъаттара 
кӀийхва битаван.

Яла, шавай лагайхту, цума ламмамнал маз бувну бивкӀссарив, Гьарун кӀюрх-
хицӀуна увкӀун  ивкӀун ур МахӀаммадачӀан, нузайх кьутӀа тӀий, ссугругу дул-
лай, укку шихун МайкӀухъалма, ина ттуйн буюр буллан цурар, на ина ивчӀанна, 
тӀий.

МахӀаммадагу чак буллай ивкӀун ур, яла, чӀирая ххаржангу лирккуну, ца 
канихь гунгумигу буна, ххявххун ур, нуз тӀитӀин. Мув тагьар ххалхьусса 
МахӀаммадал щарсса Жумяъ хьхьичӀун нузахун дагьну дур, нуз къатӀитӀин. 
Мунихь дукьу тӀий, мунийх гунгумигума бивщуну бивкӀун бур. Яла, мунил 
вев куну, чӀаххув-чӀарах бавтӀун, мийннал дянивусса къалмакъал леща-лекьу 
дурну диркӀун дур.

Ялагу чӀявусса бивкӀун бур шяраву хьхьичӀун ливчусса инсантал аь-
кьлу-кӀулшилул хьуннав, дурккусса хьуннав, дахху-ласу дуллалисса хьуннав, 
ятту-гъаттараха зузисса хьуннав, хъуниха, лухччинуха къуллугъ байсса хьун-
нав.

ЛичӀийнува чичинну Гъумук Аслан-ханнал, яла Агълар-ханнал аькьлукар-
ну ивкӀсса ЧӀятусса ХӀажи-Аьбдуллагь-Кьадиная. Ва ивкӀссар ялапар хъанай 
XIX ттуршукулул дайдихьулий. Ванал бивкӀссар шама арс ца душ.

Ца арснал цӀа Саэд-Апанни (дурккучув), гама – Кьади, шамилчинманан цӀа 
НухӀ. Душнин цӀа - Муъминат.

КӀа Саэд-Апаннинал арс ивкӀссар Бадруттин, Бадруттинул арс МахӀам-
мад- Рашад (аьпа баннав цал). МахIачкъалалий ялапар хъанай уссия арсначӀа 
Саэд-АпанниначӀа, ЧӀяв гьав нясив хьунни.

КӀама арснал  Кьадинал ивкӀссар АьбдуллахӀ  тӀисса  оьрчӀ, мунал арсгу 
МахӀаммад-Кьади-ПатӀихъал МахӀаммад (аьпа баннав цал, ЧIяв ялапар хъанай 
уссия).

КутӀану чичин, ХӀажи-Аьбдуллагь-Кьади ивкӀссар хӀажлийнгу лавгсса, 
динналий дугу дурккусса, оьну аькьлу бусса инсан. Мув мукунсса уну тӀий, 
Аслан-ханнал цала аькьлукарну увцун ивкӀссар Гъумукун. Мув гийх аькьлу-
карну унува, хьуссар укунсса иш.

Гихавасса цама аькьлукаргу ивкӀун ур ханнал. Яла, цаярва ванал аькьлу ла-
вай хъанай, ханнангу ва ххирану уну  тӀий, гихасса га аькьлукарнал хӀукму 
бувну бур ва ивчӀан ан, арцугу дуллуну цаймийннал.

Чакгу бувну, Хъунмизитрава увккун най унува, нувчӀабихьу бивтун Хъун-
мизитрал хьхьичӀ увтуссия тӀар ХӀажи-Аьбдуллагь-Кьади гай арцу дуллуну 
литӀултрал.

Мувгу диркӀун дур мяълум дакъа I830-I840-ку шинну.
Яла, ганал арсру хъирив бувккун, лявкъуну ур бутта ивкӀума. Яла, га дус-

накьрайн авкьуну ивкӀун ур  Агълар-ханнал тийн, Къалалийн.
Шийх, ЧIяв кулпатрал ва жамятрал хӀукму бувну бур га цала бутта ивкӀусса 

инсан цалла каних ивчӀан. Мунияту, арцугу дартӀуну, мачча-гъанная лавгун бур 
Къалалийн. 200 ккуркки арцул къурушрах увцун га адамина ЧӀявн бувкӀун бур.

Яла га адамина ацӀан увну ур ЦӀихил ОьнтӀа тӀисса кӀанттул тия чулий, ка-
ругу дархӀуну, чарицӀун авхӀуну, цалла каних ивчӀан. Яла, га ивчӀаннийн, вай 
дурккусса, шариаьт кӀулсса арсру бивкӀун бур, луттиравун бурувгун, гукунсса 
инсан ивчӀарча, хъунмасса бунагь буссар тӀий, га ивчӀан къасислай бивкIун 
бур.

Мукунсса за цанма ххуй къабивзсса гайннал ссу Муъминат, ссигу бивзун, 
левчунма лавгун бур ласкъатлувун, кӀиккува Насруттинхъал къатравун (Муъ-
минат МахӀаммалул щарсса диркӀссар), лирккун чӀирая ххаржан, левчунма лав-
гун, га цала бутта ивкӀусса адамина, тийха рищавай, шийха рищавай, кьукьари 
увссар, гай цала шамагу уссугу, щалва жяматгу, цахва буруглаги бувну.

Яла, махӀаттал хьусса жамятрал: «Гьуя, ванил дайсса къел, гьуя вания ада-
мина бур, гьуя вания къяча бур!» – тӀий бивкӀссар. Яла ганин Къяча Муъми 
цӀа ларчӀссар. Муъминатлул (аьпа баннав цил) гьав Каспийскаллал хӀатталлий 
нясив хьуссар.

Аьпа баннав цал ХӀажи-Аьбуллагь-Кьадинал хьхьичӀавасса чӀявусса лакрал 
учаларду, лувлякъурду ляхъан бувссия тӀар. Бусайсса махъгу, бувайсса ихти-
латгу иминну, щинкӀуй ссикъабизанну байссия тӀар. Цалла аькьлу-кӀулшигу 
ирсирайну гьан дурну  дур аьпабивул. Мунал арс Саэд-Апанни Лаккуйсса дур-
ккусса инсантувраву ца агьамсса кӀану бугьлай ивкӀссар.

Саэд-Апанни акъа, ЧӀяв ивкӀссар аьрабрай хьхьичӀ дурккусса (учин бюхъ-
анссар профессор) Аммахъал Аьраж-Апаннигу.

Вай кӀиягу личӀи-личӀийсса мадрасарттаву дарс дихьлай бивкӀссар. Вайн-
начӀан чӀявусса кӀанттава дуклан мюталинтал бучӀайсса бивкӀссар, даргиял, 
кураллал, яруссаннал районнаягума.

Динналий дурккусса ялагу ивкӀссар ЧӀяв СултӀан-АхӀмадихъал СюлтӀангу. 
ВаначӀангу кьулгьу-кьуран лахьхьин чӀявусса бучӀайсса бивкӀссар. Ва хъа-
нахъиссар махъа-махъсса ЧӀяйннал маллагу. Ванал ниттил бутта Хъун Сюл-
тӀан-ХӀажигу дурккучув ивкӀссар, хӀажлийнгу лавгсса. Ганал цӀари ванангу 
дирзсса.

Яла хьхьичӀава ЧӀяв ивкӀссар цамагу дурккусса малла ХӀажиев Рамазан. 
Мув ттуршлий шинну хьуну ивкӀуссар. Мув ивкӀун ур хьхьичӀава Агълар-хан-
нул секретарь-чичунугу. Мунал арс Идрисгу ивкӀссар дурккусса малла-адами-
на. ЧӀугу ххуйсса буну тӀий, мув 20 шинай Гъумуксса Хъунмизитрал мюэд-
диннугу ивкӀссар. Мунан ххуйну ЧӀяйнналгу, щалва лакралгу тарих кӀулну 
бивкӀссар. ХӀайп тӀун багьлай бур, жущава мунах вичӀи дишин къашаврий. 
Мув махъ Таканаву яхъанай ивкӀун ур, тийва ивкӀуну, увччуну ур.

Мунал бусласимуних вичӀидирхьусса бур Таканавусса ЧӀяйми, хаснува Ав-
кихъал КъурбанмахӀамма.

ЧӀяйннал шяравату кӀулсса, хӀажлийн лавгсса хьхьичӀанияцӀакул хъанай 
бур кьуниясса инсантал.

ЛичӀийну чичин бучӀир ХӀайдар-ХӀажиная. Ва ивкӀссар Бадави Рамаза-
новлул буттал буттауссу. Ванал арснал, ХӀайдархъал МахӀаммалул арс ХӀа-
сан-ХӀусайн (аьпа баннав цал), щалва оьрму ятту-гъаттара ябуллай гьан бувну, 
уттигъанну аьпалухьхьун хьунни.

ХӀайдар-ХӀажи цащала нанинащал лавгун ивкӀун ур Макка-Мадиналийн, 
ва, хӀажгу байбартлавгун махъунай наниний, тийхва ивкӀуну, тийхва увччуну 
ур. Мунийн бувну, Макка-Мадиналий чӀяйричувнал гьавгу дуссар.

Динналул чулухунмай хьхьичӀава лак яла хьхьичӀун ливчмий бивкӀссар. 
ХьхьичӀава та кяъвалул динналул, багьу-бизулулсса байсса хъунама ивкӀссар 
Гъумучатусса Баратхъал Аьбдулкарим. Тийхва увччунугу уссар. ХьхьичӀва-хь-
хьичӀ Дагъустаннай аьрабрайсса лу буккан бувссар I448-кусса шинал Гъумуча-
тусса Аьлил. Муниннийн аьрабрай Дагъусттаннаясса щилкӀуй лу ита  бавкьуну 
къабивкӀссар. Мунал хъирив МахӀаммад тӀисса гъумучиричувнал чивчуссар 
аьрабрайсса лу «Бидаят ал-хидаят» тӀисса («Начало правды»). Яла махъ, мувва 
гъумучиричувнал чивчуссар «Мукьтасар» тӀисса хъунмасса элмулул лу. Мунил 
авторну ивкӀссар Аьли-хӀажи. Мув лу тава чӀумала щалвагу бусурманнал хӀу-
куматирттайх ашкара хьуну бивкӀссар, Мисриннал аьлимталгума мув луттиран 
хас дурсса макьалартту чичлай бивкӀссар. Махъ яла ГьунчӀукьататусса Кьур-
бан-Аьлил чивчусса, щалва Дагъусттаннайх машгьурсса «ГьунчӀукьатӀан», 
Бархъаратусса Маллайл чивчуссар «Бархъаран» ва м.ц.

Мий циняв лакрал аьлимтуврая, VIII ттуршукулия инкьилаб хьуннийнсса, 
чивчуну буссар машгьурсса лакрал аьлимчув Замир Аьлил. Лакрал бакъагу, 
щалва Дагъусттаннал аьлимтуврая буссар мунал чивчуну.

Утти бучӀанну жулва ЧӀяйннайнва.
ХьхьичӀара, Гъази-Гъумучиял округрая районну дувай чӀумал, Ккуллал 

районналул центр ЧӀявн бизан бувну бивкӀссар. Циняв районналул идарартту-
гу кӀиккур диркӀсса.

Мув чӀумал мизитру къазун бивкӀссар. КӀа Хъунмизитраву диркӀссар хь-
хьичӀарасса, аьпа баннав цал, щил ларсун диркӀссарив, лавсун кӀиву чӀирайн 
лархъсса хъуннасса ссят. КӀа ссятрайн бувну, чӀун-чӀумуй байсса бивкӀссар 
кӀиву чакругу.

Мизит къазун бикIайхту, кӀа ссят ларсъссар почрал идаралийн ПатӀул 
Кьурбанхъал къатравун. Яла, район Ваччавн дизан дайхту, кӀа ссят ларсъссар 
Ваччавсса почрайн. Та почрай махъатунингу дикӀайссия кӀа ссят. Яла, почрал 
начальник Ккулатусса Кьуби пенсиялий уклакиний, почрал зузалтрал та ссят 
пиш-каш дурссар та Кьубин цанна.

ЧӀяв бивкӀссар чӀявусса усттартал, саняткартал, машгьурсса инсантал.
ЛичӀийну чичин бучӀир Мудунхъал ХIажиная, Усттар Ирбагьиннуя ва Уст-

тар Аьлиллуя, Гъаранхъал МахӀаммадая ва АхӀмадия.

Мудунхъал ХӀажи ивкӀссар машгьурсса турду-ххаржант дуву. Мунал КӀа-
пӀкӀайлий цалва мануфактурагу бивкӀссар, цалва турдай бищайсса мугьругу 
бивкӀссар. Мув цал Гъумучатусса Гузунхъащал зий ивкӀссар, яла цалва ма-
нуфактура тӀивтӀуссар. Мунал дурсса тур граждан дяъвилул виричув Чапаев-
лухьгу диркӀссар. Гана га тургу, цаймийгу цӀанагу Москавлий оружейный па-
латалуву музейраву дуссар.

Усттар Ирбагьинхъул ва Усттар Аьлилхъулгу машгьурсса муххал усттартал 
бивкӀссар. Мийннал дайсса диркӀссар турду, ххаржантру, чӀиллу, мухӀру, бал-
чаннул чӀанну ва мукунна цаймий къатлул манкьулат.

Гъаранхъал МахӀаммада ивкӀссар изобретатель-рационализатор. Мунал  
цалва бувну бивкӀссар шанзивулийсса хъунмасса цӀувцӀу чарил къаттагу, цал-
чинмур этажрай шанттуршва яттил хӀайван лагайсса ппалгу бусса. Мув къ-
атталу бивкIссар Хъусуллахъал чулух хъалухун нанисса кӀанай ттарацӀаллил 
ялув. Мунил цӀана гьанурду бакъа ливчӀун бакъар.

Мув МахӀаммадал цалва къатлул хӀаятраву дурну диркӀун дур иникьали 
гьаяйсса мурчай гьарахъалу. Яла, мунала бувну бивкӀун бур кӀюла муххал кӀи-
ва хьхьи цала ларзулу, нуз тӀитӀайхту, ца тийнмай, ца шийнмай леххайсса. Му-
нал арс СюлтӀангу (аьпа банав цал), мунаяр махъун къаагьайва, гьарца даврил 
пиша бусса ия. 

Ванала ссурахъу Гъаранхъал АьхӀмади (аьпа баннав цал) ия мукунасса изо-
бретатель. Ванал бувну буссар ЧӀяв къатри, кӀия Барщаннуя гилун ухшяравун 
тросру дархӀуну, кӀайннуй ца дурцӀусса чарттал аьрава яларай, дачӀрамур ла-
рай цайнура цирда дачин дуллай чаругу бивчуну. Махъ Каспийскалий ялапар 
хъанай уссия. Гиккугу дукъадайсса даву дакъая ванал.

Мукунма чӀявусса цаймийгу бивкӀссар жулва ЧӀяв сянаткартал, усттартал, 
кьяпри бувулт, муххал усттартал, къалайчитал, ссятру дакьин дувулт, арцу-му-
сил усттартал. ХьхьичӀава мий лагайсса бивкӀссар хъус лякъин личӀи-личӀийс-
са шагьрурдайн, Кураллавун. Хъусгу ляркъуну, бучӀайсса бивкӀссар буттал 
шяравун инттухунмай. Яла, хъуругу дургьуну, ххулугу бувну, хъуругу ларкьу-
ну кӀинттулнийн, ялагу лагайсса бивкӀссар хӀалтӀилухунмай. 

Яла махъ, мий хӀалтӀухъантал цивппа бубунийнва цалва кулпатругу був-
цуну, гиккура минарду дихьлан бивкӀссар. Мунияту ЧӀяйннал агьалий, жулла 
хӀукуматрай бакъассагу, чил хӀукуматирттайхгу ппив хьуссар.    Мийннаву бур 
ччя-ччяни буттал шяравун бучӀайссагу. Амма бур чӀявусса, цалла буттал шяра-
валу чув дуссарив, цукунсса дуссарив къакӀулссагу. 

Ваниннийн ряхцӀалла шинал хьхьичӀ I25 шин хьуну ивкӀусса ГъюйсюлтӀан-
нул ттухь бувсуна тӀий, чичлай ур аьпа биву ХӀажимахӀмухъал ХӀусайн, бабаъ 
ва тӀалюн (холера ва чума) инсантуврайн диллайсса эпидемиялул чӀумал, жул-
ла шяраву гьантлун арула-мяйя инсан ивчӀайсса ивкӀун ур. Мий циняв буччин 
хъирив къалаллай, ца гьаттаву кӀия-шамагума уччайсса ивкӀун ур.

Гана га цӀанасса суннил хӀатталлий ва цӀана мастерской ва больница бусса 
кӀанай мукунсса гьаврду   дуссар, мув чӀумал бувччусса инсантуврал. ЦӀанагу-
ма хӀисав шай ца тийнай, ца шийнай увччусса инсантуврал буркӀунттив.

Мув чӀумал чӀявусса агьалий тийн зунттуйн, кӀихун ЧихилхӀавун, кӀийн 
КӀулучӀаарийн, мащайн ливхъуну, цалва кулпатирттащал ттукрай, цалла кьай-
гу ларсуну, чятирдугу бивщуну, ялапар хъанай бивкӀссар.

Мий чӀуннугу диркӀссар I872-I875-ку шинну. Мувва зат Пирбудагъгу бу-
слан икӀайва, цувагу ОьрватӀикьунттучӀан ивзун уссия  тӀий.

Мув чӀумал шяраву кьурчӀи дяъват бивчун бивкӀун бур. ЧӀяв ливчӀсса гьа-
рица инсаннал шардату лавсун букӀлай бивкӀун бур цӀана больница бувну бус-
са кӀанайн дикӀ, ччатӀ, нис, дукьра хӀан, кицилул къукъув, инил аьнтту, цӀудикӀ 
ва цачӀара думур.

Гай дукрардугу канай-хӀачӀлай, рурцуну рирщуну, бизлай къавтӀун, аьтӀий 
бунува хъами, арантал бивкӀун бур ливтӀумий бучлай. Буниялттун, гайннан 
ахир замана бивзсса ххай, хъинну къуману аьтӀий бивкӀун бур.

Гай тIий бивкӀун бур: «ХӀакьину буру, гьунттий бакъару, дунияллуя цикӀуй 
хӀаз къалавсунма литӀун най буруча, вай ливчӀсса гьантрайвагу цахъис хӀаз ла-
сунну», – тӀий. Гьунтти-сара мий лигу литӀайсса бивкӀссар. Мув эпидемиялул 
шяраваллил халкь хъинну чан бувну бур.

ЦӀуцӀаврил нигьачӀаву лагайхту, цалла мащайсса ва тийн-шийн ливхъмий 
махъ зана хьуну бур ЧӀявнмай. Муна мув чӀумалния шинмайри Мащихиял ва 
Къюллул ЦӀувкӀуллал цалла-цалла хӀатталлив хьусса, ЧӀявн ливтӀумий ххилан 
хъирив къалаллайну  тӀий.

ЧӀяв ялагу ивкӀссар хъинну шеъри баврил гьунар бусса адамина МахӀалли 
тӀисса. Мув ивкӀссар АьбдуллатӀипхъал Оьмарил бутта. Хъирив лавну, мунал 
бувсса шеърирду чичинма, муналсса банма ивкӀссания, мув щалва Дагъусттан-
нал классикну икӀантӀиссия. Мунал Оьмарла Батыраяр, Сулейман Стальскияр, 
Ятин Эминнуяр хъинну шеърирду байсса бивкӀун бур ва мий цалва балайлий 
учайсса бивкӀун бур. Мунал мий, чикъачлай, жучӀанма бивну бакъар. Так му-
нал арснан Оьмарин (аьпа баннав цал) I2 куплетрайсса ца шеъри кӀулну бия 
дакӀнийх.

ДакӀнийх  зару лахьхьаврил гьунар бивкӀссар ЧӀятусса Гъазирбагьинхъал 
АьхӀмад-ханнулгу. Ванал бяс багьну, Дагъусттаннал хъун кказитрайсса щалва 
Сталлиннул доклад дакӀнийх лавхьхьуну, запятой точкагума бувсуну, ххалку 
бувххуну бивкӀссар. Яла, история КПСС дакӀнийх лахьхьинна тӀий ивкӀссар, 
ниц дянив бишинсса уккарча. Мукунсса къаувкссар. Ва яла махъ, Къюллул 
ЦӀувкӀрав ялапар хъанай уссия, кӀихарасса щарссагу дурцуну. КӀийхва увччу-
нугу уссар. Мунал арс цӀана Ваччав хӀакинну зий ур.

Жулва ЧӀяйннал хъаннил хьхьичӀанияцӀакул дайсса диркӀссар чирчри, чухъ-
ри, ххютӀри, янналийх мусийл гулаватив бишайсса бивкӀссар. ХхютӀри байсса 
бивкӀун бур дахьва ЧӀяйннал хъаннил. Мий оьну ххуйну бувсса, кIукIлусса, 
мудан ичӀува ишла байсса бивкӀссар, бартбисурттаяргума ххуйсса. ЦӀана мий 
байсса цукӀуй ливчӀун акъар, амма чӀявуссаннанний ливчӀун бур мий памятран. 
Утти мий хъанай бур тарихрал реликвиярттуну.

Минна мий ххютӀри, чирчри, хъарду, чухъри цалла дурсса, яла кьакьан дурс-
са дикӀ, нис ларсуну, хьхьичӀанияцӀа лагайсса бивкӀссар жулва ЧӀяйннал агьлу 

Кураллавун къалмух, гьивхьхьух, кьавкь ахъулссаннух даххана дан, гьивурду 
дан, ттукрай, къатирдай, бунал балчантрай. Ялагу, ЧӀяйннал хъаннил диркӀун 
дур ляличӀийсса чӀюлусса яннарду, бузмарду, мусий  чалмарду. Мий бузмарду 
ва мусий  чалмарду шяраву урчӀра-ацӀра дакъа лирчӀун дакъар. Дяъвилул кка-
шил шиннардий арцух, букансса ччатӀух дарххуну  диркӀун дур кув Бархъал-
лан, кув Оьргъран, кувгу  Ккурттайннан.

Ялагу, жулва ЧӀяйннал чӀявуссаннал диркӀун дур цалла-цалла лухччай ма-
щив. Миккун, ятту-гъаттарагу бувцуну, интту-ссуттил лагайсса бивкӀун бур 
ялапар хъанан. Яла, кӀидайдихьлайкун, ва яла, дяркъу хъанан дикIайхту, шап-
пай бучӀайсса бивкӀун бур.

Мукунсса мащив диркӀун дур кӀулсса: Дугъул бакӀуй – Бугърахъал, ЯтӀи-
вахъ – Ссажалаьлихъал ва Гъаранхъал, ХъуцӀурдих – Гъаранхъал (ттигу сагъ-
ну дур), Айдал Аьлихъал, ХъюяратӀув ХӀанзахъал ва МахӀмудил Марихъал, 
неххал тий – МайкӀухъал Кьубатахъалгу, Кушувугу дикӀайва та щил  дуссияв.

I877-ку шинал, жулва Дагъусттаннай хьуну диркӀссар бунт. Бунт дакъа 
мунийн багьайкун инкьилаб чин аьркинссар. Мувгу диркӀссар оьруснал жул-
ва Дагъусттан лавсъсса чӀун. Микку циняв дагъусттанлувтал, яла хьхьичӀун 
ливчмий, яла гьунар бумий, гьаз хьуну бивкӀссар, оьруснал жулва миллатирт-
тай буллайсса зулмурдайн къаршину.

Мунил дайдихьугу хьуссар Гъумуча, Ссугъраща, ЦӀахъарату. Мунил бакӀ-
читалну бивкӀссар яруссаннащал, ссурхӀиящал архӀал, жулва лакгу.

Мийннавух  Пятали-баг (Агълар-ханнал ссурахъуйл арс), Жяъпар-баг (Агъ-
лар-ханнал арс) ва Аьбдул-Мажид ва чӀявусса цаймийгу. Мув инкьилаб рахӀ-
му-цӀими бакъа ппив-ххив дурссар. ЧӀявусса дагъусттанлувтал аьщун бивзс-
сар, ссивир бувссар. Ва мийнная чан-кьансса бакъа зана къавхьуссар. Мув 
чӀумалли бувсса балай.

Вай ци ххитри ххуллийхсса,
Вай ци халкьри нанисса?
Вай лакрал оьрчӀ-виртталли
Ссивирлив бачин бувсса.

Вана ва инкьилабравух гьуртту хьуну бивкӀссар Ваччи-ЧӀяймигу.
Микку гьуртту хьуну, ссивир увну ивкӀсса Ваччиял ХӀажимусил, цанма ба-

яйхту лакрайн дурксса кьинилия: «Ваксса ттулва миллатрайн паранну дагьсса 
чӀумал, на сагъну къалайкьссара», – куну, цалла щаву дирсса ччан, щях би-
шлай, шок хьуну, цала цува ивкӀуссия тӀар.

ЧӀятугу бивкӀссар, дуснакь бувну, цаппара вирттал. Мийннавух ХӀажи-Аьб-
дуллагь-Кьадинал оьрчӀгу ивкӀссар, мунан цӀа Дивир диркӀссар.

Жулва шяраваллил агьалий узданталъя ва гайннал тӀуллугу узданссия ва 
уттигу дуссар. I9I8-I9I9-ку шиннардий жулва Лаккуйн бувкӀун бивкӀссар тур-
кнал хӀаписартал, жулва инсантувран талатаврил усттаршиву лахьхьин дан ва 

мий лахьхьин дуллайгу бивкӀссар. Мукунсса ца лахьхьинбавурттаву ца туркна-
ща жула чӀяйричувнайн – Мухцинхъал Рамазаннул уссуйн, хатӀалий ттупанг 
щуну, ивкӀуну ивкӀуссар. Яла, га ивкӀунал мачча-гъан, цаймий чӀяйми, мув 
турк ивчӀанну тIий, хъирив ххявхссар. Турк, ливхъун шяравун, хьхьичӀва-хь-
хьичӀ хьуна бавкьсса къулайсса къатравун увхссар. Мувгу бивкӀссар Кьубил 
Аьлил къатри. Мивугу бивкӀссар Кьубил Аьлиллул кулпат Саманият. Цанма 
мукунсса зат баяйхту, мунил га лихъачув лаивтссар чулу дикӀ дишайсса суйву. 
Га ивкӀусса инсангу кӀана кӀа Саманиятул ссурахъури ивкӀсса.

Мунал хъирив багьсса инсантал, цалванийн бучӀайхту, цукӀуйвагу укӀрив 
тӀий, «валлагь цукӀуй ххалвагу къавхьунни» куну, тӀайла бувкссия тӀар. Яла, 
ца нюжмардува, хьхьувай уккан увну, тӀайла уккансса инсанталгу гьан бувну, 
Кьукма зунттуйн ияннийн тӀайла увкссия тӀар.

Ва дурсса хъуннасса виричувшивур кӀа Саманиятул.
Жулва буттахъал учала буссар «Лихъачув лаитан аьркинссар» тӀисса. Мунил 

тӀиссар: «Щия-унугу ливхъун нанисса инсан, зиланийн учӀарча, ганал тӀимур 
бувну, га лаитан аьркинссар, ганал хъирив багьлагьимийннахьхьун къауллуну. 
Та вичӀан увкӀсса, вийн вихшала дунутӀийри, ганал вихшала кьукьин мадара!»

Муния махъ, инкьилаб дучӀаннийн оьккину къабивкӀсса ЧӀяйннал маэшат, 
инкьилаб дуркӀуну мукьах, щалла хӀукуматрай кунма, ссуссукьу хьуссар.

Граждан дяъвилувугу чӀявусса ЧӀяйми гьуртту хьуссар. Граждан дяъвилуву 
ЧӀяту гьуртту хьуссар: Мусахъал Китаб, Рамазанов ХӀабибуллагь, Кьубатахъ-
ал Аьбдулмажид, ПатӀил Сулла (Кьурбанисмаилов Сулейман), МахӀамма-
дов МахӀаммадали (ЯхӀиялавхъал МахӀаммад - Аьли, ванал дурсса виричув-
шиврулсса цӀанагу буллай буссар), Кузуров ХӀасан, Кузуров Идрис, Кузуров 
ХӀусайн, Ибрагьимхалилов МахӀамма, Къаркъахъал Гъурти, ТӀагьражухъал 
Аьбдуллагь, Маллалав, Мухцинхьал Рамазан, Аьлилов Садикь, Рамазанов 
ХӀанза, МайкӀуев КьурбанмахӀамма, Лайли Кьуба, Кьубатаев Бутта, Рамазанов 
МахIаммад-Расул, Насруттинов ХӀажи-Кьурбан ва мукунма цаймийгу.

Граждан дяъвилия мукьах, жулла шяраву байбивхьуссар колхозру дуллай. 
Мий колхозру дайний, Совет ХӀукуматрал дурссар чӀярусса даччинну. Колхо-
зирттавун гужирай чӀявусса халкь кӀункӀу бувссар. Къарязимий дуснакь бувс-
сар, хъус-кьинигу зерххуну,  кулакталли тӀий, бакъа-къатӀа бувссар.

Цукун духьурчагу, I936-ку шинал ЧӀяв сакин дурссар колхоз Ккуллал рай-
онналий цалчин. Дяъви байбишиннийн, ва дяъви къуртал хьусса шиннардий, 
ЧӀяйннал колхоз Ккуллал районналий яла аваданмур диркӀссар.

Колхозрал багъманчи Щамххалхъал Насруллагь кӀийла Москавлийн ВД-
НХ-лийнгума гьан увну ивкӀссар.

Хъунмасса Буттал кӀанттул цӀанийсса дяъвилуву ЧӀяйннал жяматрал гуж 
бусса гьурттушиву дурссар. Дяъвилийн ЧӀяйннал шярава кӀулсса лавгун ур 
209 инсан, мийннава I09 чӀяйричувнал, ватанналухлу жанну харж дурну, аьрая 
зана къавхьуну  бур.

Амма чӀявусса чӀяйми, кӀиккава шярава къабувцуну  дяъвилийн, тива-шива, 
цивппа ялапар хъанайсса кIанттава, хъус ляхълай хӀалтӀилухсса кӀанттава був-
цуну, циняв аьмсса сияхӀравун къабагьссар.

Мий циняв хӀисав барча, шанттуршуннайн бивсса хьунтӀиссар. Масалла-
ран, жула ЧӀятусса цалчинма Совет Союзрал виричув  Кузнецов Рамазан Къа-
рачайнава увцун ивкӀун ур ва мув аьмсса сияхӀравун къаагьссар ва м.ц.

Дяъвилун аьмну жулва шяраваллил жамятрал бувсса кумагру личӀийну чив-
чуну буссар. ХӀасил, жулла шярава хьуну ур кӀия Совет Союзрал виричув: ца 
Кузнецов (Усттаров) Рамазан I94I-ку шиналва (посмертно) ва Маккаев ЦӀах-
хай.

Дяъвилийн лавгсса цуя ца я медаль, ягу орден къаларсъсса къавхьуссар.
ЛичӀийну чичин бучIир: Лениннул орден ва мукьра цаймий (медаллу 

къахӀисавну) ларсъсса подполковник, летчик Кьурбанов Идрис, арулла орден 
ларсъсса полковник Юсупов МахIаммад, мийннувух цалчинмур ва кӀилчинмур 
даражалул орден Славы, кӀира-шанна орденну ларсъсса Шалласуев Рамазан, 
Кьубатаев Рамазан, Бадруттинов МахӀаммад-Рашад, МахӀаллиев Оьмари, 
Рамазанов ХӀанза (Бабаратхъал), МахӀаммадов ХӀусайн, Ибрагьимов Ильяс, 
снайпер Далиев Рамазан, Рамазанов Анвар, АхIмадов Аьли, Кьубатаев 
Шагьмилав, Аьбдуллаев Сулейман, Ильдаров ХӀажи, Шагьмандаров Дамадан 
ва мукунма цаймийгу.

Ца подполковникнал, цагу майорнал чинналуву бувкӀуна шаппай уссурвал 
МахӀаммад ва Ибрагьимхалил Абакаровхъул.

ЧӀявусса захӀматру бувссар ЧӀяйннал агьалийнал захӀматрал фронтрайгу. 
ЛяличӀийнува чичин бучӀир, я дяъвилийн къалавгун, ягу захӀматрал фрон-
трайн къалавгун, амма дяъвилул чӀумал шяраву хъинну хъунисса захӀматру 
бувмийнная. Мукунмий бивкӀсса къартту, къужри, хъами-оьрчӀрури. Мийннал, 
цала даймургу, аьрайн лавгсса цалва арсурварал, ласварал, буттахъал даймургу 
дуллай, яхӀ кьацӀул бувгьуну, зий бивкӀссар. Мийннан дяъвилий талай бивкӀ-
мийннаяр хъис бигьану къабивкӀссар. Ххишалларан мийннал дяъвилунгу хъ-
унмасса кумагру буллай бивкӀссар.

Дахьва дяъви байбишайхту, ацӀва класс бувккусса ЧӀяйннал душварал дурс-
сар укунсса виричувшивугу. Хъюбуаьлихъал Жариятлул, Билалхъал Мисидул, 
Гъаранхъал Рабиятлул, ХӀажи-МахӀмухъал Асиятлул, Насруттинхъал ПатӀи-
матлул, Халибагхъал Уммугьанил, Къитахъал ПатӀиматлул, Бурчу-МахӀам-
махъал Аьйшатлул, ХӀусайнахъал ПатӀиматлул (ХIажиева) – вай душварал, 
ряхва зуруйсса курсругу къуртал бувну, аьрайн лавгсса учительтуврал кӀантту 
бувгьуну, ЧӀяйннал школалул сий зия хьун къариртссар.

Ва чӀивисса дяъвилиясса чичрулуву циняв ЧӀяйннал вирттаврая (ливтӀумий 
бикӀу, сагъмий бикӀу) чичин захӀматри. Так мукӀруру: дяъвилия зана къавхьу-
мийннал дяниву яхӀбакъашиву дурсса цуя ца къаивкӀшиврийн... Цуя ца!

Дяъвилия зана къавхьумийннал цӀарду кӀицӀ дуллалийкун, оьрмулул хъуни-
мийннал учай: «Къучагъсса оьрчӀ уссия, аьпабиву! Мунал яттил ттурзан бур-
цӀурдища ххассал дурссия», «Чару ливчуну, муначӀан ияйсса жагьил ЧӀяв акъ-
ассия», «Мув гуж бусса лачIунуккуя!», «Мунал кунма, хансса дучри щилчӀав 
махь къабайссия».

Укунсса оьрчӀал яхӀ бакъашиву къадувайссар!
Дяъвилия махъгу ЧӀяйннал колхоз авадан хъанай дарчуссар. Агьалий, 

чан-чанну тӀий, ччаннай бацӀлан бивкIссар. Амма, чан-чанну тӀий, хъус ля-
къин тийн-шийн нанимий, гьарза хъанан бивкIссар. Хаснува мув чӀумал-
ли Така-Туркманнавун ЧӀяйми багьсса. ХьхьичӀава, хъусгу ляркъуну, зана 
бикӀлай бивкӀхьурча, яла, бубунийва мина дихьлан бивкIссар.

ЧӀявусса ЧӀяйми дуккаврихун багьссар, ииститутирттавун, технику-
мирттавун бухлан бивкIссар. Яла махъ, I960-ку шиннардий, чан-чанну тӀий, 
колхозгу кьаритлай, шагьрурдайн бизлан бивкIссар, заводирттайн, фабри-
карттайн зун бухлан бивкIссар, шагьру нахӀу лавчӀссар. ХӀасил, куннал кув 
буцлай, чӀяйми кьатӀушах бивщуссар.

Мий тиву-тивун бивзсса чӀяйннаща ца укунсса гъалатӀ бувкссар: циппа 
шагьрурдайн бизайний, буттал шяравусса цалла къатри, зия хьун диртун, 
лекьа-пIякьу хьуссар. Мунияту цӀана дачӀи шяравалу эяллахь дур.

Ца-кӀия инсаннал тӀайлассар, цивппа шагьрурдайн бизайний, магъигу 
дирхьуну, бакьин бувну, кьабивтуна цалва буттал къатри. Цинявннал мукун 
бувну бивкӀссания, жулла шяраваллил куц ххуйнува личӀанссия. ХIайп!

Ца цамургу дуссар ЧӀяйннал ляличӀийшиву: шяравун увкӀсса чил инсан-
нан хӀисав шайссар ляличӀийну ххуйсса ЧӀяйннал хъаннил бувсса бябакӀур-
ду. ЧӀяйннал хъаннил кунма  исвагьину мий щилкӀуй къабайссар Лаккуй 
бакъагу, щалва Дагъусттаннайгу. ХьхьичӀава мий цӀияллай байссия, утти 
цалва къатрал хьхьичӀ бувай. 

ЦӀуллушиву дулуннав буттал шяраву ялапар хъанахъисса циняв ЧӀяйннал 
агьалийнахьхьун, жулва буттал кӀану ябуллалисса. КӀайгу циняв шагьрур-
дайн бивзун бивкӀссания, жулла шяраваллил гьану-мина къаличӀанссия, 
цаймий чӀярусса лакрал щархъурдал кунна. ЦӀанакул шяраву къатри бярулу, 
кьаний  дуллай цӀусса махӀла «Валикант» хьуну бур. БакӀбарщарний  эяллу 
дакъа лирчӀун дакъар.

Шяраву мукьра гьайкал дур, буллай байбивхьусса клуб бур, ца хьхьичӀа-
васса, ца цӀуну бувсса тучанну бур, кӀива библиотека бур, бухмур клуб зий-
нма бур.

Шяраву ххуллун-кьини, хъунмасса базар батӀай, кӀиккун щалла районна-
лия, чӀаххувсса районнаяту бучӀай, дахху-ласу дан.

ЦӀанакулгу шяраву бур чӀявусса дурккусса инсантал, личӀи-личӀийсса 
шагьрурдай ялапар хъанайсса. Бур хъуни-хъунисса къуллугъирттай зузисса-
гу.

Шяраву ур кӀия профессор, ца действительный член Петербургской ака-
демии мясомолочной промышленности, кьуниясса элмурдал кандидатътал. 
Ца профессор Исрапилов Аьбид (аьпа баннав цал) – доктор исторических 
наук, гама профессор МахIаммадова Элеонора ЖахIпаровна – доктор фило-
логических наук, заведующий департамента славянских языков университе-
та Северной Каролины США. Кьубатаев ЦӀаххуй Рамазанович – академик 

Мясомолочной промышленности Петербурглий (Жяматийсса академия). 
МахIаммадов МахӀаммада ХIусайнович (аьпа баннав цал) къуртал бувнни 
аспирантура ва Высшая школа менеджеров при кабинете Министров Украи-
ны ва мукунма чӀявусса цаймийгу.

Ва чӀивисса очеркраву циняв чӀяйнная чичин хъинну захӀматри. Цинявн-
ная чичларча, хъунмасса лу хьунссар.

Вайнна вай укунсса вирттаврал арснал арсру, душварал душру, ппухълун-
нал инсаншивугу ас-намусгу, къириятгу дуручлай, ялапар хъанай бур ЧӀяй-
ннал жамят, шяравумий бикӀу, ва багьана, та савав хьуну, шярава лавгмий 
бикӀу.

* * *
ЧӀЯЙННАЛ  ТУХУМРУ

Тухумирттал сияхӀ дурссар Айдахъал Аьлилгу, ХӀажимахӀмухъал ХӀусай-
ннулгу, ТIалхIат АьбдурахIмановлулгу.

Жулва лакрал бакъагу, цаймий миллатиртталгу, маччасса кулпатру цачӀун 
шайссар тухумирттайн. Гъансса тухумру цачӀун шайссар тайпардайн. Жулва 
лакрал,чачаннал кунма, тайпарду хӀисавравун къаласай.

Тухумру:
Амучихъул, Аммахъул, Къисанхъул, Аьдахъул, Кьубатахъул, Гъаранхъул, 

Абачарахъул, Гъюйхъул, Диндавхъул, КӀатӀухъул, ХӀятӀатӀанхъул, Ппанк-
кухъул, ЦӀихихъул, Хъаллухъул, Къичихъул, МайкӀухъул, Къалабагхъул, 
Аьдлахъул, Кьудухъул, Къушихъул, Ккузурхъул, Шалласухъул, Гъуртихъул, 
Лачинхъул, Далихъул, Мяталахъул, Къимпихъул, Къитахъул, Учахъайхъул, 
Ххюсухъул, Хъунмахъул, Жявдихъул, Бутталавхъул, Ламулухъул, ХӀакин-
хъул, Гьанилахъул, Бугърахъул, Итнайхъул, Чавтарахъул, Маммарайхъул, 
Бакрихъул, Байгъланхъул, Дайтихъул, Усттархъул, ЦӀугьурхъул, Иранхъул, 
Хъюлихъул, Чакъухъул, Оьмачихъул, Авкихъул, ПӀатӀалихъул, ХӀажимахӀ-
мухъул, Кьадиаьвдуллагьхъул, Кьадиражухъул, Ханнахъул, Къапланхъул, 
Чайхвалкьубахъул, БурцӀихъул, Щайххухъул, Бюрххъул, СулчӀахъул, Къ-
апчихъул, ХӀайдархъул, Шаравхъул, Усттарирбагьинхъул, КӀунтӀукухъул, 
Усттараьллухъул, Мюхцинхъул, Кьяцнихъул, Аьнмаражухъул, Кьулгьухъул, 
ЯхӀиялавхъул, Къаркъахъул, Кьубихъул, Хъюбуаьлихъул, Айдал Аьлихъ-
ул, Аьвдухъул, Валихъул, Гъазлахъул, ТӀагьиражухъул, Пирбудагъхъул, 
Суллухъул, Иллархъул, ХӀанапихъул, Мусттапахъул, Ссажалаьлихъул, Ша-
гьавхъул, ХӀажлухъул, Мудунхъул, Маллалавхъул, ХӀажиявражухъул, Сюл-
тӀамихъул, Башухъул, Парилмисидухъул, Къисттилихъул, ЦIугьурхъул, Мя-
талахъул, Кьадихъул, Калла Ражухъул, Багъатайхъул, СюлтIамихъул.

АЬБДУХЪАЛ ТУХУМ
(АЬБДУАЬРАЛ) 
1810-1900 шш.

АьбдурахӀман ивкӀун ур Щайххухъал тухумраясса. Мунал щарну бувцуну 
бур Ирбагьинхъаясса Аьйша тӀисса душ. Вайннал хьуну бур мукьа оьрчӀ ва 
ххюва душ (арсру: СютӀа, Рамазан, МахӀаммада, Жабраил, душру: Залихха, 
Аьйша, Разият, Марижат, Мариям. Марижат ва Разият кӀинничалт  бивкӀун 
бур).

Вайннал 9-гу  оьрчI  къатрал-къушлил щаллу бувну бур, хъами дурцуну, 
щар буллуну.

I. СютӀан бувцуну бур ПатӀима тӀисса душ Байгъланхъал тухумрая.
2. Рамазаннун бувцуну бур СахӀивсултIан тӀисса душ Чихьал Мусахъал ту-

хумраясса.
3. МахӀаммадан бувцуну бур ПатӀи тӀисса душ Ирбагьинхъал тухумрая.
4. Жабраиллун бувцуну бур Зайнаб тӀисса душ Амирхъал тухумраясса.
5. Залихха тӀисса душ щар буллуну бур Чайхвалкьубахъал Расуллун.
6. Аьйша буллуну бур Лахъиаьлихъал тухумраясса Хизри тӀисса оьрчӀан.
7. Марижат буллуну бур Чихьалмусахъал Самадлун.
8. Разият буллуну бур Гьамплахъал тухумраясса Ирбагьиннун.
9. ПатIимат буллуну бур Аьбдуллагьлун ХIамидхъал Ажиттан-Аьлихъал ту-

хумраясса.
АьбдурахIманнулгу, Аьйшалгу хъунмасса хӀарачат бувну бур цалва арсру ва 

душру, ххуйну къатта-къушлил щаллу бан, тарбия бан.
Хъами дурцуну махъ, арсру цалва-цалва кюрттай щаллу бувну бур. Цивп-

па яхъанайсса къатри, бавчӀуну шанма бутӀуйх, мийгу буллуну бур хъунимий 
арсурваран СютӀан, Рамазаннун ва МахӀаммадан, чӀивима арснан Жабраиллун 
къатри дурну дур ХӀажимахӀмухъал ва Чихьал Мусахъал чӀарав.

АьбдурахӀманнул ва Аьйшал багьайсса куццуй тарбия бувну бур цалва ар-
сру ва душру. Мий бивкӀун бур куннан кув хъинну ххирасса, хъунаманах чӀи-
виманал вичӀидишайсса, хъунаманал чӀивиманах аякьа дайсса, хъинну куннал 
кув бувгьусса. Оьккинийгу, ххуйнийгу куннал кув чӀарав бацӀайсса. Мийннал 
дусшиврий, ччаву душиврий мяш хъанай бивкӀун бур чӀяйннал циняппа тух-
умру. Шяраву мийннал цӀа гьаз хьуну дур. Мийннан чулий цӀа, «Аьбдуаьрал» 
куну, дирзун дур.

I. СютӀал ва ПатӀимал бувну бур 5  оьрчI (арсру – Жамалуттин, Шарип, 
КьурбанмахӀамма, душру – АьйшапатӀима, Сарат).

2. Рамазаннул ва СахӀивсултIаннул бувну бур 5  оьрчI(арсру – МахӀаммад, 
АбутӀалиб, МахIаммадрамазан, душру – Маржанат, ПатӀимат (арулшинаву 
бивкӀуну бур I928-ку шинал)).

3. МахӀаммадал ва ПатӀил бувну бур 5 оьрчӀ, мийнная сагъну ливчӀун бур 
арсру – ХӀамид ва МахӀаммада.

4. Жабраиллул ва Зайнаблул 4  оьрчI (арсру – Гъази-Хан, ТӀалхӀат, душру – 
ПатӀимат ва Уммукулсун).

5. Залиххал бувну бур 4 оьрчI (арсру – АьбдурахӀман, МахӀамма, Аьбид, 
душ Муслимат).

6. Аьйшал бувну бур 3  оьрчI (ца арс – МахӀммад, душру Сарат, Аьйшат).
7. Марижатлул бувну бур 4 оьрчI(арсру – Адам, Садикь, Апанни, ца душ – 

Камилат).
8. Разиятлул бувну бур 3 оьрчI (душру – Халисат, Патимат, ХӀапизат).
9. ПатIиматлул бувну бур 2  оьрчI (арс  Карин, душ Къиза).
АьбдурахӀманнул ва Аьйшал хьуну бур, цивппа сагъну бунува, 35- ва внук-

тал ва внучкахъул.

                                            __________________

       Р. ХӀАЖИЕВ

ДУСШИВРУЛ  ШЯРАВАЛУ

ЧӀяйннал шяраваллил агьалийнал лагма щархъал инсантувращалсса дус-
шиврул аралугъру, хӀала-гьурттушиву дайдишаврил мархри хъинну хьхьичӀа-
васса заманнайва ита  бавкьусса бур.

ЗахIматсса чIуннардий, цалва маэшат абад буллай, цаймий республикарттал 
шагьрурдай ва районнай навт, мах, хъуручI буккай мяъданнай, муххал ххул-
лурдай ва цаймийгу личӀи-личӀийсса давурттай зий бивкӀссар ЧӀяйннал шяра-
васса чиваркӀгу. Шикку цӀакь хьуссар вайннал оьруснал ва цаймий миллатирт-
тал халкьуннащалсса дусшиву, хӀала-гьурттушиву.

БивкӀссар хьхьичӀава ЧӀяйннал цIа дурксса базаргу. Гьарзасса бивкӀссар ба-
зар сававну кӀул хьусса хъамал лагма щархъая. ЦӀа диркӀссар ва уттигу дуссар 
ЧӀяйннан хъамал ххирашивруя, мий дакӀнихтуну кьамул баврия. Хъамал са-
вавну ЧӀяйннал шяраваллищал ташулул хӀала-гьурттушиву къархьусса шяра-
валу царагу дакъар жулла районналий. Вай яла чӀявусса хьуну бур, ца рай-
онналий дакъагу, республикалийра хъунимийннул цану хъанахъисса Ккуллал 
шяраваллищал. Бур цикссагу укунмасса ташурду цаймий районнащал, цаймий 
миллатирттащалгу. Вай цимурца ЧӀяйннал агьлу, щаллара шяравату дусшиву 
дан, маз лякъин кӀулсса бушиврул лишаннур.

Цаймий шяраваллал халкьуннащалсса ЧӀяйннал дусшиврул савав ЧӀятусса 
учительтал хъинну ччянияцӀава, щархъал оьрчIан букки-чичин лахьхьин бул-
лай, личӀи-личӀийсса шяраваллаву зий бикӀаву, щархъал учительтал ЧӀяйннал 
СШ-лий дарсру дихьлай бикӀаву хьунни.

На ца мисал буцинна жулла шяравасса ца хъамитайпалул та заманнай дурс-
са виричувсса тӀулуя.

Хъинну хьхьичӀарасса чӀумал Туркнал ца хӀаписар увкIун ур ЧӀявн аьскар 
хӀадур бан, мийннан дяъвилул ишру лахьхьин бан. Мув хӀаписар яхъанай ив-
кӀун ур МухӀсин тӀисса жул маччачувначIа хъамаличувну. КӀюрххила ивзун, 
хӀаписар ивкӀун ур МухӀсиннул арс Исярамазаннухь, шанияту лавай изу тӀий, 
хъярчирай ганайн ттупанг бувгьуну. Ттупанг тачӀав ишла къабувсса бивкӀун 
бур, хархавар бакъа, ттупанг пӀякь куну, Исярамазаннул бакӀ ппив хьуну бур. 
Мунияр махъ туркнал хӀаписар ттул буттахъаннийн ливхъун ур. Ттул буттал 
бавал мув хӀаписар лаивтун ур, накӀ татан дишайсса лувчӀиннийсса къатлуву. 
ХӀаписарнаща ивкӀумагу цила ганил ссурахъуйл арсри ивкӀсса. МухӀсин тӀур-
ча, душман цалла канил ивчӀан улара тӀий, ярагъуннищал ххяхлайри ивкӀсса. 
Лихъачув къаулайсса ивкӀун ур тай чӀуннардий. Буттал ниттилгу хӀаписар, хь-
хьу дучӀайхту, къама бичайсса хъунмасса сувун авкьуну ур, ялув дикӀул чуллу-
гу дирхьуну. ХӀаписар чув урив луглай бивкӀун бур ппалларав, къатраву, гьарца 
мурцӀуккутӀув, амма лявкъуну акъар. Хьхьувай, сувату уккан увну, ялагу гиву-
на акьайсса ивкӀун ур. Укун, лаитлай, хьуну бур мяйва гьантта. УрчӀилчинмур 
кьини, хьхьунил чӀумал, чӀявучия кьюлтӀну хьхьуниву, ярагъуннил балгусса 
ряха адамина, ххуллий дукан дуки-хӀачӀиягу дирхьуну, Хъусращиял Аьралия 
тӀайла увккун ур. ХӀаписарнаву нигь диркӀун дур, цува гайннал ивчӀайссарах-
ха тӀисса. Укунсса нигьаву ганал вайннахь тавакъюъ бувну бур, чак бан итияра, 
куну. Чак байхту, хӀаписар тӀайла увккун ур сагъ-саламатну. Ва иширал чӀа-
лачIи буллай бур та чӀумалсса букки-чичин къакӀулсса хъамитайпалул инсан-
шиву, душманшиву къадагьансса хӀучча лякъаву.

ДАКIНИЯ  КЪАУККАНТIИССА  ДУС

ЧӀалай бур, оьрму цанма-цанмасса буллуну бикӀайшиву. ХьхьичӀава 
бикӀайва Аллагьнал буллумунийн аьсив хьун къабучӀиссар тӀий. Ттиза-
маннай ца зат бур, кулпатран кьамулсса, циняв Аллагьнайн леххаву тӀис-
са – кулпатрава хьхьичӀ ппу, лас ласи тӀисса. Ванил мяъна – хьхьичӀа-
ва халкь цахунма цивппа багьсса заманнай кулпатрал ттарцӀ ивкӀун 

ур адамина. Ттизаманнай, кулпат хъаннихун 
багьарча, ганил цилва баймургу бувну, ада-
минал баймургу буллай бур. Адамина цалци-
ну личӀлай ур, мув цала цувавагу лази-лакьи 
хьунсса бюхъулий къаличӀлай ур. Укун чӀа-
лайгу бикӀай, цивппа арамталгу бикӀай  щарс-
санияр, оьрчӀал ниттияр хьхьичӀ цува ивкӀуну 
ччива тӀий.

Цахуна цува увтун Гъазагу кьаивтун, аь-
палухьхьун лавгуна Лайли. Гъазал душварал 
– Аьйшатлул, Оксанал, Зульфиял – къакьаи-
втуна ппу цалцинну. Оксана, кьабивтун цил-

ва къатта, ласнащал, оьрчӀащал бивзуна буттачӀан. БукӀлай-лаглай бия 
оьрчӀащал, ласурвавращал гаймий душругу. Чил миллатирттал ласурва-
рал Гъазахсса аякьа, буттах куннасса дия. ГъазачӀан букӀлай бия дустал, 
гьалмахтал.

Душварал буттахасса къуллугъ, ганахьсса тӀааьнсса гъалгъа, тӀисса 
ках мяш хьунсса бия. Шярал яржа биярчагу буттайн, даруртту мугьлат 
бакъа Москавлия бучӀан байва.

ГъазачӀан лавгсса ца кьини ванал ттухь увкуна: «Вай ттул душварахь 
буси, на буслай бувчӀлай бакъарча, ттул жипливу ттизаманнул телефон 
къалайкьшиву, оьрмулуха лархьхьусса чӀирисса ттухьрамур гьассар, 
оьрмулул ссят дирукун, Аллагьнал ласунтӀиссар», – куну. Оксанал, хъ-
янгу бивкӀун: «Мяммай, хъуннар хьусса чӀири телефонналущал хъунав 
хьун къаитантӀиссара жу ина. ЦӀусса телефонналущал тӀуркӀу къатӀунс-
сара, вилламур кунна ишла дува», – куна. Ларсуна душварал буттан тти-
заманнул телефон.

Оьшиврул бакӀ кьус къадиртуна, маз къухъна къавхьуна Гъазал. Ва 
дакӀнийхтунусса патриот ия Лакку билаятралгу, буттал шяраваллил 
Ххутралгу. Гъазал чивчуна, щалла щар ва щарнил агьлугу вив бавкьуну, 
«Щалиххан къабювхъусса ттул буттал шяравалу» тӀисса лу. Ва тарихра-
ва къабуккайсса ххутраяту чивчумур гьассар, Гъаза кӀайннал аьпалува 
къауккан.



95

Гъаза лакрал хӀурмат бусса ивкӀшиву чӀалай бур, ванал цавагу цанма 
бавсса лакрал бивкӀу къакьабитаврийну. Гъаза, я бакъавну, я цамур са-
вав хьуну, бивкӀулийн къаучӀарча, ва (цӀа къаувкунагу кӀулссия гъалгъа 
щиятуссарив) къаувкӀуннихха куну, телефонналувух оьвчайва ваначӀан.

Вихшаласса, дакӀ дачӀайсса бия Гъазал гьалмахтал, дустал, кӀулмий. 
Ванащал чун-бунугу наниний, ва кӀулцири архӀал буккайссия. Жул дачӀи 
кьини лагайва ихтилатрай, чӀявуну чӀал шайва  нанинийн.

Гъаза мудан гьуртту шайва лак бавтӀсса кӀанттурдай. Шиккугу, я цува 
увккун, я ца-кIива махъ буси куну, тавакъюъ бувну, хьхьичӀун увккун, 
ихтилат къабувну къалагайва.

ИвкӀуная я ххуйсса бусайссар, я ссихӀ къадуккайссар, учай. Гъазая 
тӀимур миччасса бакъар. Бакъашиву, халкьуннан ххирасса ивкӀшиву бу-
слай бур, цаппара, ва цукунсса уссарив бусласисса, лакралгу, къалакрал-
гу макьалартту дартӀуну, 20I2 шинал ита бавкьусса «Лакрал Левитан» 
тӀисса цӀанилусса сборникрал.

Караматсса, макьнатӀис куннасса дакӀнил заллу ия Гъаза. Жу цаярва 
хъунисса, мюрщисса, личӀи-личӀийсса щархъаясса, кӀанттуха лархь-
хьусса хасиятру дусса Ккулатусса ХӀажиев Дундар ва ХӀасанов Гьарун, 
Кьукниятусса Мусаев Сулайман, Ккурклиятусса Магьдиев Аьбдусса-
лам, ялун ххи хьусса АьбдурахӀманов ТӀалхӀат, ца-кӀия цаймийгу цачӀун 
бавтӀун, цала лагма лавгсса, цаннал тӀимур цинявннан бувчӀлачӀисса 
ккуран дурна. Кьура шин ххишалагу хьуна жул кӀира нюжмардий цал 
кафелуву, бардануву хьуна бакьлай, ирглий цания цаннал, шаппа маж-
лис тӀитӀлай. ЩябикӀайссия тӀааьнну, дакӀру дачӀлай, аьркинмунин бан-
мур ляхълай. Ккуранналул бакӀ дургьуну, мажлисрал тямадашиву дул-
лай икӀайссия «оьрмулухунсса жул президентри», куну увчӀусса Гъаза. 
Ххишалларан Гъазайн Гъаза-мямма тӀун бивкӀру, ванал хъунашиву чӀа-
лачӀи бан жунмагу, бавмийннангу.

Жул ккуранналия шав багьуна шагьрулувун. ЧӀявусса бикӀайва, буни-
ялагу, хъярчирайгу, цийгу кьамул бара тӀий ккуранналувун. 

Жу учайссия: «Жул устав буссар, кьамулгу президентналли байсса», 
– куну.

Гьарзатрал цаннасса чӀун дур. Ссуттил мурхьирдайсса чӀапӀив кьатӀ 
хъанан бикӀайсса кунма, жул ккурангу ххялтӀа хъанан диркӀуна. Цаппа-
ра архну лавгуна. БувкӀувкун ккаккайссия, цачӀу щябикӀайссия, дакӀру 
дачӀайссия. Жулла ккуранналувува бусса хьурдай тӀий бикӀару учайва. 
Оьрмулул, жуща зевххуну, махӀрумну кьабивтунну Дундардул, Сулай-
маннул, цӀуцӀи шанийн увтуна Гьарун.

Ца кьини кӀюрххила телефон вев-шев тӀун диркӀуна. Ччан къабикӀай 
кӀюрххи-кьунниялайсса телефон оьвтӀий. Анаварну ивзун шания, теле-
фон гьаз дав. Махъсса шанма гьантлий Гъаза къашавай уссия. ОьвтӀи-
мур Оксана ккавккун, чурххавун нигь дагьуна, къюкӀлил гьис увкуна. 

Оксанал увкуна: «Мямма ина ва Роберт (Дундардул арс) ккаккан ччай 
ура тӀий ур», – куну. КьюлтӀ увкусса чӀуний увкуна: «Инжитну урча, 
анаварну ачу», – куну. Лавгра. СсихӀ бигьлай, яру, чун буруглагиссарив 
къакӀулну, тӀивтӀуну ия. На къаувчӀунна, душру бия: «Мяммай, Аьбдус-
салам увкӀуннича, ванахь ссихӀ дукки», – тӀий. Къадурккуна. СсихӀ бав-
цӀуна.

Ттул хьхьичӀ, ттуйна леххаву тӀий унува, цалва тӀайла бувкмийннал 
хъирив ахиратравун цувагу лавгуна, жул, дустуврал, ниттил къаувсса ус-
сил кӀану бугьлай ивкӀсса Гъаза-мямма.

ЧӀявусса халкь бия, тӀайла уклай. Куча бия машинарттал лавкьуну. 
Куннахь кув бия: «Тти щищаллив жува хьуна бакьайсса, щихьрив жулла 
дакӀру аьчух дайсса», – тӀий.

Аьпа баннав учин дакӀ диллай дакъар. Жува буссаксса жулла чӀарав 
Гъазал рухӀгу дикӀантӀиссар.

       Аьбдуссалам
       Гьарун
       Роберт (Дундардул арс)
       ТӀалхӀат

КIУЛНУ  ХЪИННИХХА 

Хъу гъай учин аьркинсса дур хьхьурай, цIаннай чаннал хъис бакъа буна.
Укунсса  муслихIат бувну бур   Американал фермертувран, шяраваллил хо-

зяйстволул Министерствлолул США-нал эксперимент дурну, 1934-кусса ши-
нал хъирив лавну ххалбувну.

Хьхьувай цIаннай гъай кусса аьрщарай чан шайсса дур дурчI (сорняк)  50-
60 процентрал.Ванийну чанну дичайсса  дур хъуруннайн дичайсса аьгъушиву  
(гербициды) – пара  дянивну 50  процентрал.

Американал научно-технический Управлениялул  Министерстволул та-
стикь бувну бур ва даву  хайр ласун бюхъайсса даву душиву.

Так ца къулай дакъашинна хъанай дусса дур гъай тIиний, хъис чани къа-
бикIаву.

Микку гъайтIалал ишла байсса бур армейские очки,  чани байсса.
Американал фермертуврал, аьрщаравун дичинсса гербицидру  чан даврий-

ну мюнпат лавсун бур   20-50 доллардайн бияннийнсса ца Акра –лияту  ягу 
жулла арцуйну  1350-3250 къуруш  (доллар 65  къурушран хIисав бувну).

Акра - 4097 квадратный метр.
24 –нний июнь зурул 2008- кусса шиналсса календарданияту.
ЗахIмат бан лахьхьирча, дуллугъгу чан бакъассари.
Аллагьу-тааьланал кара дулуннав, захIмат буллайнацIун ка бакьиннав!
                                   

АГЬАЛИЙНАЛ  БУСАВРИВАТУ

Агарда къазру  ва урдакру, щинал лултту буххлай бухьурча, гъарал лачIун 
тIисса дур, урдакру щинайх  хъаттирду рищлай гьузуй бухьурча-гъарал, па-
ракьатну гьузуй бухьурча - къув-аьс,  паранну  дагьлагьаву.

        
    ТI. АьбдурахIманов

                                                                               
ТОПОНИМИКА

ЧIяйннал лухччан цIарду                           

     I. 
БуркIунналалу, Аццищинаялу, Кьубаялу, Макьалувалу, Гьаллуялу.
Хъунмарщаялу,ОьнтIлавалу,Ариялу, МитIаар, Мюрзаар, Хъалухалу, 

Щарникъур, Аьриппар, Къарилгьан, Бярухалу,МечIагьан, Ччитарзан,Ча-
парбархI,Нехъяливалу,НакIлилкьулларду,ЧатIабазанну,Ттурзи валу,Уххалу,-
Мукьригьан,ЯтIувахъалу,Ччиннаялу,Ардавалу,ЧIири-къурнилар,Бурщивалу,-
Бюрххусун,КьачIаар,Дазуракъу,Бюруар,Хю-лувалу,ДазухIатталлу,ТIиркьра-
ялу,Шаравалу,Къисттилигьан,

ТтурзичIараряхI,ИртIагьанну,Къимизу,ХъунсараряхI,Сараар,
ЧIирисараряхI,ЧIирисараар,Лавсун,Суннаралу,Чихил  хIабалу,
ОьттукьатIалу,ЛахIинннаялу,Хъинивалу,ДугъулбакIу,БуркIацIалу, Ххархха-

лаялу,Нукьикьаялу,Къайкъаймурлу  ва м.ц.
Вай цIардайхчин кIул  хъанай бур шяраваллил тарих цукун хьуссарив:
I.БуркIунналалу- буркIунттал лувалу.Ялув хIятталу,хIатталийгу буркIунтту 

бур.ХIатталлул буркIунттал луваллийн буркIуннавалу учайссар.
2.Аццищинаялу-Хьараллая халкь бивзун,Нюкьюкьал зунттуя ялавай шяра-

валлил къатри бувну, гайннувун бивзсса чIумал, Хьараллал шараваллил щина-
ву аццив, пух-пусур диркIун дур чIалай.

Инсантал буруган лавгувкун, гайннан ххал хьуну дур аццив щинал ялув ва 
цаймийгу къатравура  лирчIсса ацци-ккацци. Гайннал тамашагу бувну,  «Гьала 
аццив щинал ялув куну», - бур.

Гания шийнмай «Аццищинаялу»-тIий байбивхьуну, мукунсса цIа ларчIус-
сар га кIанттунгу.

3.Кьубаялу- Кьуба тIисса адаминахь  диркIсса хъуру ва лухччимарщри бив-
кIун  тIий учайссар «Кьубаялу», куну.

4.Макьилувалу- махъ лекьрулувалу. Хъюйннал гикка, СумбатIуллал кIихун 
бияннийн, хъунмасса бяр хьуну бур (хьхьириксса шавайсса).

Нех дарцIуну диркIун дур Вихьуллал урчIа чулуха, Къимизу тIисса кIантта-
ва  байбивхьуну «Щуну» тIисса зунттучIан бияннийн.

Зарзала дагьсса чIумал, чарил векрай, ччех диркIуну, Хъювхъиял ва 
Хъюйннал дянийсса зунттуйх гуж буну рирщун лавгун, неххал хьхьичIух 

гуж бусса лахъсса бару хьуссар (щин гьансса кIану бакъа,бяр хъанай, хъунма 
хъанай СумбатIуллал кIихун бияннийн).

ЧIиви-чIиви тIий, щинал ттирикIлай  аьрщи, гуж бусса гъарал ларчIувкун, 
микI бивчувкун, дуккайсса диркIун дур гуж бусса агъайла, шайсса диркIун дур 
нех хъун. Оьлукъусса неххал аьтарттул бувгьуну, бачин байсса бивкIун бур 
хъунисса чартту-кьунтту.

      ХIажимахIмухъал ХIусайн,

      Айдаев Аьли,

      АьбдурахIманов  ТIалхIат.

